
MINUTI

Il-Minuti tas-Seduta Nru. 388 li saret fl-4 ta’ Ottubru 2011, ġew konfermati.

MISTOQSIJIET – TWEĠIBIET ORALI
MR SPEAKER (Onor. Michael Frendo): Skont ftehim milħuq il-ħin tal-mistoqsijiet ta’ din is-seduta ma kellux jittieħed u l-mistoqsijiet kollha li dehru fuq l-aġenda ngħataw tweġiba bil-miktub.

TQEGĦID TA’ KARTI 

MR SPEAKER:  Il-Ministru Dolores Cristina.

ONOR. DOLORES CRISTINA (Ministru tal-Edukazzjoni, Xogħol u Familja):  Sur President, inqiegħed fuq il-Mejda tal-Kamra:

Tabella li turi n-nefqa fuq fuel mid-dekasteru l-għalih hi responsabbli l-Ministru tal-Edukazzjoni, Xogħol u l-Familja bejn Marzu 2008 u Awwissu 2011, bi tweġiba għall-mistoqsija parlamentari 27848;

Lista tal-konsulenti mal-Public Broadcasting Services flimkien max-xogħol li jagħmlu u l-ħlas li jieħdu, bi tweġiba għall-mistoqsija parlamentari 27935;

Tagħrif dwar il-konsulent tal-Ministru tal-Edukazzjoni, Xogħol u l-Familja fuq ix-xandir flimkien mal-ammonti li tħallas bejn Marzu 2008 u Awwissu 2011, bi tweġiba għall-mistoqsija parlamentari 27936;

Tagħrif dwar l-użu tal-fondi mgħoddija lill-Public Broadcasting Services bħala Public Service Obligation għas-sena 2010, bi tweġiba għall-mistoqsija parlamentari 27937;

Tagħrif dwar talbiet għal reduced hours, telework u career break fid-dekasteru li għalih hi responsabbli l-Ministru tal-Edukazzjoni, Xogħol u l-Familja, bi tweġiba għall-mistoqsija parlamentari  28174; 

Tagħrif dwar applikazzjonijiet li l-Korporazzjoni għax-Xogħol u Taħriġ irċeviet bejn Jannar u Settembru 2011 minn third country nationals għal ħruġ ta’ liċenzja għax-xogħol, bi tweġiba għall-mistoqsija parlamentari 28465;
f’isem il-Ministru għal Għawdex nqiegħed fuq il-Mejda tal-Kamra:

Tagħrif dwar talbiet għal reduced hours, telework u career break minn ħaddiema fid-dekasteru li għalih hi responsabbli l-Ministru għal Għawdex, bi tweġiba għall-mistoqsija parlamentari  28173;

f’isem il-Ministru għall-Infrastruttura, Trasport u Kuminkazzjoni, inqiegħed fuq il-Mejda tal-Kamra:

Tabella li turi n-nefqa fuq fuel mid-dekasteru l-għalih hu responsabbli l-Ministru għall-Infrastruttura, Trasport u Komunikazzjoni bejn Marzu 2008 u Awwissu 2011, bi tweġiba għall-mistoqsija parlamentari 27847;
f’isem il-Ministru tal-Ġustizzja u l-Intern, inqiegħed fuq il-Mejda tal-Kamra:

Tabella li turi l-għadd ta’ kumpilazzjonijiet u inkjesti pendenti quddiem kull maġistrat fil-Qorti tal-Maġistrati, Malta u Għawdex, bħala Ġurisdizzjoni Kriminali sal-aħħar ta’ Lulju 2011, bi tweġiba għall-mistoqsija parlamentari  28006;

Tabella li turi l-għadd ta’ kumpilazzjonijiet  li bdew bħala Istruttorja u wara ngħataw il-kunsens tal-Avukat Ġenerali jew ingħataw l-artikoli u li ġew deċiżi minn kull maġistrat fil-Qorti tal-Maġistrati, Malta u Għawdex, bħala Ġurisdizzjoni Kriminali bejn Jannar 2010 u Lulju 2011, bi tweġiba għall-mistoqsija parlamentari 28007;
f’isem il-Ministru tas-Saħħa, l-Anzjani u Kura fil-Komunità, inqiegħed fuq il-Mejda tal-Kamra:

Tagħrif dwar għadd ta’ persuni ta’ ‘l fuq minn 60 sena li daħlu fl-Isptar Karin Grech matul l-2010 flimkien mar-raġuni għaliex daħlu maqsuma skont l-età u f’irġiel u nisa, bi tweġiba għall-mistoqsija parlamentari 27180;

Tagħrif dwar għadd ta’ persuni li matul l-2010 għamlu użu mid-diversi servizzi maħsuba għall-anzjani, bi tweġiba għall-mistoqsija parlamentari  27181;

Tagħrif dwar l-għadd ta’ residenti f’kull residenza għall-anzjani tal-istat maqsuma skont l-età, bi tweġiba għall-mistoqsija parlamentari 27182;

Tagħrif dwar l-għadd ta’ persuni fir-Residenza San Vincenz de Paule fix-xhur bejn Jannar u Ġunju 2011 maqsuma xahar xahar, skont l-età u f’irġiel u nisa, bi tweġiba għall-mistoqsija parlamentari 27183;

Tagħrif dwar l-għadd u t-tip ta’ kanċer ittrattat fl-Isptar Boffa bejn is-snin 2006 u 2010, bi tweġiba għall-mistoqsija parlamentari 27185;

Tabella li turi n-nefqa fuq fuel mid-dekasteru l-għalih hu responsabbli l-Ministru tas-Saħħa, l-Anzjani u Kura fil-Komunità bejn Marzu 2008 u Awwissu 2011, bi tweġiba għall-mistoqsija parlamentari 27846;

Tabelli li juru l-paragun kemm fl-għadd kif ukoll f’persentaġġ bejn l-istaff mediku u dak amministrattiv fl-Isptar Mater Dei kif ukoll bejn is-salarji tagħhom għas-snin 2008, 2009 u 2010, bi tweġiba għall-mistoqsija parlamentari 27972;

Tabella li turi n-nefqa fuq overtime minn staff amministrattiv u mediku bejn Jannar 2008 u Awwissu 2011, bi tweġiba għall-mistoqsija parlamentari 27973;

Tabella li turi n-nefqa fuq operazzjonijiet li saru fl-Isptar Mater Dei matul l-2010 maqsuma skont il-kategorija, bi tweġiba għall-mistoqsija parlamentari 27975; u

Tabella li turi l-għadd ta’ operazzjonijiet li saru bejn Jannar 2008 u Lulju 2011 fl-Isptar Mater Dei maqsuma skont il-kategorija u t-teatru li saru fihom, bi tweġiba għall-mistoqsija parlamentari 27977. 
MR SPEAKER: Grazzi.  Il-Ministru Tonio Fenech.

ONOR. TONIO FENECH (Ministru tal-Finanzi, l-Ekonomija u Investiment):  Sur President, inqiegħed fuq il-Mejda tal-Kamra:

Kopja tal-Income Tax Act – Exemption Order numru IR 49/09 skont l-artikolu 12 (2) tal-Att dwar it-Taxxa fuq l-Income (Kap. 123); 
Tabella li turi n-nefqa fuq fuel mid-dekasteru l-għalih hu responsabbli l-Ministru tal-Finanzi, l-Ekonomija u Investiment bejn Marzu 2008 u Lulju 2011, bi tweġiba għall-mistoqsija parlamentari 27849;
Tagħrif dwar talbiet għal reduced hours, telework u career break fid-dekasteru li għalih hu responsabbli l-Ministru Ministru tal-Finanzi, l-Ekonomija u Investiment, bi tweġiba għall-mistoqsija parlamentari 28172;

Tabella li turi d-dependency ratio għas-snin 2006 sa 2010 għal Malta u Għawdex, bi tweġiba għall-mistoqsija parlamentari 28498; u
Tabella li turi l-għadd ta’ vjaġġi bir-ritron bejn l-Mġarr Għawdex u Sa Maison li saru bejn Settembru 2008 u Awwissu 2011, bi tweġiba għall-mistoqsija parlamentari 28499.


KONDOLJANZI

MR SPEAKER:  Ngħaddu issa għall-kondoljanzi.  Nistieden lill-Viċi Prim Ministru u l-Ministru tal-Affarijiet Barranin.

ONOR. TONIO BORG (Viċi Prim Ministru u Ministru tal-Affarijiet Barranin):  Grazzi Sur President.  

Fis-26 ta’ Settembru 2011, tħabbret il-mewt tan-Nutar Philip Saliba fl-età sabiħa ta’ 89 sena.  Lin-Nutar Saliba kien jafu kważi kulħadd, kemm jekk inti minn Ħaż-Żebbuġ, kif ukoll min mhuwiex minn Ħaż-Żebbuġ.  Kellu karriera politika twila.  Ikkontesta l-ewwel darba fl-1951 u kien membru tal-leġislaturi kollha mill-1952, li jmorru lura għaż-żmien tal-coalitions ukoll ta’ Borg Olivier u Boffa, sal-leġislatura li ntemmet fl-1971.  Kien ukoll deputy speaker għal disa’ snin sħaħ bejn l-1962 u l-1971. Din hi kariga importanti, rikonoxxuta fil-Kostituzzjoni, ħafna drabi uġigħ ta’ ras daqs dik tal-ispeaker għaliex irid imexxi l-istadju ta’ kumitat ta’ kull liġi. Dak iż-żmien il-liġijiet kollha kienu jgħaddu mill-istadju ta’ kumitat tal-Kamra.  

Sur President, kien ukoll wieħed mid-deputati, li sfortunatament dejjem qed jonqsu, li vvota fil-leġiżlatura tal-1962 favur l-Indipendenza ta’ pajjiżna.  Fil-Partit Nazzjonalista kien okkupa diversi karigi, inkluż editur tal-gazzetta tal-partit “Il-Poplu”.  Kien ukoll assistent teżorier tal-Partit Nazzjonalista.  Għal żmien twil, kemm meta kien fil-Parlament, kif ukoll barra mill-Parlament, kien membru tal-eżekuttiv tal-Partit Nazzjonalista.  

Fatt interessanti kien meta fl-1969 kien miet id-Deputat Nazzjonalista George Caruana, deputat minn Raħal Ġdid, u l-eżekuttiv tal-Partit Nazzjonalista, li jidhirli li kien iltaqa’ f’Lujlu 1969, kellu jiddiskuti l-co-option ta’ min se jieħu postu.  F’dik is-seduta ngħidilha storika, kien intgħażel proprju Dr Eddie Fenech Adami u l-mozzjoni għall-co-option fl-eżekuttiv tal-partit kien ressaqha proprju n-Nutar Philip Saliba.  

Ħafna nies attendew għall-funeral tiegħu li sar fid-29 ta’ Settembru, fil-Knisja Parrokjali ta’ Ħaż-Żebbuġ.  Iċ-ċelebrant semma l-kwalitajiet sbieħ tan-nutar Saliba, li kien jafhom kulħadd, però tajjeb li nirrepetuhom hawnhekk.  Iċ-ċelebrant semma diversi drabi l-kelma “doċili”, jiġifieri ħelu fi kliemu u ħelu fl-azzjonijiet tiegħu.  Jiena, li ilni fil-politika issa ftit taż-żmien, qatt ma naf li xi ħadd igerger kontra n-Nutar Philip Saliba.  Kontrija u kontra nies oħra xi kultant nisimgħu lil xi ħadd igerger, imma kemm ilni fil-partit jien qatt ma naf li smajt lil xi ħadd igerger kontra n-Nutar Philip Saliba.  Kien ukoll raġel.  Qed nużaha mhux f’sens sessista imma raġel fis-sens ta’ irġulija. Meta jagħtik kelma, dik il-kelma jżommha u ma jingannax bin-nies.
Lill-membri tal-familja tiegħu hawnhekk preżenti ngħidilhom:  X’hawn isbaħ milli jmut xi ħadd qrib tiegħek u mhux jgħidu kemm kien sinjur jew kemm għandu proprjetà, imma li dik il-persuna kienet ġentlom.  Naħseb li dan hu l-isbaħ kompliment li wieħed jista’ jagħmel lil xi ħadd li jiġi minnek meta jiġi nieqes.  Inti jkollok dak id-dwejjaq minħabba l-fatt li xi ħadd li tkun għext miegħu għal żmien twil, jew missierek, jiġi nieqes, imma għall-inqas tisma’ lil min jgħid li dak kien raġel.  Naħseb li l-irġulija tan-Nutar Philip Saliba ma jista’ jikkontestaha ħadd.

Kien ukoll persuna leali, mhux fis-sens li tagħmel dak li jgħidulek, mhux f’sens ta’ serviliżmu, imma f’sens ta’ lealtà lejn il-pajjiż l-ewwel ħaġa imma anke lejn il-partit.  Fil-fatt il-Partit Nazzjonalista fdah b’diversi karigi u hu, mingħajr tgergir, dejjem aċċetta li jagħmel ix-xogħol li fdalu il-partit.  Għalkemm ma noqgħodx Ħaż-Żebbuġ jien kont nafu, bħalma naf ħafna nies oħrajn ta’ ċerta età.  Anke l-mara tiegħi kienet u għadha ħabiba tat-tfal tiegħu.  Jiena niftakru jirrakkonta għax kellu sens qawwi ta’ storja kemm tal-pajjiż, imma anke sens ta’ storja tal-Partit Nazzjonalista.  Huwa għex 89 sena u allura għex l-istorja tal-partit, partikolarment mill-gwerra ’l hawn.  Għex minuta b’minuta l-akkwist tal-Indipendenza, is-snin fil-gvern u l-ġlidiet kostituzzjonali.  Kien jirrakkonta b’dik il-kalma tiegħu.  Rari rajtu jirrabja jew jgħolli leħnu.  Kien tip ta’ perunsa li meta jibda jirrakkonta tibqa’ tisimgħu.  Hawn nies li għandhom il-kapaċità li jitkellmu b’tant kalma u serjetà li inti, kemm jekk trid u kemm ma jekk ma tridx, tibqa’ tismagħhom għax tieħu gost tismagħhom.  Naħseb li n-Nutar Saliba kien wieħed minn dawn. 

L-isbaħ momument u l-isbaħ plakka li nistgħu nagħmlulu hija proprju li niftakruh fil-virtujiet u l-kwalitajiet sbieħ tiegħu, u li nikkommemorawh billi mhux biss infakkru f’dawn il-virtujiet biss imma nipprovaw nimitawhom ukoll.  Allura naħseb li f’dan il-mument ta’ niket tajjeb li s-Sedja tibgħat il-kondoljanzi tagħha kif tagħmel is-soltu, l-ewwel ħaġa lis-Sinjura tiegħu, Marie Louse, li għexet dawn is-snin kollha miegħu bħala l-mara tiegħu, imma wkoll lil uliedu, lil Dr Jeanette, lil Hilda, lil Margaret, lil Anna u lil Henri.  Grazzi ħafna.  

MR SPEAKER:  Grazzi.  L-Onor. Anġlu Farrugia.

ONOR. ANĠLU FARRUGIA: Sur President, jien ningħaqad fil-ħsebijiet li għamel il-Viċi Prim Ministru f’dak li jirrigwarda l-ex-membru parlamentari li ħalliena, n-Nutar Philip Saliba.

Jien ma kontx nafu bħalma kien jafu l-Onor. Tonio Borg.  Sirt nafu permezz tat-tfal tiegħu għaliex waħda mit-tfal, Hilda, niltaqa’ magħha fil-qorti.  Henri huwa ħabib tagħna ukoll u Jeanette għandha l-professjoni ta’ nutar.  Apparti li kien politiku, kellu wkoll il-professjoni ta’ nutar u min ħadem miegħu jgħid li kien persuna serja ħafna fix-xogħol tiegħu u skrupluż, għax biex tkun ċert trid tkun skrupluż.  Kien ukoll simpatiku.  Min kien jafu mill-qrib fir-raħal ta’ Ħaż-Żebbuġ jista’ jgħidlek kemm kien simpatiku.  Dawk li għandhom il-ħwienet jgħidulek li sa ftit ġranet qabel ma miet kien dejjem man-nies.

Ovvjament, jien ma dħaltx fl-istorja tal-partit, imma l-fatt li fl-1969 kien ressaq dik il-mozzjoni biex jirrakkmanda li Dr Eddie Fenech Adami jiġi co-opted juri li kellu foresight.  Hawnhekk forsi wieħed jara l-karattru tiegħu, kemm kien jaħseb fit-tul.  F’okkażjonijiet bħal dawn noħorġu dejjem il-maiden speech ta’ kull parlamentari u ta’ dan jien nirringrazzja lill-iSpeaker.  Għalkemm kien jiġi elett minn dak id-distrett, meta taqra d-diskors tinduna li kien persuna nazzjonali.  Aħna qegħdin hawnhekk biex nirrappreżentaw lill-pajjiż.  Per eżempju fil-maiden speech tiegħu tkellem fuq il-proġett ta’ Bieb il-Belt.  Illum nitkellmu fuq Putirjal, imma dak iż-żmien kienu qed jagħmlu funtana. Dakinhar tkellem ukoll fuq il-Kostituzzjoni għax il-Ministru tal-Kolonji Ingliż kien qed ikaxkar saqajh biex ikollna kostituzzjoni, u hu attakkah. Kien hemm rimarki ta’ qbil ukoll tal-Perit Mintoff u Ġużè Cassar li kienu fid-dibattitu.  Wieħed jista’ jara l-kobor ta’ persuna li kienet qed tagħmel xogħolha b’dinjità u dan għandu jkun ta’ eżempju għal ħaddieħor.  

Fil-karriera tiegħu serva wkoll ta’ deputy speaker, kariga li dak iż-żmien forsi iktar mil-lum kienet daqsxejn taħraq, speċjalment fi żmien meta kien hemm il-proċess tal-indipendenza.  Fil-ħamsinijiet kien hawn perjodu fejn il-Parlament kien jiffunzjona b’koalizzjoni ta’ żewġ jew tliet partiti, imbagħad ġew il-partiti ż-żgħar fis-sittinijiet.  In-nutar Saliba għadda minn dan kollu.

Il-priedka tal-funeral, li kienet ħelwa fil-mod kif iddeskrivih, għandha tkun ta’ rigal għal persuna li għex il-ħajja tiegħu sa età venerabbli.  Jien ukoll ningħaqad mal-Gvern biex nagħti l-kondoljanzi lil martu, Marie Louise, u lit-tfal tiegħu Henri, Jeanette u lill-familja kollha.  Nirringrazzjak.

MR SPEAKER:  Grazzi.  Naħseb li huwa sabiħ li jkun hemm sentimenti espressi miż-żewġ naħat tal-Kamra.  In-Nutar Philip Saliba ta servizz twil ħafna lil dan il-pajjiż.  Qed nara li l-maiden speech tiegħu kienet sena qabel ma twelidt jien, imma sadanittant, għal nies tal-ġenerazzjoni tiegħi li għażlu li jidħlu fil-politika, huwa xorta waħda kien a household name.  Minkejja li kien bniedem soft spoken, naħseb li anke fil-maiden speech tiegħu wera li ma kienx soft meta jiġi biex jagħmel l-argument politiku u ta servizz bil-qalb lil pajjiżna.  Beda f’perjodu meta pajjiżna kien kolonja, kellu x-xorti li jara lil pajjiżna isir indipendenti u jservi f’parlament kompletament sovran.  Naħseb li huwa ġust, huwa f’postu li nagħmlu din il-kommemorazzjoni f’dan il-Parlament fejn qed nilqgħu fostna wkoll lis-Sinjura Saliba, lit-tfal tiegħu u anke lit-tfal tat-tfal.  Naħseb li dan juri l-kontinwità u l-importanza li napprezzaw xi jfisser li tagħti servizz lil pajjiżek.  In-Nutar Saliba kien żgur eżempju tant tajjeb ta’ dan.

Għalhekk, ningħaqad mas-sentimenti espressi miż-żewġ naħat tal-Kamra u ninkariga lill-Iskrivan tal-Kamra biex, jekk jogħġobha, twassal il-kondoljanzi lill-familja tan-nutar Saliba.

MR SPEAKER: Stqarrijiet Ministerjali?  Mozzjonijiet. Il-Ministru tal-Finanzi, l-Ekonomija u Investiment.


MOZZJONIJIET

MOZZJONI DWAR SELF 
LIR-REPUBBLIKA ELLENIKA SKONT 
IL-FTEHIM DWAR FAĊILITÀ TA’ SELF IMSEMMI FL-ARTIKOLU 4 TAL-ATT III TAL-2010

ONOR. TONIO FENECH (Ministru tal-Finanzi, l-Ekonomija u Investiment):  Għandi messaġġ mingħand il-President ta’ Malta.

MR SPEAKER: Se naqra dan il-messaġġ mingħand il-President ta' Malta:

George Abela

President

Il-President wara li kien informat bis-suġġett tal-Mozzjoni Nru 250, hawn mehmuża, skont is-subartikolu (1) tal-artikolu 3 tal-Att III tal-2010 dwar Self tal-Gvern u l-Għoti ta’ Self lir-Repubblika Ellenika, jirrakomanda l-imsemmija mozzjoni għall-konsiderazzjoni tal-Kamra tad-Deputati.

3 ta' Ottubru 2011

L-Onor. Tonio Fenech

ONOR. TONIO FENECH:  Sur President, nipproponi:

Skont l-artikolu (3)(1) tal-Att III tal-2010 li għandu x'jaqsam mal-awtorizzazzjoni u r-regolamentazzjoni rigward il-ġbir ta' self bil-għan li jsiru ftehim ta’ self mill-ġdid mar-Repubblika Ellenika, il-Ministru responsabbli għall-finanzi jista', minn żmien għal żmien, ikun awtorizzat b’riżoluzzjoni Parlamentari mgħoddija mill-Kamra tad-Deputati, sabiex jissellef somma ta’ flus, liema ammont ma jaqbiżx l-ammont speċifikat fir-riżoluzzjoni, sabiex jiġu milħuqa l-ħtiġiet finanzjarji tal-Ftehim dwar Faċilità ta’ Self u l-Ftehim bejn il-kredituri kif imsemmija fl-Att.

Meta jiġi kkonsidrat spedjenti li tiġi mislufa somma ta’ flus f’ammont li ma jaqbiżx l-24 miljun Euro għal għan li jsir ftehim ta’ self mill-ġdid mar-Repubblika Ellenika skont il-Ftehim dwar Faċilità ta’ Self imsemmi fl-artikolu 4 tal-Att;

Qed tittieħed din ir-riżoluzzjoni sabiex il-Ministru tal-Finanzi jiġi awtorizzat sabiex jissellef ammont li ma jaqbiżx l-€24 miljun skont id-disposizzjonijiet tal-imsemmi Att.

MR SPEAKER:  Min jissekonda?

ONOR. DAVID AGIUS:  Nissekonda.

MR SPEAKER:  Skont ftehim milħuq fil-Kumitat Permanenti dwar ix-Xogħol tal-Kamra, id-diskussjoni fuq din il-mozzjoni għandha ssir flimkien mad-dibattitu fuq it-Tieni Qari tal-Abbozz ta’ Liġi biex jemenda l-Att dwar il-Parteċipazzjoni u Garanziji taħt il-Faċilità għall-Istabbilità Finanzjarja Ewropea li jidher bħala l-ewwel item fuq l-aġenda.

MR SPEAKER:  L-Onor. Alfred Sant.

ONOR. ALFRED SANT:  Sur President, għandi point of order.  Dwar il-ftehim li għadek kemm semmejt, imbagħad ir-riżoluzzjoni dwar il-Greċja tkun tista’ tiġi diskussa waqt il-committee stage jew le?  Jekk se jkunu pakkett naħseb li l-pakkett irid jibqa’ rolled over anke għall-committee stage.

MR SPEAKER:  Fl-Istadju tal-Kumitat il-liġi tiġi diskussa klawsola, klawsola.  L-Onor. Alfred Sant.

ONOR. ALFRED SANT: Il-punt tiegħi huwa li għandna riżoluzzjoni u abbozz ta’ liġi li qed jiġu diskussi bħala pakkett fil-livell tat-Tieni Qari.  Qed nifhem tajjeb?  Dan qed isir bi ftehim.

MR SPEAKER:  Fit-Tieni Qari biss.  Iva.

ONOR. ALFRED SANT: Ir-riżoluzzjoni m’għandhiex committee stage, dan huwa ovvju, imma fl-istadju ta’ kumitat punti afferenti mar-riżoluzzjoni se jkunu afferenti wkoll mal-istadju tal-Kumitat tal-abbozz ta’ liġi tal-ESFS.  Il-mistoqsija tiegħi hija din: Waqt l-istadju ta’ Kumitat se nkunu nistgħu inqajmu punti relatati tat-text tar-riżoluzzjoni?

MR SPEAKER:  Iva.  Fil-fatt, dan il-punt ma ġiex diskuss fil-Kumitat dwar ix-Xogħol tal-Kamra, imma naħseb li l-mozzjoni nnifisha ma jkollhiex klawsoli partikolari li wieħed irid jiddiskuti.  Nifhem li d-diskussjoni fuq il-mozzjoni tittieħed konġuntement mat-Tieni Qari.  Meta naslu għall-istadju tal-Kumitat, imbagħad niddiskutu klawsola klawsola tal-liġi nnifisha.  Meta tiddiskuti dik il-klawsola, xejn ma jżommok milli tuża dik il-klawsola u torbot ma’ dak li hemm fil-mozzjoni waqt id-diskussjoni li tkun qed tagħmel, fid-diskussjoni ta’ kull klawsola.

ONOR. ALFRED SANT:  Jekk din il-formula tippermetti li waqt l-istadju ta’ kumitat inkunu nistgħu nqajmu punti ta’ fatt dwar ir-riżoluzzjoni u dak li joħroġ minnha, mela kollox sew, naqbel magħkom.

MR SPEAKER:  Qed nipprova nsib formula li tkun ta’ sodisfazzjon għall-Kamra kollha għaliex fil-fatt dan il-punt ma ġiex diskuss, imma naħseb li nistgħu nimxu hekk.  

MR SPEAKER:  Ngħaddu issa għall-Ordnijiet tal-Ġurnata.


ORDNIJIET TAL-ĠURNATA

ABBOZZ TA’ LIĠI LI JEMENDA L-ATT DWAR IL-PARTEĊIPAZZJONI 
U GARANZIJI TAĦT IL-FAĊILTÀ GĦALL-ISTABBILITÀ FINANZJARJA EWROPEA

PARTICIPATION AND GUARANTEES UNDER THE EUROPEAN FINANCIAL STABILITY FACILITY (AMENDMENT) BILL
MR SPEAKER:  Il-Ministru Tonio Fenech.

ONOR. TONIO FENECH: Sur President, għandi messaġġ mingħand il-President ta’ Malta.

MR SPEAKER:  Se naqra dan il-messaġġ:

George Abela

President

Il-President wara li kien informat dwar is-suġġett tal-Abbozz ta’ Liġi “biex jemenda l-Att dwar Parteċipazzjoni u Garanziji taħt il-Facilità għall-Istabbilità Finanzjarja Ewropea (Kap. 505)”, jirrakommandah għall-konsiderazzjoni tal-Kamra tad-Deputati.
3 ta' Ottubru 2011

Il-Ministru Tonio Fenech.

ONOR. TONIO FENECH:  Sur President, nipproponi t-Tieni Qari tal-Abbozz ta’ Liġi msejjaħ “Att biex jemenda l-Att dwar  Parteċipazzjoni u Garanziji taħt  il-Faċilità għall-Istabilità Finanzjarja Ewropea (Kap. 505)”.
MR SPEAKER:  Min jissekonda?

ONOR. DAVID AGIUS:  Nissekonda.

MR SPEAKER:  Il-ħin tad-dibattitu fuq dan is-suġġett għandu jieħu sad-9:30 p.m. Nistieden lill-Ministru tal-Finanzi biex jagħmel il-kummenti tiegħu.

ONOR. TONIO FENECH: Sur President, naħseb li rridu nestendu.  

MR SPEAKER:  L-Onor. Joe Mizzi.

ONOR. JOE MIZZI: M’għandix problema.  Man-naħa tal-Gvern ftehemt li jien ikolli sagħtejn.  Jekk għandhom bżonn iktar minn siegħa u nofs jista’ jestendi, m’għandix diffikultà.  Mhux qed nikkontrolla biex innaqqsu l-ħin, imma tajjeb li nkunu nafu li għandi żgur sagħtejn fuq it-Tieni Qari, imbagħad fil-Kumitat ma nafx kif jiżvolġi, m’għandix x’naqsam miegħu.  

MR SPEAKER:  L-Onor. David Agius.

ONOR. DAVID AGIUS:  Jidhirli li l-Ministru għandu bejn wieħed u ieħor nofs siegħa biex jiftaħ.  L-Onor. Robert Arrigo għandu bżonn bejn ħames u għaxar minuti oħra, imbagħad ikun hemm konklużjoni min-naħa tal-Ministru.  Min-naħa tagħna għandna bżonn bejn wieħed u ieħor siegħa u għaxar minuti.  Imma fil-każ nestendu.  

MR SPEAKER:  Tajjeb.  Hawn il-ftehim li jekk ikun hemm il-bżonn jew il-każ, wieħed jista’ jestendi l-ħin tas-seduta.  L-Onor. David Agius.

ONOR. DAVID AGIUS:  L-importanti huwa li imbagħad kif nispiċċaw it-Tieni Qari nkomplu l-istadju tal-Kumitat u t-Tielet Qari.  

MR SPEAKER:  Il-Ministru Tonio Fenech.

ONOR. TONIO FENECH: Sur President, mingħajr dubju dak li qed jiġri madwarna mhux biss jiġbed l-attenzjoni tal-headlines tal-medja internazzjonali imma huwa segwit ukoll fuq livell nazzjonali b’attenzjoni kbira.  Kulħadd jirrikonoxxi li llum pajjiżna mhux biss huwa membru fl-Unjoni Ewropea imma huwa anke pajjiż li għandu l-munita ewro.  Pajjiżna għandu ekonomija miftuħa u allura hija dipendenti ħafna fuq dak li jiġri fuq livell internazzjonali.  Dak li qed jiġri kuljum fuq livell intenazzjonali mingħajr dubju jħalli impatt u jitlob diskussjoni, bħalma qed nagħmlu llum f’din il-Kamra.

Qabel ma nibda bid-diskors innifsu jkun tajjeb li niċċara għal min qiegħed isegwi x’qegħdin nagħmlu llum fil-Parlament għaliex hemm ħafna inizjattivi li qed jissemmew fuq livell internazzjonali.  Kultant anke l-medja li tipprova ssegwi, taħseb li l-Parlament ikun qiegħed jemenda, jilleġisla jew jagħmel xi ħaġa relatata ma’ dak li huwa diskuss illum, meta ħafna drabi dak li jkun qed jiġi attwat fil-Parlament huwa deċiżjonijiet li diġà ttieħdu u mhux id-diskussjonijiet li qed jemerġu bħalissa.   Dan id-dibattitu llum huwa fl-isfond tal-għajnuna li l-pajjiżi fiż-Żona Ewro ftiehmu mal-Greċja u l-mekkaniżmu tal-EFSF.  

L-ewwel nett irrid ngħid xi ħaġa dwar is-sitwazzjoni tal-Greċja, li żgur hija l-iktar issue li hija f’moħħ kulħadd, l-iktar ħaġa li qed tiġi diskussa u qed naraw ċerti riperkussjonijiet mhux żgħar li qed jiġru f’dawn il-ġranet fis-swieq finanzjarji, anke istituzzjonijiet finanzjarji li huma affettwati minn din is-sitwazzjoni.  Dak li se niddiskutu llum mhuwiex il-pakkett il-ġdid li qed jiġi diskuss fuq livell Ewropew fuq il-Greċja u li miegħu, per eżempju, kien hemm marbut l-aspetti ta’ garanziji li jien se nirriferi għalihom u nispjega ftit f’dan id-dibattitu.  Hawnhekk qegħdin nitkellmu dwar l-ewwel pakkett ta’ €80 biljun maqsum bejn il-pajjiżi kollha tal-Unjoni Ewropea.  Bi qbil f’din il-Kamra aħna konna approvajna s-self li kellu jsir lill-Greċja fejn pajjiżna kellu jerfa’ self ta’ €74 miljun.  Il-qbil kien li kull sena niġu quddiem il-Kamra u tramite riżoluzzjoni din il-Kamra tapprova s-self li f’dak il-pakkett maqbul huwa intiż li jitħallas għal din is-sena.  Hawnhekk tajjeb ngħid ukoll li s-self ta’ €74 miljun ma sarx kollu f’daqqa imma huwa maqsum fuq tliet snin u fl-ewwel sena, jiġifieri s-sena li għaddiet, konna sellifna madwar €19 miljun.  Din is-sena huwa stmat li jmissna nsellfu madwar €25 miljun.  Dak huwa li ġejna f’din il-Kamra għalih illum.  Mela dak li se niddiskutu llum u li se nitolbu l-Kamra tapprova llum huwa d-disbursement tal-ftehim tas-self li kellna s-sena li għaddiet.  

It-tieni emenda li qed titressaq f’din il-Kamra – ovvjament parti mid-diskussjoni iktar wiesgħa ta’ dak li qed jiġri fl-Unjoni Ewropea - hija l-implimentazzjoni tad-deċiżjoni li ttieħdet fis-summit tal-21 ta’ Ġunju u deċiżjonijiet sussegwenti, li l-mekkaniżmu tal-EFSF li huwa l-mekkaniżmu temporanju li ġie stabbilit biex ikollna mekkaniżmu li jindirizza pajjiżi sussegwenti l-kriżi tal-Greċja, ħalli jkollna mekkaniżmu kif nindirizzawhom.  Fil-fatt kellna l-Irlanda u l-Portugall u hemm diskussjoni li jekk il-Greċja tiġi għat-tieni pakkett jista’ jkun li tidħol taħt dan il-mekkaniżmu.  Dan il-pakkett, li madwar l-Unjoni Ewropea kellu l-għan li jlaħħaq madwar €440 biljun, kien ġie stabbilit f’forom ta’ garanziji li jagħti kull stat u dakinhar, meta ġejna fil-Parlament, il-garanzija tal-Istat Malti kienet meqjusa li kellha tkun ta’ €398 miljun.  Minħabba l-mod kif qed jiżvolġi l-mekkaniżmu u minħabba l-fatt li mhux il-pajjiżi kollha huma AAA, kien hemm il-ħtieġa li l-garanziji tal-pajjiżi kollha jogħlew biex nassiguraw li l-faċilità sħiħa ta’ €440 biljun tkun disponibbli f’każ ta’ emerġenza.  Ir-realtà hi li meta ġie attwat dan il-mekkaniżmu, wara r-review li għamlu l-aġenziji ta’ kreditu, kien ġie stabbilit li dan il-mekkaniżmu seta’ jiggarantixxi biss jew jiġi użat f’massimu ta’ madwar €250 biljun.  Kif nafu, il-commitment internazzjonali li tat l-Unjoni Ewropea għaż-Żona Ewro kien li dan il-mekkaniżmu jkun b’saħħtu u tali li jiflaħ għal €440 biljun.  

Id-diskussjoni li qed nagħmlu llum, kif kien hemm min segwa d-diskussjoni li saret fil-Parlament Ġermaniż ftit ġranet ilu, hija biex nirratifikaw din iż-żieda fil-garanziji u allura dan il-Parlament qed jintalab japprova li l-garanzija li pajjiżna jagħti għal dan il-mekkaniżmu titla’ għal madwar €700 miljun.  Dawn huma realtajiet.  Meta wieħed jisma’ dawn iċ-ċifri li jiġu esposti quddiem din il-Kamra mill-ewwel jirrealizza li qed nitkellmu dwar mument, mekkaniżmu u realtajiet li huma straordinarji. Huma straordinarji f’dak li qed jiġri, straordinarji f’dak li hu impatt li dawn qed iħallu, però straordinarji wkoll fil-konsegwenzi li jista’ jkollhom jekk bħala Unjoni Ewropea, bħala żona monetarja biż-Żona Ewro ma jkollniex il-mekkaniżmi kif nirrispondu għal dan.  

Għalkemm kultant fid-diskussjoni li qed issir jingħataw ċerti statements li they blear ftit is-sitwazzjoni vera u forsi jallarmaw ftit iżżejjed, ir-realtà hija li kulħadd jirrikonoxxi li għad għandna iktar x’nagħmlu biex inkomplu nsaħħu l-istrutturi tal-Unjoni Ewropea.  Għalhekk kien hemm il-qbil li jiġi stabbilit mhux mekkaniżmu temporanju li huwa l-EFSF, imma li jkollna mekkaniżmu permanenti li huwa l-ESM li jkun irid jiġi wkoll f’dan il-Parlament biex nirratifikawh. Id-diskussjoni bejn il-kapijiet tal-gvern u l-ministri tal-finanzi hija dwar kif nistgħu nantiċipaw dan biex jekk jista’ jkun jidħol fis-seħħ fl-2012.  Jiena se nispjega li huwa fl-interess tagħna li dan jiġri għax it relieves dawn il-garanziji li dan il-Parlament qed jintalab jagħti, però huwa sfond li juri li l-Unjoni Ewropea qed ikollha tirrispondi b’mod drammatiku għal dak li qed jiġri b’mekkaniżmi li ma kienx hemm qabel.  Dan biex nindirizzaw kriżi li nafu r-riskji tagħha.  

Sur President, il-kriżi tal-Greċja mhijiex kriżi Griega.  Ħafna drabi meta nitkellmu man-nies hemm barra s-sentiment huwa li aħna m’għandniex x’naqsmu għax wara kollox kienu huma li daħlu f’dawn il-problemi.  Niġi mistoqsi għaliex qed nintalbu li nagħmlu tajjeb għal dak li ġara fis-sitwazzjoni tal-Greċja.  Kulħadd jaf li r-realtà hi li jekk il-Greċja ma tiġix sostnuta f’dan il-mument ta’ diffikultà, ir-riperkussjonijiet ma jkunux limitati biss għall-Greċja imma hemm riperkussjonijiet serji li qed naraw ix-xquq tagħhom evidenti.  Jumejn ilu rajna dan fir-rigward tal-bank Dexia, bank Belġjan u Franċiż, fejn l-gvernijiet kellhom jintervjenu minħabba l-livell ta’ exposure li għandu għad-dejn tal-Greċja u l-impatt li kien qed ikollu fuq l-istabilità tiegħu.  Dan juri li r-riperkussjonijiet huma hemm, jiġifieri s-sitwazzjoni hija li jekk il-Greċja taċċentwa d-diffikultajiet tagħha u tasal f’livell li ma tistax issostni lilha nnifisha, hemm mewġa ta’ riperkussjonijiet li hija ħafna ikbar minn dak li qed nintalbu li nerfgħu issa biex dan ma jiġrix.  Dan hu li rridu nirrealizzaw, u wara kollox din is-sitwazzjoni għexnieha, u għexnieha mhux 80 sena ilu, imma tliet snin ilu meta kellna l-Lehman, li dakinhar il-Gvern Amerikan iddeċieda - u kellu kull leġittimità jagħmel hekk – li ma jintervjenix minħabba li dak huwa bank privat li lilu ma jaffettwahx.  

Illum kulħadd jirrikonoxxi li kieku ħadu deċiżjoni differenti kieku llum forsi m’aħniex qed niddiskutu dak li qed niddiskutu.  Forsi wieħed jgħid li fil-futur xorta kien se jiġri hekk għax il-bubble kienet qed tinbena, però nafu li l-konsegwenzi ta’ dak kien li ħoloq kollass fl-istituzzjonijiet finanzjarji fl-Amerika, fl-Ingilterra, fl-Ewropa u f’diversi pajjiżi oħrajn ġab kollass ekonomiku li sfortunatament batewh il-miljuni ta’ ħaddiema li madwar l-Ewropa kollha tilfu l-postijiet tax-xogħol.  F’dak il-perjodu anke l-banek u l-fabbriki ta’ pajjiżna ġew affettwati minn din ir-realtà u rajna l-ħaddiema tagħna jmorru fuq il-four-day week.  Waqt li nifhem is-sentiment  tan-nies hemm barra li jesprimu ruħhom b’tali mod li jgħidu l-problema hija ’l bogħod minna għax il-problema hija fil-Greċja, ir-realtà hija li l-problema tal-Greċja, l-isfida tal-Greċja hija l-problema tagħna wkoll u ma nistgħux naħarbu minnha.  

Għalhekk, fit-8 ta’ Mejju 2010, il-Kunsill tal-Unjoni Ewropea kien ħa d-deċiżjoni li l-Greċja tingħata għajnuna finanzjarja li għal pajjiżna kienet tfisser self bilaterali ta’ €74.5 miljun.  Il-parti tagħna, meta tħares lejn il-pakkett ta’ €80 biljun li qed jerfgħu l-pajjiżi kollha sħabna fl-Unjoni Ewropea, ma tidhirx li hija kbira, però bħala pajjiż illum membru taż-Żona Ewro rridu nerfgħu wkoll il-parti tagħna tar-responsabilità lejn l-istabilità tal-munita tagħna li hija l-munita ewro u l-istabilità tal-ekonomija mhux biss taż-Żona Ewro imma taż-żona Ewropea.  Qed ngħid hekk għax illum kulħadd jammetti li jekk il-kriżi taċċentwa ruħha ma tolqotx biss iż-Żona Ewro imma tolqot lill-Ewropa kollha.  Anzi r-realtà hi - u kien għalhekk li l-President tal-iStati Uniti Obama esprima ruħu b’ċerta preokkupazzjoni f’dawn l-aħħar ġranet – li tolqot lid-dinja kollha, inkluż l-Amerika, iċ-Ċina u kull min hu espost għad-dejn tal-pajjiżi tal-Ewropa.  Jiġifieri kien hemm din il-ħtieġa li nagħmlu dan.  

Irrid ngħid li l-ftehim li sar mal-Greċja għandu kondizzjoni għax il-parlamenti rispettivi m’aċċettawx li jsellfu lill-Greċja bla kondizzjoni.  Il-kondizzjoni primarja kienet li l-Greċja tagħmel programm li jwassalha għal vijabilità ekonomika u sostenibilità finanzjarja.  Il-Gvern Grieg ġie mitlub għal diversi drabi jieħu miżuri mhux faċli imma miżuri meħtieġa biex inaqqas l-ispiża tiegħu u jżid id-dħul tal-Gvern b’mod partikolari bl-infurzar ikbar ta’ taxxi fil-pajjiż u jieħu miżuri oħrajn biex jinċentiva tkabbir ekonomiku.  Dan kellu jagħmlu b’mod partikolari billi jiftaħ l-ekonomija għal iktar parteċipazzjoni fis-settur privat permezz ta’ programm ta’ privatizzazzjoni kif ukoll riformi importanti li huma meħtieġa fis-settur tax-xogħol.  

Irrid ngħid ukoll li kull disbursement li jsir huwa marbut ma’ assessment li jrid isir mill-Bank Ċentrali Ewropew, il-Kummissjoni Ewropea u l-Fond Monetarju Internazzjonali b’mod konġunt, imsejjaħ it-Troika.  Wara li jagħmlu analisi ta’ fiex waslet il-Greċja fl-implimentazzjoni ta’ dan il-programm, dawn jirrakkmandaw lill-Kunsill tal-Ministri biex isir id-disbursement li hu miftiehem.  Fil-fatt, hekk sar u għall-parti ta’ pajjiżna bħala self ħriġna madwar €19.77 miljun fl-2010 u fl-2011 sal-lum ħriġna t-tranches ta’ €20 miljun.  Suppost, jekk kien hawn min segwa dak li qed jiġri, f’nofs Ottubru kellna noħorġu tranche ieħor li għal Malta kien ifisser €5 miljun oħra.  Però billi t-Troika ma waslitx bir-rapport tagħha sal-laqgħa tal-Kunsill tal-Ministri, ma waslitx għall-konklużjoni tagħha – kif nafu kienu marru diversi drabi u ma kenux għadhom sodisfatti bil-progress li kien qed isir - id-deċiżjoni ġiet posposta għal iktar tard wara li anke l-Gvern Grieg ta indikazzjoni l-bieraħt lura fil-laqgħa li kellna Luxembourg tal-ministri tal-Euro Group li l-Greċja ma kellhiex bżonn dan it-tranche qabel nofs Novembru u allura setgħet tistenna li jiġi konkluż il-proċess tar-rapport tat-Troika biex il-pajjiżi jkunu jistgħu japprovaw dan is-self partikolari.  

Hawnhekk tidħol id-diskussjoni iktar wiesgħa li qed issir fuq is-sostenibilità finanzjarja tal-Greċja.  Kif nafu f’dan il-programm u anke fl-emendi li saru għall-agreement mal-Greċja, kien hemm concern dwar kemm il-Greċja qed tilħaq il-miri tagħha.  Fil-fatt l-indikazzjonijiet huma li anke f’dak li huwa tnaqqis tad-deficit jidher li hemm slippage, mhux kbir ħafna imma hemm slippage.  Hawn qed nitkellmu fuq 7.8% of GDP ta’ xi 8.5% of GDP.  Imma iktar importanti, ir-riformi ekonomiċi li huma meħtieġa li jsiru fil-Greċja donnhom qed itulu iktar biex jiġu esegwiti.  Hemm problemi serji biex jesegwixxu għax hemm ħafna strikes għaddejjin.  Kien hemm anke strike fl-uffiċċju nazzjonali tal-istatistika tagħhom u allura lanqas l-informazzjoni meħtieġa mit-Troika ma kienet qed tkun forthcoming.  

Dan kollu kien qed iżid il-problema għax id-deċiżjoni bilfors kellha tiġi posposta għax hekk hu l-ftehim u hekk hi r-rabta ma’ kull parlament.  Anke kieku l-Greċja talbuni biex nagħti disbursement, dan ma stajtx nagħmlu għax jien marbut b’dan il-Parlament li biex nagħmel id-disbursement irid ikun hemm ir-rapport pożittiv tat-Troika.  Jekk ir-rapport pożittiv tat-Troika ma jsirx jien qua Ministru tal-Finanzi m’iniex awtorizzat li nagħti d-disbursement.  Jekk tinbidel dik iċ-ċirkostanza rrid niġi quddiem dan il-Parlament.  Din mhijiex rabta li għandi jien, tafu biżżejjed id-dibattiti li qegħdin isiru f’diversi parlamenti oħrajn fl-Ewropa kollha dwar din is-sitwazzjoni, li bir-raġun kollu qed toħloq aġitazzjoni fis-swieq għax din jipperċepixxuha bħala nuqqas ta’ deċiżjoni mill-gvernijiet, imma l-gvernijiet, b’ċerta leġittimità demokratika, ma jistgħux jagħmlu mod ieħor għax ikunu qed imorru kontra dak li ġie miftiehem.  

Kif tafu wkoll hemm id-diskussjoni iktar wiesgħa dwar it-tieni pakkett għax kien evidenti li, minkejja l-isforzi li kien qed jagħmel il-Gvern Grieg, is-sitwazzjoni fil-Greċja xorta kienet qed tiddeterjora ruħha.  Għaldaqstant fis-summit tal-21 ta’ Lulju, li diġà għamilt aċċenn għalih, il-kapijiet tal-gvern kienu qablu li jrid jiġi studjat it-tieni pakkett ta’ għajnuna lill-Greċja li seta’ jlaħħaq mal-€109 biljun - biex nagħmilha ċara dan m’aħniex qed nirratifikawh illum - din id-darba bi qbil li r-rati jkunu ftit iktar baxxi u l-maturità ftit iktar fit-tul biex jippermetti lill-Greċja tidħol f’livell ta’ sostenibilità.  Kien hemm qbil ukoll fuq programm ta’ madwar €50 biljun ta’ privatizzazzjoni li kellha tagħmel il-Greċja kif ukoll dak li huwa l-voluntary private sector involvement.  Jiġifieri kien intlaħaq ftehim volontarju li l-istituzzjonijiet finanzjarji fil-Greċja jidħlu f’mekkaniżmu ta’ rollovers tas-self tagħhom biex jassiguraw li l-Greċja ma tibqax tiġi kull ftit xhur għandha bżonn tirrifinanzja dejn antik, imma jkun hemm mekkaniżmu f’dan is-sens. 

Kien hemm ukoll qbil li l-Unjoni Ewropea riedet issaħħaħ il-mekkaniżmu tal-EFSF għax id-diskussjoni kienet li jekk il-Greċja tiġi megħjuna, allura m’għandhiex tiġi megħjuna b’pakkett ieħor ta’ loans bilaterali imma għandu jiġi kkonsidrat ukoll il-mekkaniżmu tal-EFSF.  Hemmhekk kien hemm diskussjoni wkoll dwar il-ħtieġa li jiġi ratifikat it-tibdil li qed nipproponu llum tal-EFSF anke biex tingħata flessibilità ikbar lil dan l-istrument biex ikun jista’ jintervjeni mhux biss b’mod dirett ma’ stat membru ieħor, imma li jkun jista’ jagħmel numru ta’ interventi fuq is-swieq biex jgħin li tinħoloq stabilità.  Dan biex tiġi eliminata l-possibilità li stat jiġi għal ġol-mekkaniżmu għax terġa’ tikkalma s-swieq bil-faċilità.  Ġiet diskussa wkoll il-possibbilità li l-mekkaniżmu jintuża bħala soluzzjoni f’każ li jkun hemm banek sistematiċi f’pajjiż partikolari, fejn il-pajjiż ikun jista’ jersaq quddiem dan il-mekkaniżmu biex dan iseħħ.  

Irrid ngħid li f’dawn il-ħafna aspetti għad m’hemmx il-qbil kompletament, jiġifieri għad hemm diskussjoni fuq dan il-livell.  Parti mid-diskussjoni b’mod partikolari kienet dwar il-Greċja li mbagħad ġiet riżolta f’dawn il-jumejn.  Kien hemm ukoll it-talba tal-Fillandja li, jekk ikun hemm it-tieni pakkett tal-Greċja, minħabba commitments elettorali li kien hemm fil-kampanja, riedet li jkun hemm xi forma ta’ garanziji fuq is-self li jrid isir.  Meta l-Fillandja ħadet dik il-pożizzjoni u baqgħet issostni dik il-pożizzjoni, il-Gvern Malti flimkien ma’ ħames pajjiżi oħrajn insistejna li jekk se tingħata xi forma ta’ garanzija lill-Fillandja jrid ikun hemm il-possibilità li kull pajjiż jista’ jitlob li anke hu jidħol f’dak il-mekkaniżmu ta’ garanzija.  Insistejna li m’huwiex ġust li pajjiż jiġi trattat b’mod u ma jkunx hemm il-possibilità li l-pajjiżi l-oħra jiġu trattati bl-istess mod.  

Wara diskussjonijiet twal u diversi proposti li saru mill-EFSF, min qed imexxi l-fond innifsu u anke l-Gvern Grieg f’dawk li huma l-elementi ta’ garanzija li setgħu effettivament jagħtu, kien jidher ċar li l-formola kienet se tkun diffiċli ħafna u l-formola li nstabet hija formola expensive ħafna wkoll għall-pajjiż li jagħżel li jidħol f’dan il-mekkaniżmu.  Għaliex?  Ħalli nispjega ftit kif il-Finlandja, jew teknikament anke Malta, jekk tagħżel, tista’ titlob dawn il-garanziji, però meta ra l-pakkett sħiħ il-Gvern iħoss li m’huwiex fl-interess tagħna li nitolbuh.  Però ejja nifhmu ftit  il-mekkaniżmu ta’ kif ġiet riżolta din l-issue tal-garanziji. 

Is-sistema tal-garanziji se taħdem billi l-Gvern Grieg joħroġ bonds apposta.  Issa fl-opinjoni tiegħi diġà hemm issue dwar x’se jagħtu lura dawn il-bonds jekk il-garanzija tiegħi se tkun qed tistrieħ fuq il-bonds ta’ gvern li fuq kollox jien qed nipprova nsellfu u niggarantilu.  Mela l-Gvern Grieg se joħroġ bonds ġodda li bank privat se jpartat ma’ bonds oħrajn li kienu waslu biex jimmaturaw.  Dawk il-bonds li dan il-bank se jkun qed ipartat se jpoġġihom fi trust apposta biex din it-trust fuq perjodu ta’ snin u mhux imedjatament, tibda tbigħhom biex tikkonvertihom f’cash, u dak il-cash tixtrihom fi AAA rated bonds.  Mela dak huwa kif se jiġi l-fond li fuqu se tingħata l-garanzija.  Il-garanzija ma tistax teċċedi 20% ta’ dak li se jingħata bħala self.  Mela effettivament se jkun qed jiggarantixxi parti żgħira ħafna, one-fifth ta’ dak li wieħed ikun qed isellef biex tingħata t-tieni bailout.  

Iżda hawnhekk fejn qiegħda l-“imma”?  L-“imma” hija li l-mekkaniżmu tal-ESM li, kif tafu, se jkun ibbażat fuq kapital li se joħroġ kull pajjiż, waqt li sal-lum il-ftehim hu li l-ewwel parti tal-kapital tinqasam fuq ħames snin - jiġifieri fil-każ ta’ Malta l-kapital tagħna se jkun ta’ €58 miljun jinqasam fuq ħames snin, jiġifieri noħorġu €11 miljun fis-sena mill-2013 - il-pajjiż li se jitlob il-garanzija jrid jagħmel id-down payment tal-kapital kollu immedjat.  Jiġifieri kieku aħna nagħżlu li nieħdu l-garanzija, biex ikollna garanzija ta’ 20%, effettivament rridu nħallsu prezz ta’ 50% ta’ €50 miljun immedjati minflok maqsumin u jkollna l-ħlas ta’ interessi, għax dawk irridu nissellfuhom u nħallsu l-interessi fuqhom biex inpoġġuhom fuq dan il-fond.  Allura ħassejna li l-prezz hu għoli anke għaliex – u hawn importanti - jekk jiġi meħtieġ li l-garanzija tinġibed, jiġifieri għal xi raġuni trid titħallas il-garanzija, dak in-nominal amount ta’ dik il-garanzija il-pajjiż jeħodha lura meta jimmaturaw dawk il-bonds li fihom ġie investit.  Jiġifieri dawk il-bonds ma jistgħux jiġu mibjugħin biex titħallas il-garanzija immedjatament, imma jekk verament jiġri li trid tiġbed il-garanzija, dawk il-flus il-pajjiż se jeħodhom lura 15-il sena u jista’ jkun anke 30 sena wara. 

Meta saret din id-diskussjoni kien evidenti li waqt li riedu jagħtu soluzzjoni lill-Fillandja li tkun tista’ tgħid li ħadet xi forma ta’ garanzija, però bil-mod expensive kif saret, il-messaġġ kien li waqt li tista’ teħodha, ma jaqbillekx.  Naħseb mhux jien waħdi, imma kien hemm l-Olanda u diversi pajjiżi oħrajn li meta ġiet konkluża kif se jaħdem il-mekkaniżmu qalu:  Aħna ġġelidna għal equal treatment, l-aqwa li kull pajjiż għandu dritt li jagħżilha, imma meta nanalizzawha aħna ngħidu li ma jaqblilniex.  Din kienet l-istess konklużjoni li wasalna għaliha aħna.  Ovvjament din il-Kamra jista’ jkollha opinjoni tagħha li wieħed jevalwa.  Pajjiż jista’, jekk irid, jagħżel li jmur għal dik it-triq, imma l-parir tiegħi huwa li m’huwiex ideali għax mhux biss ma tagħtina xejn imma tpoġġi ħafna iktar burden fuqna għax inkunu rridu noħorġu €50 miljun fuq l-EFSF iktar kmieni minn ħaddieħor.  Għalhekk l-indikazzjoni li tajna kienet li meta nikkonsidraw dak li ġie konkluż, Malta mhux se teżerċita d-dritt li għandha li jekk trid tidħol fil-mekkaniżmu tal-garanzija. Fil-fatt baqgħet issostni biss il-Fillandja u fil-media internazzjonali it was described a bit as a raw deal għall-Fillandja f’dik li hija l-garanzija li kienet qed tingħata.  

Sur President, irrid niċċara li dan kollu huwa biss il-building blocks tat-tieni bailout għall-Greċja.  Nerġa’ niċċara li dan m’huwiex parti la mir-riżoluzzjoni u lanqas mill-emendi li qed isiru llum għax dawn jirreferu biss għall-pagament li qed isir taħt l-ewwel ftehim.  Dan it-tieni pagament huwa marbut ma’ programm li verament juri li se jwassal għas-sostenibilità tal-Greċja u allura dik hija diskussjoni li bħalissa għaddejja fuq livell iktar intensiv.  

L-emenda li għandna f’dan il-Parlament hija marbuta mal-mekkaniżmu tal-EFSF li, kif għedt, inħasset il-ħtieġa li dan fit-totalità tiegħu ikun €440 biljun u mhux €250 kif ġie ikkalkulat oriġinarjament meta raw kif se taħdem din l-istruttura.  Allura hawn qed nagħmlu l-emenda biex dan il-Parlament jiffaċilita ż-żieda ta’ din il-garanzija.  Issa hawn irrid niċċara li l-European Stability Mechanism, jiġifieri l-mekkaniżmu permanenti li huwa intenzjonat li ma jidħolx aktar tard mill-2013 - għalkemm hemm diskussjoni li nipprovaw inħaddmuh fl-2012 jekk kull pajjiż jirnexxilu jirratifika minn kull parlament - jissostitwixxi dawn il-garanziji.  Jiġifieri taħt l-ESM aħna mhux se nżommu aktar struttura ta’ garanziji imma tkun struttura ta’ callable capital.  Il-paid-up share capital tagħna se jkun limitat għal €58 miljun li mbagħad bil-callable capital li jkollha l-ESM, tkun tista’ tissellef mingħajr ma jinċidi fuq id-dejn. 

Hawn ta’ min ngħid li l-problema tal-EFSF hi li kull darba li aħna napprovaw li l-mekkaniżmu jiskatta, bħal fil-każ tal-Irlanda jew fil-każ tal-Portugall, dan jinċidi fuqna fis-sens li dik il-parti ta’ self li aħna nagħtu effettivament tfisser li tiġi called on il-garanzija tagħna u allura tiżdied mad-dejn tagħna.  Din hi d-diffikultà kbira tal-EFSF għax dan qed ipoġġi piż akbar fuq il-pajjiżi kollha biex jgħinu lill-oħrajn.  Mill-banda l-oħra l-ESM dan ineħħih għax l-ESM prattikament hu istituzzjoni finanzjarja indipendenti.  Jiġifieri se jkollha x-share capital tagħha, tista’ tissellef mis-swieq, tista’ toħroġ bonds tagħha, tista’ tagħmel li trid biex tiġbor il-kapital li hemm bżonn biex tintervjeni, għalkemm kull intervent xorta jrid l-approvazzjoni tal-ministri rispettivi. 

Naħseb li bħala introduzzjoni tiegħi dan hu biżżejjed.  Issa nisma’ ftit il-kummenti tal-Oppozizzjoni u mbagħad inwieġeb fil-konklużjoni.  Nirringrazzjak, Sur President.

MR SPEAKER:  Aktar rimarki?  Il-Kap tal-Oppożizzjoni. 

ONOR. JOSEPH MUSCAT (Kap tal-Oppożizzjoni):  Għalina l-interess nazzjonali jiġi l-ewwel u dak li se niddiskutu llum f’din il-Kamra nemmen li huwa xprunat mill-fatt li għalina, iż-żewġ naħat, pajjiżna jiġi l-ewwel u li l-interess Ewropew għalina huwa importanti u vitali.  Kuntrarju forsi għal ħafna partiti fl-oppożizzjoni madwar il-Kontinent, dan il-partit għażel li jieħu pożizzjoni responsabbli, mhux popolista u li tħares l-interess tal-pajjiż.  Dan il-partit ma ħax pożizzjoni li forsi jiggwadanja xi punti fil-mument imma ħares lejn x’verament jaqbillu l-pajjiż u tajjeb li dan il-Parlament illum jagħti lill-poplu tagħna messaġġ ċar u bla ekwivoku li mhuwiex fl-interess tagħna li l-Greċja tinżel u mhuwiex fl-interess tagħna li l-ewro jfalli. L-ewro hija l-munita tagħna u għalhekk hu fl-interess ta’ pajjiżna li tkun munita b’saħħitha u munita rispettata. 

F’dan il-waqt il-prezz tal-falliment tal-Greċja jkun simili għal dak li ġara bil-falliment tal-Lehman u, kif qed jgħidu b’mod korrett ħafna l-Fond Monetarju Internazzjonali, ikollu konsegwenza fuqna, fuq l-Ewropa u fuq id-dinja.  Madankollu biex inkunu responsabbli rridu nkunu nafu x’inhuma l-limiti tagħna, ir-red blinds tagħna bħala pajjiż u bħala Parlament.  Irridu nkunu nafu safejn nifilħu niddejnu u safejn nifilħu nagħtu garanziji.  Għalhekk dejjem ħadna pożizzjoni bilanċjata.  Sfortunatament id-diskors li għadni kif smajt mill-Ministru tal-Finanzi kien aktar qisu diskors ta’ bejjiegħ tas-sapun li qed jipprova jikkonvinċi li m’hemmx problemi u kollox ward u żahar.  Jiddispjaċini imma naħseb li mal-poplu rridu nkunu ferm aktar onesti u ngħidu li iva, jeżistu problemi enormi.  M’aħniex qalbna maqtugħin minn dawn il-problemi imma rridu nirrikonoxxuhom. 

Sur President, fl-aħħar ġimgħat ukoll rajna li l-Gvern sfortunatament qed jinqeda bil-prudenza li qed nuru aħna biex iħalli lill-poplu fid-dlam filwaqt li parlamenti oħra ilhom ġimgħat sħaħ jiddiskutu x’inhu għaddej.  Jien ħadt ir-ruħ nisma’ lill-Prim Ministru, waqt intervista fil-festi tal-Indipendenza, jgħid li jekk hemm bżonn inlaqqgħu l-Parlament kmieni, imma din kienet dikjarazzjoni magħmula biss fis-saħna tal-mument lill-ġurnalista, għax wara dan ma smajna assolutament xejn.  Aħna għedna minn din in-naħa li se niltaqgħu biex niddiskutu.  Minflok dan il-Parlament inżamm sajjem għal perjodu twil ħafna. Naħseb li ma kien ikun hemm oppożizzjoni mingħand ħadd li nitkellmu aktar fit-tul dwar dak kollu li hu għaddej.  Saħansitra l-Gvern għadu ma ħariġx statement sħiħ dwar x’inhu l-exposure tiegħu u ta’ pajjiżna għal dak li qed iseħħ. 

Sur President, nemmen li hemm bżonn li l-Gvern jispjega ferm aktar il-pożizzjoni tiegħu, għax fil-verità ħafna mill-assigurazzjonijiet li smajna f’dan il-Parlament fil-ftit drabi li ddiskutejna din l-issue, kienu ferm differenti mill-affarijiet li qrajna fil-media internazzjonali li onestament tatna aktar informazzjoni milli ta l-istess Gvern.  Anzi jiena ngħid li l-Prim Ministru żgwida lill-Parlament għax meta tkellem l-aħħar dwar din l-issue qalilna li m’hemmx kriżi.  Din kienet inkonsistenza kbira min-naħa tiegħu. Jiena nemmen li l-ewwel pass biex jinstabu s-soluzzjonijiet huwa li mhux nipprovaw inpinġu kollox sabiħ, lanqas li npinġu kollox ikrah imma li ngħidu r-realtà.  Fil-25 ta’ Lulju li għadda ħafna minna naħseb li kważi waqgħu mis-siġġu meta fi stqarrija ministerjali tiegħu dwar il-laqgħa tal-kapijiet tal-istat u tal-gvern taż-Żona Ewro li saret tliet ijiem qabel, il-Prim Ministru qal hekk: 

“Nixtieq li mill-ewwel nagħti l-kuntest korrett ta’ din il-laqgħa.

L-ewwelnett din il-laqgħa ma saritx għax l-ewro kien jew qiegħed fi krizi.  Il-munita ewro hija munita b’saħħitha u minkejja t-taqlib kollu li għaddej, żammet il-valur tagħha.”.
Mela jgħid li l-ewro b’saħħitha, u li żammet il-valur tagħha, imma rridu naraw il-kuntest ta’ dak li qed jiġri mad-dollaru Amerikan u kemm hu mertu tal-euro ta’ dak li qed jiġri u d-demertu tad-dollaru Amerikan.  Imma mhux tgħid li mhux għaddejja kriżi f’dan il-kontest.  Anzi l-Prim Ministru jiġbidli sieqi u jgħidli li l-kriżi internazzjonali mhux qed tikkonoxxi dan u issa qed jgħid li ma kienx hemm kriżi.  Imma ejja ninsew dan kollu, għax il-kriżi tal-euro ma titkejjilx biss mill-valur tal-munita.  Dan il-kontest jiddependi mill-imgħaxijiet li s-swieq qed jitolbu biex isellfu lill-pajjiżi membri tagħha.  Il-fatt li pajjiżi bħalma hi l-Italja u Spanja qed jiġu attakkati għax huma fl-ewro hu indikattiv.  Meta wieħed jitkellem dwar il-contagion, wieħed irid jipponta subgħajh lejn iż-żona nnifisha bħala tali u mhux lejn xi pajjiż partikolari. 

Dan kollu qed ngħidu biex inkunu realistiċi dwar dak li qed nagħmlu u mhux nipprovaw ngħidu:  Iva, issa kollox sew.  Le issa mhux kollox sew.  Jiddispjaċini, l-affarijiet irridu naffaċċjawhom b’realiżmu u r-realiżmu biss jista’ jagħtina l-konvinzjoni u l-kuraġġ li dak li qed nagħmlu se jħalli riżultat u mhux nimlew ħafna dikjarazzjonijiet li sinċerament kienu dikjarazzjonijiet politiċi, xejn tekniċi u mhux ibbażati fuq ir-realtà, imma fuq dak li wieħed irid jistħajjel li hija r-realtà.  Jien għalhekk nittama li l-Gvern Malti jagħmel analisi veritiera tas-sitwazzjoni qabel ma jieħu pożizzjoni, liema pożizzjoni mbagħad jiġi hawnhekk biex jiddiskuti wara li fil-fatt ittieħdu d-deċiżjonijiet.  Dan li qed nagħmlu llum hu de facto rubber stamping. Gvernijiet oħra jgħidu x’kienet l-analisi u l-argumentazzjoni tagħhom fil-Kunsill Ewropew b’mod speċifiku.  Xi kultant in-nuqqas ta’ argumentazzjoni min-naħa tal-Gvern Malti f’dan il-Parlament dwar xi jkun qal u x’pożizzjoni jkun ħa fil-Kunsill Ewropew - xi ħaġa li aħna ma nistgħux niskrutinizzaw għax sfortunatament il-Kunsill Ewropew hu wieħed minn dawk il-fora Ewropew, kuntrarju għall-Parlament Ewropew, li m’hemmx trasparenza fil-mod ta’ kif isiru l-proceedings, aħna bl-ebda mod ma nistgħu nkunu nafu minn barra x’qed jgħid il-Gvern Malti - in-nuqqas ta’ spjegazzjoni tal-Gvern Malti dwar il-pożizzjoni tiegħu mhux f’din l-issue imma f’diversi issues tista’ tiġi interpretata b’żewġ affarijiet: Jew li l-Gvern ma jridx ikun trasparenti jew li l-Gvern m’għandux pożizzjoni fil-verità.  Waħda aktar gravi mill-oħra speċjalment meta l-Gvern jagħżel is-skiet. 

Case in point kienet il-konfużjoni kollha dwar l-issue tal-collateral, jiġifieri li jkollna x’jagħmel tajjeb mal-Greċja għall-flus li qed insellfu.  Hawnhekk jiddispjaċini ngħid li l-Ministru tal-Finanzi llum ipprova jiżgwida l-affarijiet minn kif fil-fatt żviluppaw.  Fit-23 ta’ Settembru, mhux aħna, imma l-Ministru tal-Finanzi, waħdu, mar fuq il-mezzi tax-xandir u qal li Malta uffiċjalment talbet għall-collateral.  Hekk ġie kkwotat li qal.  Ħareġ jiftaħar li qed jagħmel dan qisu ried ipinġi lilu nnifsu bħala l-paladin biex jurina kemm aħna b’saħħitna li se nġibu s-security.  Ħareġ jiftaħar biex juri kemm kapaċi jżomm iebes.  Ġimgħa wara, fl-1 ta’ Ottubru, il-Prim Ministru beda jdoqq l-irtirata.  Imma għalija huwa inkwetanti anke dak li qal il-Prim Ministru għax ma jaqbilx ma’ dak li qal illejla l-Ministru tal-Finanzi.  Il-Prim Ministru qal li Malta se żżomm id-dritt li titlob għal dan il-collateral.  Minn hawn u ftit ħin ieħor nasal għaliex din hija contradiction minnha nnifisha. 

Issa l-bieraħ insiru nafu li fl-ECOFIN il-Ministru tal-Finanzi la għamel talba għall-collateral u lanqas żamm il-famuż dritt li jitlob għall-collateral li semma l-Prim Ministru tlett ijiem qabel.  Jiġifieri la għamel it-talba biex ikun hemm x’jagħmel tajjeb u lanqas żamm id-dritt li jagħmel talba biex ikun hemm x’jagħmel tajjeb.  Għalhekk wieħed jistaqsi:  Dan id-diskors kollu u t-tidwir minn fejn ġej?  Jien naħseb li kien sepliċement posturing politiku irresponsabbli fl-aħħar mill-aħħar.  X’tip ta’ collateral kien qed jippretendi l-Gvern jew fil-verità kienet sempliċement mossa politika wara dak li ġara min-naħa Fillandiża? 

Issa ħalli nispjega għaliex qed ngħid li d-diskors tal-Prim Ministru, fejn qed jirriżerva dritt li jitlob għal collateral, fl-ewwel ta’ Ottubru f’“The Times” hija contradiction in terms. Jew il-Prim Ministru dakinhar ma kienx jaf x’qed jgħid jew ingħata parir ħażin. Hemm darba biss li tista’ titlob collateral, u dan hu meta tagħti loan.  Kull min iseffaq wiċċu ma’ bank ukoll għal sempliċi loan żgħir, din jafha.  Ma jeżisti l-ebda dritt li l-ewwel issellef lil xi ħadd imbagħad għaxar snin oħra tgħidlu li se żżomm id-dritt li titolbu biex jagħmel tajjeb.  Jiġifieri jew il-Prim Ministru ma kienx jaf x’qed jgħid meta għamel dik id-dikjarazzjoni, jew inkella ngħata parir ħażin ħafna għax dak li qal assolutament hija contradiction in terms.  Kien kliem fl-ajru u f’dan kollu l-Gvern ħareġ lilu nnifsu u sfortunatament lil pajjiżna ta’ dilettant.  Fil-verità l-Gvern ċeda l-punt tiegħu dwar il-collateral jekk qatt kien jeżisti, għax dan kien ifisser li jrid iħallas parti sostanzjali mill-kontribuzzjonijiet tiegħu f’daqqa, kif ukoll kien hemm kondizzjonijiet oħra.  Il-Gvern Malti ovvjament m’għandux ir-riżorsi biex jagħmel dan minħabba n-nuqqas ta’ għaqal li bih qed imexxi l-finanzi ta’ pajjiżna.  Issa minkejja li dan it-tidwir kollu forsi ma ġibidx l-attenzjoni tal-media, dan fil-fehma tiegħi hu fjask tekniku għal dan il-Gvern u li jħammar wiċċ pajjiżna.  Sewwa nagħmlu niddefendu l-interess nazzjonali, iżda biex nagħmlu dan irridu nkunu preparati u mhux sempliċement nikkopjaw u mbagħad inċedu mill-ewwel.  Wisq naħseb li dan kien każ ieħor fejn il-Gvern kien qed jippoża li hu iebes fin-negozjati meta fil-fatt -  minkejja li għandi d-dubji tiegħi dwar kemm il-pożizzjoni tiegħu kienet ġustifikata - m’għandux stamina biex verament iżomm pożizzjoni.  Issa ħalli nitkellem dwar issues oħra.

Sur President, il-Gvern irid jgħid ċar u tond x’se tkun il-pożizzjoni tiegħu dwar il-financial transaction tax li l-President tal-Kummissjoni Ewropea qal li jixtieq li jibda miż-Żona Ewro kemm-il darba ma jirnexxilux mal-Unjoni Ewropea kollha.  Ħa nkun ċar; din in-naħa hija totalment kontra dan il-konċett jekk ma jkunx introdott globalment, b’mod li ma jġibx lil pajjiżna jew lill-Ewropa fi żvantaġġ meta tqis il-politika tagħna komuni bħala pajjiż tas-servizzi finanzjarji.  Kulħadd jifhem li r-Renju Unit hu l-istat membru li qed iżomm l-aktar iebes kontra d-dħul ta’ din it-taxxa fuq livell tas-27 pajjiż u b’xi mod jew ieħor bħala Malta nistgħu nserrħu ħafna fuq din il-pożizzjoni riġida Ingliża.  Madankollu jekk Barroso jimxi biex jipprova jdaħħalha fiż-Żona Ewro, bir-Renju Unit mhijiex fiż-Żona Ewro u bl-Irlanda li għandha l-kondizzjonijiet tal-bail-out imposti fuqha, irid ikun hemm assigurazzjoni - u nittama li l-Prim Ministru jagħtihielna llum - li l-Gvern Malti mhux se jiċċaqlaq dwar dan il-punt anke meta jiġi biex jiddiskuti bħala 17-il membru taż-Żona Ewro u ma jċedix pulzier fuq din it-taxxa li tista’ tipperikola l-qasam tas-servizzi finanzjarji tagħna.  

Il-pożizzjoni tal-practitioners lokali fis-servizzi finanzjarji nafuha, u din il-Kamra llum għandha dritt li jkollha pożizzjoni ċara min-naħa tal-Gvern, mhux biss fl-ambitu tal-EU 27 imma anke tal-Euro Zone, jekk il-President tal-Kummissjoni Ewropea jmur għal fallback position li tkellem dwarha ftit tal-jiem ilu.  Hemm bżonn inkunu nafu jekk il-Gvern għamilx impact assessment dwar l-effett tad-dħul ta’ din it-taxxa fuq l-ekonomija nazzjonali.  Jiena ma naħsibx li dan il-Parlament f’dan l-istadju jistħoqqlu opinjonijiet.  Jistħoqqilna u l-pajjiż jistħoqqlu cold assessment tas-sitwazzjoni.  Għalkemm il-pożizzjoni tar-Renju Unit hija magħrufa, dik tal-Irlanda u l-Lussemburgu għad hemm ċerti mistoqsijiet dwarhom, u billi l-mudell taċ-ċentru finanzjarju jixbaħ lil dawn tal-aħħar, wieħed għandu jkun jaf kif jaħsbuha u anke aħna għandna nieħdu l-lead f’din is-sitwazzjoni. 

Tajjeb ukoll inkunu nafu r-reazzjoni tal-Gvern għar-rapporti dwar korrispondenza iebsa minn istituzzjonijiet Ewropej dwar id-dejn u s-sitwazzjoni finanzjarja ta’ pajjiżna li ġie rrapportat li ġiet diskussa fil-Kabinett u li ċ-ċaħda li kien hemm fil-konfront tagħha kienet ibbażata biss fuq data.  Hawnhekk nixtieq inkun naf jekk il-Gvern Malti rċeviex xi tip ta’ korrispondenza, kif irċevew pajjiżi oħra, li tikkonsisti fi twissijiet min-naħa tal-Bank Ċentrali Ewropew u istituzzjonijiet oħra. Jekk immorru issa għad-diskussjoni dwar dak li għandna quddiemna, nemmen li hemm ċerta relevanza fil-pożizzjonijiet u d-diskussjonijiet li qed isiru f’pajjiżi oħra.  Nieħdu per eżempju l-pożizzjoni Slovakka.  Mingħajr ma wieħed jidħol fil-mertu jekk hijiex korretta jew le, wieħed irid jieħu in konsiderazzjoni l-fatt ta’ x’qed jgħidu l-Islovakki.  Dawn qed jgħidu li għandu jkun hemm solidarjetà minn kulħadd imma mhux kulħadd għandu jerfa’ l-istess.

U filwaqt li għad hemm dubji dwar x’se jiġri fil-Parlament Slovakk, il-pern tal-argument Slovakk naħseb li m’huwiex jekk għandhomx jieħdu sehem imbagħad ma jikkontribwixxux.  Dik hija forsi l-iktar li ġibdet l-attenzjoni tal-media.  L-aktar punt li ntrigani huwa l-fatt li qed jargumentaw li l-pajjiżi li l-aktar ilhom fiż-Żona Ewro għandhom jerfgħu iktar piż mill-membri li daħlu fl-aħħar snin, fosthom aħna.  L-argument tagħhom huwa li l-problemi s’issa ma jidhirx li qed joriġinawhom il-pajjiżi l-ġodda.  Barra minn hekk il-pajjiżi l-ġodda, biex daħlu fiż-Żona Ewro sabu regolamenti iebsa ħafna quddiemhom.  Kienu l-pajjiżi l-antiki ewlenin, il-Ġermanja u Franza li taw eżempju ħażin meta għal snin sħaħ kisru l-kriterji ta’ Maastricht mingħajr ma ttieħdet l-ebda azzjoni fil-konfront tagħhom. U l-veru għajnuna minflok għall-Greċja, kif huwa komunement magħruf, fil-verità sejra għall-fondi ta’ pensjoni u banek Ġermaniżi u Franċiżi li kienu huma li nvestew f’dawn il-pajjiżi. 

Mingħajr ma noqogħdu nintilfu f’dan id-diskors, iċ-ċavetta għall-futur tibqa’ dik tat-tkabbir ekonomiku.  L-ebda pjan ta’ tnaqqis fid-deficit ta’ ebda pajjiż ma jista’ jkun realistiku mingħajr ma jkun hemm tkabbir ekonomiku.  Sfortunatament kull pjan li ħareġ s’issa mill-prim ministri Ewropej ma kienx fih dan l-element u ma ġabx il-fiduċja tas-suq. Fil-fatt kuntrarju għall-entużjażmu ferventi li jidher li kellu llejla l-Ministru tal-Finanzi biex jassigurana li kollox sew, jien nistqarr li għandi d-dubji serji tiegħi – u ma naħsibx li jien biss – dwar jekk dan li qed napprovaw illum – u din in-naħa tat il-kunsens tagħha b’mod kawt ħafna fl-interess nazzjonali, imma rridu ngħidu li għandna dubji enormi dwar dak illi nġieb quddiemna – hux se jkun differenti u kemm se jirnexxilu jiġbor kunsens.  

Nemmen li ħafna mill-affarijiet li qed naraw illum sfortunatament għal darb’oħra m’huma se jwasslu mkien.  L-uniku raġuni li għaliha mhux se nivvotaw kontra t-twessigħ tal-font kif propost huwa li ma nistgħux nissagrifikaw ir-reputazzjoni li rridu nibnu flimkien bħala pajjiż li lest li jerfa’ r-responsabbiltà Ewropea tiegħu.  Ma nistgħux nagħtu s-sinjal li dan huwa pajjiż li joqgħod jinħela fi ġlied u bickering bejnietu dwar kwestjoni tant importanti, imma d-dubji hemm jibqgħu.  Sfortunatament nerġa’ ntenni li l-Gvern diġà kkommetta ruħu għal din is-soluzzjoni li nqisha għal darb’oħra bħala parzjali li anke ekonomisti ewlenin jaħsbu li ftit se tirnexxi.  Għalhekk il-pożizzjoni tagħna f’dan il-Parlament illum hi li nimxu għal din it-triq li, kif għedt, nemmnu li mhux se twassal għal soluzzjoni.  Il-pożizzjoni tagħna hija ddettata mill-interess nazzjonali biss għax irridu nuru li Malta anke permezz ta’ bidla fil-gvern, hija membru u tibqa’ membru stabbli taż-Żona Ewro.  Se nagħtu l-kunsens tagħna għaliex aħna kommessi għall-futur ta’ pajjiżna fl-Unjoni Ewropea u nagħrfu l-perikli li jeżistu għall-ekonomija tagħna u għall-familji Maltin u Għawdxin jekk iż-Żona Ewro titfarrak. 

Filwaqt li nagħmlu dan irridu nkunu ċari li qed nagħmluh bla preġudizzju ta’ kif nistgħu naġixxu fil-futur.  B’mod responsabbli ma nistgħux nagħtu aktar commitments għall-futur. Min hu responsabbli lejn artu ma jistax jagħti dan il-commitment fl-għama kif lanqas fuq kollox m’huma qed jagħtuh pajjiżi kbar.  Fi żmien meta d-dejn u l-garanziji tal-Gvern qed jersqu aktar lejn id-90% tal-prodott gross domestiku, il-Partit Laburista mhux se jintrabat li japprova iktar miżuri ta’ dan it-tip u l-Gvern għandu jżomm f’moħħu din id-dikjarazzjoni tagħna meta jiġi biex jinnegozja fl-Unjoni Ewropea, jekk fuq kollox qed jinnegozja.  Qed nagħtuh sinjal ċar ta’ twissija.  Din hija l-linja l-ħamra tagħna li lil hinn minnha ma nistgħux nintrabtu llum.  Minn issa ’l quddiem kollox irid ikun miftuħ għan-negozjati skont iċ-ċirkostanzi ekonomiċi u finanzjarji tal-mument.  Ix-xewqa tagħna hija li f’pajjiżna jkollna front komuni bejn Gvern u Oppożizzjoni li jiggarantixxi kontinwità u stabilità fil-politika Ewropea.  

Għalhekk inħeġġeġ lill-Gvern biex minn issa ’l quddiem, qabel ma jikkommetti ruħu għal aktar miżuri li se jorbtu lill-gvernijiet tal-lum u t’għada għal futur prevedibbli, jibda jiġi f’dan il-Parlament jiddiskuti fil-miftuħ magħna.  Filwaqt li għandna l-obbligu morali u politiku li ngħinu pajjiżi oħrajn bl-aħjar mod possibbli, ma nistgħux inkomplu nippreġudikaw is-sitwazzjoni tat-taxpayers Maltin u Għawdxin.  Dikjarazzjonijiet bħal dawk tal-Ministru tal-Finanzi li pajjiżna se jaqla’ l-flus minn dan it-tip ta’ self u mekkaniżmu, nippreferi neħodhom bħala dikjarazzjoni politika xejn feliċi aktar milli xi analisi veru ta’ x’jaħseb dan il-Gvern.  It-taxpayers Maltin u Għawdxin diġà batew biżżejjed bit-tmexxija ħażina ekonomika u finanzjarja tal-Gvern, sew bil-mod ta’ kif Malta ġiet ippreparata għall-ewro u anke wara.  Il-bidliet diffiċli saru bla preparazzjoni għaqlija.  Is-sussidji tneħħew aktar biex iżidu d-dħul tal-Gvern u mhux biex jitranġaw is-swieq li fihom suppost kellhom isiru r-riformi.  Fil-fatt l-imperfezzjonijiet fis-swieq f’pajjiżna iktar ħarġu fid-deher issa, anke minħabba n-nuqqas ta’ regolaturi effikaċi bħal fil-qasam tal-enerġija.  Ma nistgħux inkomplu nagħfsu aktar fuq iż-żgħir u l-middle class filwaqt li nkunu stravaganti fil-mod kif nagħtu garanziji li pajjiżna ma jiflaħx għalihom.  Naħseb wasal iż-żmien għal miżuri aktar iffokati u kuraġġużi kif qed jipproponu bosta ekonomisti.  Fuq kollox il-Gvern huwa mistenni jżomm id-dejn milli jogħla iktar, imbagħad nittamaw li jibda nieżel, imma lanqas dan għadu ma sar.  

Sur President, jekk tippermettili se ngħid x’inhi l-viżjoni tiegħi u ta’ bosta ekonomisti lokali u barranin li forsi l-Gvern ikollu l-buona grazia li jeżamina.  Jien ngħid li dawn huma viżjonijiet li kieku hemm Gvern Laburista jippromwovi attivament f’fora Ewropej u mhux jibqa’ passiv.  Huwa ċar l-ewwel nett li l-Kunsill Ewropew m’huwiex il-mekkaniżmu adegwat biex tiġi ffaċċjata l-kriżi, anke għaliex fuq kollox ma jużax  il-metodu li huwa fil-bażi tas-sens Ewropew, jiġifieri l-metodu komunitarju.  Il-Kunsill Ewropew f’dawn l-aħħar xhur aktar spiċċa metodu ta’ impożizzjoni ta’ min iħares biss l-interess nazzjonali ta’ pajjiżu.  Nifhem li l-pajjiżi differenti jagħmlu hekk, iżda ma nistgħux naċċettawh mingħajr ma nitniffsu, speċjalment jekk jidħol fin-nofs l-interess nazzjonali ta’ pajjiżna.  Fil-Kunsill Ewropew id-deċiżjonijiet jieħdu wisq żmien u huma frott ta’ negozjar politiku aktar milli ta’ realizzazzjoni tar-realtajiet tas-suq.  

Is-soluzzjoni tista’ tkun jew li jkun hemm politika fiskali komuni, xi ħaġa li aħna bħala Partit Laburista ma naqblux magħha għax nemmnu li kull pajjiż għandu jkollu d-dritt sovran li jiddeċiedi dwar it-taxxi tiegħu, taxation representation - dik hija r-rule of thumb li tibqa’ tapplika - jew inkella min-naħa l-oħra t-tieni għażla hija li jintużaw aktar għodod fuq sfond monetarju.  Jidher li l-unika istituzzjoni li għandha l-kredibilità li taġixxi b’mod sod u fil-ħin adegwat s’issa kienet il-Bank Ċentrali Ewropew li ħafna jissuġġerixxu li għandu jara twessigħ fir-rwol tiegħu.  Dan illum huwa limitat kważi esklussivament għall-inflazzjoni, bi ftit, jew aħjar xejn, mandat li jħares lejn it-tkabbir ekonomiku.  Nerġa’ ngħid, mingħajr tkabbir ekonomiku l-ebda pjan ta’ tnaqqis fid-deficit ma jista’ jkun sostenibbli, imma tkun qed tieħdu litteralment mid-demm tan-nies.  Aħna biex innaqqsu d-deficit irridu nkabbru l-ġid ekonomiku, irridu nidħlu f’ċirku virtwuż u  mhux f’ċirku vizzjuż.  

Sur President, lokalment l-ekonomista Alfred Mifsud per eżempju ssuġġerixxa li l-Bank Ċentrali Ewropew għandu jiġi mħeġġeġ jimxi fuq mudell simili, imma mhux identiku, għat-TARP. It-TARP hija Troubled Asset Relief Program li kien għamel il-launching tiegħu l-President George Bush fl-Istati Uniti u jistabbilixxi fond simili bħala miżura monetarja ladarba f’dan il-qasam diġà għandna politika komuni.  Edward Scicluna, seħibna fil-Parlament Ewropew, ukoll jitkellem dwar mudell simili, iżda iktar awtonomu fil-forma ta’ fond monetarju Ewropew li jmur lil hinn minn dak li qed nistennew mill-EFSF jew mill-ESM mill-2013 ‘il quddiem.  Naħseb onestament li hija idea li pajjiżna għandu jagħmel tiegħu u jimbotta għaliha fil-Kunsill Ewropew.  Minbarra l-istati membri għandhom jiġu mistiedna jikkontribwixxu, għax hu fl-interess tagħhom, pajjiżi li għandhom surplus bħal BRICs u oħrajn.  L-ammont – kif nemmen jien u jemmnu ħafna ekonomisti oħrajn Maltin u barranin - li jista’ joħroġ minn dan il-fond għandu jkun kbir biżżejjed li jħalli l-effett mixtieq u pożittiv fuq is-suq, allavolja jkun hemm min jgħid li l-effett ta’ “Oh” diġà għadda żmienu u ħinu li jista’ jagħmel xi ċaqliqa fis-suq.  Bilfors irridu nħarsu lejn mekkaniżmu ieħor għax il-politiċi mhux qed jirnexxilhom joħolqu dan l-effett pożittiv għaliex fl-aħħar mill-aħħar din hija strateġija politiku u tieħu l-ħin.  

Xogħol dan il-fond jista’ jiġi kkonsidrat li jkun jieħu l-funzjoni tax-xiri tal-bonds fis-suq sekondarju, punt li nafu li wassal għal tant kontroversja fil-Ġermanja.  Dan għandu jsir minn dan il-fond fl-isfond tal-ECP.  Fl-istess ħin il-Bank Ċentrali Ewropew għandu jikkoordina mar-regolaturi sabiex il-banek jagħtu valur realistiku - they mark to market jiġifieri - lis-sovereign bonds kollha.  Hawnhekk jidħol il-fond imbagħad – u ovvjament se jkun hemm effetti enormi fis-suq - li jirrikapitalizza l-banek Ewropej fejn dawn il-banek jiġu megħjuna jqumu fuq saqajhom, joħorġu mill-inertia li jinsabu fiha, fejn ma jafux eżatt x’għandhom assi u, aktar importanti minn hekk, kemm jiswew l-assi li għandhom.  Kif jiġri hekk jerġa’ jieħu l-ħajja ċ-ċiklu ekonomiku fejn il-banek ikunu jistgħu jsellfu u jkun hawnhekk li mill-ġdid tibda tintefa’ ż-żerriegħa tat-tkabbir ekonomiku. Kif l-ekonomija tirpilja l-fond jista’ minnu nnifsu jbigħ l-ishma tiegħu fil-banek u jħallas lura minn dawn il-fondi inizjali bi profitt.  

Sur President, din mhux xi skema Soċjalista, din hija skema li ġiet ipprovata ħafna mill-pajjiżi tal-Punent, fl-Istati Uniti stess, u li nemmen li rridu nikkonsidrawha bis-serjetà għax se nerġgħu niġu hawnhekk tliet xhur oħra, jerġa’ jkollna l-istess diskussjoni u  jerġa’ jkollna noħorġu aktar flus.  Hemm bżonn ta’ azzjoni soda u l-Gvern Malti l-inqas ħaġa li jista’ jagħmel hija li, minflok ibaxxi rasu u jgħid iva għal kollox, jadvoka din it-tip ta’ pożizzjoni soda.  Jiena nemmen li b’dan il-mod ta’ tkabbir ekonomiku l-programmi ta’ awsterità jsiru aktar realistiċi fuq il-pajjiżi konċernati għax ikunu qegħdin jaraw some light at the end of the tunnel.  F’dan l-istadju wieħed ikun jista’ jaħseb anke f’termini ta’ funzjoni Ewropea dwar il-management tad-dejn li tħalli l-politika fiskali xorta f’idejn l-istati membri kif ukoll tippermetti li wieħed jibda jaħseb fil-ħruġ tal-Eurobonds.  Hawnhekk ngħid li l-Eurobonds mhux issa imma meta jkollok skema, sistema li fil-verità tkun tista’ żżommhom, tissapportjahom. 

Għal Malta huwa ċar li t-triq tal-Eurobonds fi żmien adegwat, mhux issa kif inhi s-sitwazzjoni bla struttura serja, hija triq attraenti jekk ikun hemm kontroll ekwu fuq id-dejn u dejjem jekk jittieħdu l-prekawzjonijiet meħtieġa.  Huwa interessanti li l-Kunsill Ewropew magħmul minn maġġornaza konservattiva, inkluż il-Prim Ministru Malti, kienu bil-kbir kontra din it-triq, iżda issa jidher li bdew idawru r-rotta wara li l-pjan Mark 1, Mark 2 u forsi Mark 3 tagħhom mhux qed jirnexxi.  Hemm punt ieħor u nibda nasal biex nikkonkludi. 

Il-Gvern f’dawn l-aħħar xhur deher kuntent ħafna li jikkompara ruħu mal-Greċja qisu li għandna nikkonslaw li hawn min hu agħar minna.  Dan mhux mod ta’ kif nimxu ’l quddiem.  Il-Gvern Malti qed jgħatti l-problemi billi jgħid li qed jilħaq il-miri tad-deficit, iżda kumbinazzjoni mhux qed nisimgħuh jgħid l-istess dwar id-dejn.  Tgħid għaliex hux?  Forsi se jibda jitfa’ xi spejjeż kapitali below the line b’mod li għalkemm ma jidhrux fid-deficit ma jistgħux ma jidhrux fid-dejn?  Li żżid id-dejn barra l-budget huwa biss logħob bil-figuri fejn ittaffi l-ħsara ta’ pubbliċità negattiva għal ċertu perijodu, forsi anke sal-elezzjoni, iżda il-verità hi li l-Gvern, il-pajjiż u t-taxpayers xorta jridu jagħmlu tajjeb għal dak id-dejn.  Sintomatiku ta’ din il-linja ta’ ħsieb irresponsabbli hija d-dikjarazzjoni tal-Prim Ministru u tal-Ministru tal-Finanzi li, per eżempju l-bini, tal-Parlament il-ġdid li daħħlu f’moħħhom li jagħmlu m’hu se jiswa xejn lin-nies.  Hekk qalulna! Qalulna li l-Parlament mhux se tkun ta’ piż fuq il-poplu.  Mhux se tiswa xejn din.  Ma nafx jekk bħalissa hux qed jikbru l-flus fuq is-siġar!  
In-nefqiet s’issa ma dehrux fil-kotba tal-Gvern, iżda d-dejn sar – u nafu li sar - ma’ bank privat u dan qed jagħmlu tajjeb għalih u qed iħallsuh bl-imgħax mhux il-Prim Ministru u l-Ministru tal-Finanzi imma l-familji Maltin u Għawdxin.  Huwa irrilevanti minn liema but joħorġu, imma hemm bżonn li nieqfu b’din il-linja ta’ ħsieb irresponsabbli li għax mhux qed jidhru f’din il-paġna qisu m’hemmx spejjeż, qisu ħadd m’hu se jħallas għalihom. Kull ħaġa li għamel il-Gvern u l-kumpaniji tiegħu b’mod jew ieħor iħallas għalihom il-poplu Malti u Għawdxi.  Il-Parlament il-ġdid u t-teatru bla saqaf se nħallsu għalihom aħna minn butna u mhux id-delużjoni li għandu dan il-Prim Ministru li jipprova jġiegħel lin-nies jaħsbu li hemm xi bond scheme li minnha ħadd m’hu se joħroġ ewro wieħed.  Is-sitwazzjoni li rridu nimmiraw għaliha hija li nkabbru l-ekonomija biex inkunu nistgħu nnaqqsu d-deficit filwaqt li nistabilizzaw kemm niddejnu. 

Irrid ngħid ukoll li mill-aħħar darba li l-Parlament iddiskuta dan il-qasam kien hemm it-twissija ta’ Moody’s li naqqset ir-rating tal-Gvern.  Fil-fehma tiegħi din hija aktar inkwetanti għax tat outlook negattiv għall-futur.  X’għamel il-Gvern?  Il-Gvern li qed jgħid li se jibni Parlament u mhu se jħallas għalih ħadd, minflok daħal għal diskussjoni onesta tas-sitwazzjoni għaddas rasu fir-ramel, qalilna li m’hemmx problemi u li saħansitra se jkompli jagħmel kollox l-istess.  Qed jgħidulu dieħel ġo ħajt u qed jgħidilhom li se jkompli jagħfas il-gass.  Dik hija r-reazzjoni tal-Gvern!  

L-eċċellenza, Sur President, iġġibha meta taspira li tkun aħjar f’xi ħaġa u mhux kull darba li tiftaħ ħalqek qisek tikkuntenta li hemm min hu agħar minnek.  Mill-Greċja mhux nikkonslaw irridu, iżda nitgħallmu.  Irridu nitgħallmu li s-sitwazzjoni waslet fejn waslet minħabba s-snin sħaħ fejn il-gvern ħeba lill-poplu u lid-dinja s-sitwazzjoni reali li kienu jinsabu fiha, li kienet tinkludi ineffiċjenza, korruzzjoni, burokrazija u nfiq aktar milli mbassar.  Dawn kollha swew ħafna flus u kissru l-kompetittività tas-suq privat, qagħda finanzjarja insostenibbli minħabba snin sħaħ ta’ deficits li wasslu biex imbagħad sploda d-dejn, problema ta’ ekonomija finta u creative accounting fejn kienet qed tingħata stampa totalment differenti minn dak li kien qed jiġri fil-verità.  Hemm ukoll kien hemm min kellu l-ideat li tagħmel xi ħaġa imma dik ma tidhirx, allura nqabbdu konsulent biex jivvintalna xi special purpose vehicle ħalli nitfgħu kollox hemmhekk u ma jidhirx fil-kotba tal-Gvern.  Kien hemm mismanagement f’istituzzjonijiet u ammont ta’ korruzzjoni enormi, kollużjoni ma’ ċirku ta’ ftit negozjanti kbar li flimkien ħatfu kollox bejniethom, b’nuqqas totali ta’ trasparenza fejn jidħlu ħatriet, salarji, żidiet, kuntratti u tmexxija in ġenerali. 

Sur President, minkejja dan li sar fil-Greċja might ring a bell għal xi wħud, jien xorta nemmen li pajjiżna għandu futur tajjeb quddiemu jekk inkunu realistiċi u naħdmu fl-interess nazzjonali.  Anke għalhekk ħadna l-pożizzjoni moderata u realistika llum f’dan il-Parlament meta niġu għal dan il-vot, iżda l-Gvern irid jirrealizza li bosta mill-problemi li wasslu lil ħaddieħor fit-tarf qed joħloqhom hu stess f’pajjiżna.  Huwa ċar li Malta t’għada se tkun qed topera f’realtajiet ġodda fejn hemm bżonn viżjoni ekonomika bbażata fuq it-tkabbir, fuq l-għaqal u fuq l-istabilità.  Malta t’għada trid gvern li jkollu viżjoni ekonomika u mhux jistaħba fis-skiet, jikkuntenta ruħu li jaf li hemm il-maltemp u jieqaf hemm, iħalli n-nies jixxarrbu barra.  Malta t’għada għandha bżonn gvern li jaf fejn hu u jaf fejn għandu jasal b’għaqal u bi stabilità.  Grazzi.

THE DEPUTY SPEAKER (Onor. Ċensu Galea):  Grazzi.  Hawn iktar rimarki?  L-Onor. Charles Mangion.

ONOR. CHARLES MANGION:  Sur President, kif diġà ntqal, il-pożizzjoni ta’ din in-naħa hija waħda kawta u responsabbli u għal darb’oħra se jkun hemm l-approvazzjoni min-naħa tagħna.  Hawn irrid ngħid li minn kliemu l-Ministru kien ottimist ħafna, kien qisu xi ħadd jagħmel lobbying biex jikkonvinċi lill-pajjiżi ħalli jendorsjawh dan, imma ma naħsibx li kien realistiku mija fil-mija.  Ngħid ukoll li issa ilna għaddejjin sena nagħmlu l-proposti u ngħidu li din se ssalva s-sitwazzjoni u l-oħra se twassalna biex noħorġu mill-problema u naqbdu t-triq ’il quddiem, imma minn darba għall-oħra qegħdin naraw realtà fejn il-kunfidenza fis-swieq qiegħda tintilef, fejn is-sitwazzjoni tidher li qed tiżviluppa b’mod negattiv.  Ma nistgħux ninjoraw ir-realtà tas-sitwazzjoni kif qed tiżviluppa, kif qed tidher, kif qed jarawha s-swieq internazzjonali.  Fl-aħħar mill-aħħar dawn huma li se jiddeterminaw l-affarijiet kif imorru ’l quddiem.  Jiena naħseb li jkun tajjeb li fil-futur l-affarijiet jiġu diskussi bil-quddiem qabel ma jmur għal-laqgħat tal-Kunsill tal-Ministri flok niġu hawnhekk biex nirratifikaw deċiżjoni li tkun diġà ttieħdet.  Fl-interess tal-pajjiż hemm bżonn ta’ diskussjoni fejn tingħata l-analisi realistika tas-sitwazzjoni u ovvjament imbagħad anke l-Gvern stess, meta jmur jiddiskuti jmur b’appoġġ sħiħ tal-Parlament minn qabel.  

Irrid ngħid ukoll li filwaqt li nemmnu li huwa fl-interess ta’ pajjiżna li l-ewro tissaħħaħ, nemmnu wkoll li huwa fl-interess tagħna li jkun hawn l-istabilità.  Mela hawn xi ħadd jista’ ma jaqbilx ma’ dawn l-affarijiet?  Aħna rridu nibdew nikkonsidraw jekk il-passi li qegħdin jittieħdu, il-piżijiet li qegħdin jitgħabbew humiex se jkunu piżijiet li jġiegħlu lill-pajjiż jogħtor.  Jekk hu hekk allura din irridu nibew nesponuha ma’ pajjiżi kbar oħra għax hija realtà.  Nemmen li l-Ġermanja ġġorr piż kbir u qed tipproponi li ġġorr piż kbir.  Fil-fatt il-Kanċillier Ġermaniż ħeġġet biex ikun hemm l-approvazzjoni tal-Parlament biex tgħaddi d-deċiżjoni li ġġorr piż kbir.  Dan għax kellha reazzjoni.  Irridu nevalwaw ukoll ir-realtà ta’ pajjiżna, il-potenzjal ekonomiku ta’ pajjiżna ma’ pajjiżi kbar bħal dawn.  L-Amerika wkoll għandha dejn akbar minn dak tal-Ewropa, imma s-swieq internazzjonali, minħabba l-potenzjal għall-iżvilupp ekonomiku tal-Amerika, huma iktar pożittivi rigward l-Istati Uniti milli dwar dak li qed jaraw għall-Ewropa.  Huwa importanti li jkun hemm u nibdew b’din il-politika li jkun hemm diskussjoni veritiera fuq dan. 

Tajjeb li ngħidu li meta ġie f’dan il-Parlament l-ewwel darba biex napprovaw l-ewwel tranche ta’ self, il-Gvern kien qal u stqarr hawnhekk li qabel ma napprovaw self ieħor, irid ikollna assessment u naċċertaw li r-riżultat ta’ dak is-self qiegħed jintlaħaq.  X’inhu l-assessment tal-Gvern dwar dan?  Wara kollox qed isir self li qed jitgħabba bih il-poplu Malti biex jingħata self lill-Greċja.  Dan huwa ntiż li jagħti nifs lill-Greċja biex tinqala’ mill-problemi.  Jalla li l-Greċja tinqala’ mill-problemi, però x’inhu l-assessment tal-Gvern dwar dan?  Hemm ukoll l-Irlanda u l-Portugal flimkien mal-Greċja li għaddejjin minn adjustment programmes u se jieħdu bailouts anke mill-EFSF kif se japprovawh.  Dan l-assessment kif inhu qiegħed?  Hemm bżonn li nkunu nafu sabiex fl-aħħar mill-aħħar wieħed ikun jista’ jagħmel ġudizzju li jkun tajjeb kemm min-naħa biex jintlaħaq l-għan li l-ewro tibqa’ stabbli, imma wkoll biex naraw li l-piż li qed iġorr pajjiżna bħala solidarjetà, effettivament ikun jifilħu. 

Tajjeb li ngħidu wkoll hawnhekk li l-Gvern abbanduna t-talba li jkollu garanzija għas-self tiegħu.  Min-naħa l-oħra qegħdin ngħabbu lill-pajjiż biex jagħti garanzija għal self - u ma noqogħdux ngħidu li din il-garanzija tista’ ma titwettaqx għax ikun hemm il-leverage u ħafna kliem sabiħ - jew jista’ jkun mitlub li jikkontribwixxi iktar minn €700 miljun.  Dan hu fir-realtà dak li qed jiġi approvat illelja, għax minn naħa waħda għandna l-mozzjoni li tapprova s-self ta’ €24 miljun, imma mbagħad miegħu hemm ukoll il-kuntratt li l-pajjiżi kollha jridu jagħmlu għall-EFSF biex tikber il-garanzija.  Dan għaliex minħabba n-nuqqas ta’ fiduċja, minħabba li kien hemm ukoll downgrading ta’ pajjiżi, biex l-EFSF jilħaq li jkun jista’ jislef sa €440 miljun, il-garanziji riedu jkunu iktar għoljin.  Bażikament hawnhekk qegħdin nattwaw ukoll dak li ġara jew ġie miftiehem fil-21 ta’ Lujlu fil-Kunsill tal-Ministri.  

Waħda mill-mistoqsijiet li llum kulħadd qiegħed jistaqsi, u naħseb b’ċertu ġustizzja, hija x’effett qed ikollu s-self li qed jingħata lill-Greċja.  Dan qiegħed jgħin lil dan il-pajjiż jinqala’ mill-problemi li għandu?  Jew inkella dawn il-bailouts li qegħdin isiru, u li jidher li se jsiru iktar ’il quddiem, huma mezz biex ikun hemm il-likwidità sabiex jitħallas id-dejn biex b’hekk il-banek li għandhom ħafna bonds tal-gvern Grieg, u għada pitgħada tal-gvern Portugiż u tal-gvern Irlandiż, biex ma nsemmux Spanja u l-Italja, ikunu b’dan il-mod rikapitalizzati?  L-indikazzjonijiet anke tal-IMF huma li l-ekonomija Griega se tonqos b’5% jew iktar matul din is-sena, u s-sena d-dieħla se jkun hemm contraction oħra.  Allura ċertament huwa validu ħafna l-argument, kif anke spjega l-Kap tal-Oppożizzjoni, jekk it-toroq li qegħdin jintgħażlu humiex dawk li qegħdin iwasslu għall-fiduċja fis-suq.  

Naħseb li huwa importanti li fid-dawl ta’ dak li qed napprovaw illejla, nieħdu wkoll in konsiderazzjoni punti oħra li se jitqanqlu fil-futur.  Dawn joħorġu minn dak li ġie miftiehem fil-21 ta’ Lulju 2011 fil-Kunsill tal-Ministri, fejn waħda minnhom kienet li tgħolli l-garanzija.  Kien hemm punti li kienu għad-diskussjoni u li għada pitgħada pajjiżna jkun irid jieħu pożizzjoni dwarhom.  Jien għalhekk għedt li huwa importanti li jkun hemm diskussjoni għaddejja dwar dak li qed jiġri, għax jinteressana ħafna dak li jkun qed jiġri u x’pożizzjoni rridu nieħdu.  Aħna nafu x’inhu l-interess wiesa’ ta’ pajjiżna, dan irridu nidentifkawh u ċertament trid tinstab pożizzjoni komuni.  

Huwa importanti wkoll li min-naħa tal-Ministru jgħidilna x’impatt se jkollhom dan is-self u anke l-garanziji fuq l-osservanza tagħna li naderixxu mar-regoli ta’ Maastricht ta’ 3% deficit u tas-60% dejn meta ikkkomparat mal-GDP.  Huwa importanti li nħarsu lejn dan għax ovvjament is-self li se nagħtu lill-Greċja f’dan il-każ - u jista’ jkun lil pajjiżi oħrajn - huwa self li jsir bl-imgħax, mela ċertament l-ispiża kurrenti bħala imgħax tista’ tiżdied għax il-Gvern dan irid jissellfu mingħand il-poplu jew minn barra.  Dan kollu minn naħa waħda se jwassal biex id-debt servicing jista’ jiżdied u dan b’impatt fuq l-ispiża kurrenti tal-Gvern, u fuq il-piż tad-dejn li llum kullħadd jaf li huwa iktar minn €4,000 miljun, u dan ovvjament jista’ jiżdied.  Jekk ma’ dan kollu nżidu l-garanziji tad-dejn inkunu kważi qbiżna jew qarrabna lejn id-90% tal-GDP. 

Dan x’effett se jkollu, iktar u iktar meta l-Kummissjoni Ewropea u anke l-ECB u l-istituzzjonijiet se jkunu iktar stretti fuq il-budget minħabba l-fatt li dawn il-problemi tfaċċaw ukoll minħabba li ma kien hemm superviżjoni ta’ xejn jew inkella ngħalqu l-għajnejn it-tnejn għan-nuqqasijiet li kienu qegħdin jiġu eżerċitati f’dak il-pajjiż partikolari.  Issa, wara din l-esperjenza qarsa dan mhux se jitħalla li jibqa’ għaddej qisu qatt ma sar.  Dan se jkollu impatt fil-futur fuq pajjiżna.  

Il-ftehim tal-21 ta’ Lulju li llum qegħdin napprovaw parti minnu fejn se tiżdied il-garanzija ta’ kull pajjiż biex effettivament l-EFSF ikun jista’ jagħmel il-bailout li jmiss, ta’ xi €109 biljun oħra lill-Greċja, qed jgħolli l-garanzija ta’ pajjiżna minn €398 miljun għal €704 miljun. Il-framework agreement bejn dawn il-pajjiżi u l-EFSF qed jgħid ċar u tond li malli dan jgħaddi mill-proċedura tal-parlamenti nazzjonali, dan jidħol in vigore.  Il-Ministru kien qed jispjega li – u għalhekk għedt b’ottimiżmu, donnu għandu ċertezzi, jalla jkun hekk - l-EFSF se jkun jista’ jagħmel leverage, se jkun jista’ jissellef mis-swieq internazzjonali minħabba l-fatt li għandu dawn il-garanziji.  Imma altru milli tkun ottimist li se jiġri dan - kellna ħafna ottimiżmu li nwaqqfu l-blood letting, imma ma rnexxiex – u altru kif jidher li se jiġru l-affarijiet  

Il-mistoqsija li rrid nagħmel jien hija din:  Jekk dan il-leverage, jiġifieri dan is-self mis-swieq min-naħa tal-EFSF, ma jirnexxilux jikseb il-flus neċċessarji biex isiru l-ħlasjiet jew il-bailouts li jridu isiru u li hemm commitment li jsiru, dan ma jfissirx li l-EFSF, skont dan l-ftehim se ddur għall-pajjiż biex joħroġ il-flus hu?  Taħt kwalunke liġi, kemm il-liġi ċivili ta’ Malta kif ukoll il-liġi Anglosassona u l-liġi internazzjonali, jekk il-principal debtor ma jkollux fondi f’idejh, allura ċertament min qed jiggarantixxi jrid jagħmilha hu.  Allura jekk ma jiksbux dawn il-€109 biljun għat-tieni bailout - jista’ jkun ammont żgħir fis-swieq internazzjonali, imma fl-inċertezza li hemm jista’ jkun li ma jiġbruhomx - allura wisq probabbli l-Gvern irid jerġa’ jiġi hawn u jgħidilna li rridu nissellfu biex nissodisfaw l-obbligi tagħna li ħadna skont dan il-ftehim.  Dan irridu ngħiduh.  Allura dan, kif se jimpatta fuq il-qagħda finanzjarja?  Ma tistax tgħid li s-self se jsir minn barra u allura mhux se jkun hemm domanda għal dawk il-flus.  Naħseb li rridu nikkalkolaw a worst case scenario fejn, jekk mhux kollha, parti minnhom jiġu mitlubin ukoll.  Inkella, mhux se nkunu qegħdin naraw b’mod realistiku kif se jkun l-impatt fuq pajjiżna.  

Barra minn hekk, Sur President, fil-laqgħa ta’ Lulju, fejn semmejt li kien hemm ċerti punti ta’ qbil, kien ġie deċiż li l-obbligu tal-ħlas tal-bonds li għandu l-Gvern Grieg, jiġifieri l-maturità tagħhom titwal minn 15-il sena sa 30 sena.  Naħseb li hija miżura tajba.  Dan ifisser li jekk hemm gvern jew pajjiż li għandu bonds tal-Gvern Grieg bħala parti mill-investiment tiegħu u qed jistenna li jitħallas, jestendi l-maturità għal perijodu itwal sabiex jagħti nifs.  Naħseb li din hija xi ħaġa tajba li tgħin lill-ekonomija Griega tistejqer u timxi ’l quddiem.  Nixtieq inkun naf jekk saritx id-diskussjoni dwar dan jew inkella kienx hemm xi qbil li dan isir.  Jekk dan iseħħ, bħala Malta, bl-obbligi u bil-garanziji, lili jserraħli moħħi, għax ngħid li ċerti piżijiet mhux qed jiggravaw is-sitwazzjoni.  Jekk għandek wieħed indebitat u qed jegħreq ma titfagħlux iktar piż.  Jekk tnaqqaslu naqra piż jitla’ naqra iktar ’il fuq, anke dik in-naqra żgħira, u b’hekk ikun jista’ jistejqer u jimxi iktar ’il quddiem.  

Barra minn hekk, f’din il-laqgħa kien ġie diskuss li l-banek li għandhom il-bonds tal-Gvern Grieg kellhom iġorru - intuż t-terminu “haircut” – telf ta’ madwar 21% mill-valur ta’ dawn il-bonds.  Xi progress sar fuq din id-deċiżjoni?  X’kienet ir-reazzjoni tal-banek, speċjalment meta nitkellmu fuq Franza u l-Ġermanja li huma l-iktar żewġ pajjiżi li l-banek tagħhom għandhom minn dawn it-tip ta’ bonds.  Huwa importanti li jsir progress fuq dan il-punt għax, nerġa’ ntenni, dan ikun qiegħed inaqqas dak il-piż.  Fl-aħħar mill-aħħar min ħa dawk il-bonds kollha kien għamel il-kalkoli tiegħu.  Ċertament meta jagħmel dak l-investiment kwalunkwe bank jagħti valur taħt il-valur tas-suq biex jikkalkula r-riskju tiegħu.  Fil-fatt meta kien hemm l-aħħar laqgħa tal-G20 u kien hemm it-talba li l-haircut tkun ta’ xi 50%, ħafna mill-banek qabżu għax ma kenux qed jikkalkulaw li jkun hemm dan it-telf fil-kalkoli tal-valur jew tal-asset base tagħhom.  

Sur President, hawnhekk ma nistax ma nirrimarkax li l-istress test li sar riċentement fuq il-banek Ewropej, minkejja li suppost kellu jkun iktar iebes minn dak ta’ qablu, ma kien xejn.  Illum kulħadd fil-medja internazzjonali qegħdin jirredikolah għax ċertament dan ma ħax il-kalkolu tal-effett ta’ dawn iċ-ċirkostanzi ta’ dawn il-pajjiżi li kienu diġà qegħdin hemmhekk. The writing was on the wall, imma sempliċement injorawhom għax hekk kien jaqbel, għax wieħed ma jurix l-istampa kollha ċara sabiex isaħħaħ il-kunfidenza fis-suq.  Jista’ jkun li dan kien il-ħsieb, imma r-realtà hi li llum kulħadd ikun jaf is-sitwazzjoni preċiża kif inhi, għax kulħadd ikollu l-esperti tiegħu, u sitwazzjoni bħal din ma tistax tinjoraha.  Fil-fatt illum qed isir eżerċizzju biex jerġa’ jsir stress test fuq il-banek Ewropej u jikkalkolaw ukoll il-valur reali fis-suq ta’ dawn il-bonds sabiex jiġi kkalkulat l-asset base tagħhom u kif dawn jistgħu jiġu rikapitalizzati, imma rikapitalizzati mhux biex il-flus jużawhom għall-investiment u jkabbru l-qligħ tagħhom, imma biex ikunu jistgħu jestendu kreditu, self fl-ekonomiji Ewropej sabiex dawn jikbru.  

Huwa interessanti wkoll li f’dik il-laqgħa ta’ Lulju kien ġie deċiż - u hija idea tajba u jkun tajjeb li jkollna kjarifika fuq dan – li r-rata tal-imgħax tas-self mill-EFSF lill-pajjiżi tkun waħda ta’ bejn 3.5% u 4%.  Nerġa’ intenni li hija idea tajba - imma tajjeb li naraw xi żviluppi jkun hemm fuq dan - li r-rata tal-imgħax ma tkunx daqstant tassattiva fuq dak il-pajjiż li fl-aħħar mill-aħħar, tagħmel x’tagħmel, tkun qisek kontinwament qiegħed throwing good money after bad għax il-piż tal-imgħax ikun qed jeqred kwalunkwe pass fl-iżvilupp ekonomiku ta’ dak il-pajjiż.  

Tajjeb li wieħed ikun jaf kemm se tkun ir-rata tas-self għax imbagħad x’se jiġri jekk ir-rata tas-self tal-EFSF tkun per eżempju ta’ 4%?  X’se jiġri jekk pajjiż li jkun imġiegħel li joħroġ parti mill-garanzija li se naqblu fuqha llum, u allura l-gvern ikun qed jissellef mis-swieq lokali bil-5%?  Nispera li ma jkollniex għalfejn nirrikorru għas-swieq internazzjonali, imma jekk wieħed jidħol fis-sit elettroniku tal-Bank Ċentrali jara li l-bonds tal-gvern bejn wieħed u ieħor qegħdin bejn 4.5% u 5%.  X’se jiġri?  Ikun hemm telf li jrid iġorru l-pajjiż stess?  Qed nirreferi għad-differenza bejn l-imgħaxijiet li bihom l-EFSF tislef lill-Greċja u l-imgħaxijiet tas-self li jagħmel il-Gvern biex jaderixxi mal-garanziji li jkun qiegħed jagħti.  Naħseb li din hija mistoqsija valida u nixtieq inkun informat dwarha.  

Punt ieħor li kien ġie espress f’din il-laqgħa huwa dwar il-kumment li sar mill-kapijiet taż-Żona Ewro fejn intqal li dawn: 

“... note Ireland’s willingness to participate constructively in the discussions on the Common Consolidated Corporate Tax Base Draft Directive.”  

Jien naħseb li jeħtieġ li jkun hemm diskussjoni dwar dan f’din il-Kamra jew f’kumitat jew f’forum ieħor ta’ dan il-Parlament.  Il-pajjiżi l-kbar, bħall-Ġermanja u Franza li daħħlu din il-Common Consolidated Corporate Tax Base, għamlu hekk għax ovvjament kien jaqbel lilhom, għax l-ekonomiji tagħhom huma ikbar u jaqbel li huma jarmonizzaw it-tassazzjoni.  L-argument illum qed isir li biex ikollna unjoni monetarja soda jrid ikollna wkoll dan l-element ta’ armonizzazzjoni tat-taxxa.  Il-fatt li l-Irlanda biex ħadet l-għajnuna u s-self ġiet mitluba dan, u jidher li aċċettat, juri biċ-ċar li fl-2012 l-isforzi biex ikun hemm din l-armonizzazzjoni se jkunu ikbar.  Hawnhekk inqtal li l-Gvern qal li ma jaqbilx li jkun hemm il-common tax base.  Tajjeb li ħa dik il-pożizzjoni imma huwa importanti li nkunu nafu xi pressjoni qed issir.  Qed ngħid dan għax lili tinkwetani l-biċċa xogħol li l-ewwel titlob il-kollaterali u l-garanzija imma mbagħad ftit ġranet wara, biex ma ngħidx sigħat wara terġa’ tirtiraha.  Jinkwetani l-fatt li tkun ħadt pożizzjoni u mbagħad tibdilha.  Jiena nitlob u nesiġi spjegazzjoni iktar ċara. 

Hemm ukoll il-kwestjoni ta’ dak li ntalab minn Barroso, jekk m’iniex sejjer żball il-ġimgħa l-oħra, rigward il-taxxa fuq it-transazzjonijiet finanzjarji.  Ir-raġunar ta’ Barroso nifhmu jien.  Qal li l-banek tajniehom €4,000 biljun għajnuna, €4.5 triljun mit-taxxi tal-poplu biex ikkapitalizzajniehom u allura jkun tajjeb jekk dawn jagħtu xi ħaġa lura lil dawn il-pajjiżi, lit-taxpayer.  Dan hu argument li jagħmel sens. Dan l-argument japplika għall-pajjiżi kollha fl-Ewropa jew fiż-Żona Ewro, speċjalment dawk il-pajjiżi li bħalna l-ikbar kontributur għall-GDP tagħhom huwa s-settur finanzjarju, li llum hemm diġà madwar 7,000 ruħ jaħdmu fih.  Il-pożizzjoni rridu nikkonstatawha minn issa sabiex tkun ċara u ħadd ma jipprova, forsi minħabba li aħna pajjiż żgħir, jagħmel pressjoni fuqna.  

Nixtieq nagħlaq, għax ovvjament hemm sħabi li jridu jagħmlu il-kummenti tagħhom però nixtieq inkun naf jekk saritx diskussjoni fuq jekk il-problemi tal-pajjiżi li għandhom id-diffikultajiet hijiex problema ta’ likwidità jew inkella problemi li mhumiex solvent, fis-sens li dawn jistgħu jagħmlu default.  X’inhi l-problema?  Huwa importanti li niddistingwu bejn waħda u oħra, għax jekk hija problema ta’ likwidità, li tislef għal żmien qasir jew għal żmien raġonevoli se tgħin f’dik il-likwidità u l-pajjiż jibqa’ miexi ’l quddiem, imma jekk hija sitwazzjoni fejn huwa inutli, tagħmel x’tagħmel il-pajjiż mhuwiex salvabbli, huwa inutli li mmorru bil-kriterju li at all cost dan irid jiġi salvat.  Illum qed ngħidu iva, imma ċertament mhux se nibqgħu nappoġġjaw għal dejjem li nitgħabbew bi kwalunkwe piż.  Għalhekk huwa importanti li d-diskussjoni, anki fuq livell Ewropew, tkun diskussjoni iktar miftuħa u li tiffaċċja r-realtà.  

Il-punt li nixtieq nagħlaq fuqu huwa l-fatt li waħda mill-iktar affarijiet li mhux qed tikkontribwixxi għall-kunfidenza fis-swieq Ewropej hi li l-potenzjal ta’ tkabbir ekonomiku fl-Ewropa llum jidher pjuttost negattiv, jidher żgħir wisq biex jikkontribwixxi għas-settur privat li jrid jinvesti.  Qegħdin nitkellmu f’dinja globalizzata fejn is-settur privat huwa l-mutur tal-ekonomija.  Dan ma nistgħux naħarbuh. Dan huwa fatt li żviluppa.  Huwa importanti li l-isforzi kollha, anki fejn hemm il-pajjiżi li għandhom il-problemi jew pajjiżi li jistgħu jiffaċċjaw il-problemi,  jkunu konċentrati fuq kif se tiżviluppa l-ekonomija tagħhom.  Il-miżuri ta’ awsterità fejn għandek il-ħela, l-introduzzjoni tal-kunċett ta’ għaqal, ta’ valur għall-flus, kollha huma importanti. Li tinġabar it-taxxa wkoll importanti, imma anki l-miżuri ta’ awsterità jridu jkunu evalwati fid-dawl ta’ x’effett qed ikollhom fix-short, medium u long term fuq l-ekonomija ta’ pajjiż.  Il-problemi finanzjarji kollha li jista’ jkun hemm, ma jiġux solvuti jekk l-ekonomija ma tikbirx. 

Sur President, jiena nammetti li kont negattiv u għandi x-xettiċiżmu tiegħi fuq kif qed tiżviluppa s-sitwazzjoni.  Għalhekk għamilt dawn il-mistoqsijiet.  Jeħtieġ li filwaqt li nuru s-solidarjetà tagħna, għax aħna rridu li l-Ewropa tistabbilixxi ruħha, imma ċertament, irridu naslu hawnhekk f’din il-Kamra, għall-ġid ta’ pajjiżna, biex ngħidu li l-piż li jista’ jinġarr minna huwa s’hawn, u dik il-pożizzjoni għandha tiġi ċċarata fil-fora Ewropej.  B’dan il-mod ma nkunux qegħdin nonqsu.  Wara kollox din hija t-tielet darba li għamilna din l-approvazzjoni u ma nkunux qegħdin nonqsu, Sur President, meta ngħidu li l-obbligu tagħna l-ewwel u qabel kollox huwa lejn it-taxpayers tagħna, li huma wkoll fiċ-ċirkostanzi preżenti qed iġorru ċerti piżijiet u jagħmlu ċerti sagrifiċċji.  It-taxpayer jgħidlek li jrid ikun jaf il-piż li se jġorr illum hu jew li se jġorru wkoll uliedu.  Qed ngħidu dan għax aħna ma nemmnux li l-piż tad-dejn li ma nħallsux aħna, iħallsuh uliedna.  Dik kienet politika li pprattika l-Gvern Nazzjonalista, u għalhekk illum pajjiżna għandu dan l-ammont għoli ta’ dejn u l-ispiża tal-imgħaxx tiegħu hija iktar minn €0,5 miljun kuljum.  Grazzi, Sur President.

THE DEPUTY SPEAKER:  Grazzi.  Iktar rimarki?  L-Onor. Robert Arrigo.

ONOR. ROBERT ARRIGO:  Sur President, nixtieq nagħmel xi ftit osservazzjonijiet forsi minn aspett differenti milli tkellmu s’issa sħabi f’din il-Kamra.  Bħalissa fil-Greċja hemm strike ta’ 24 siegħa, m’hemmx titjiriet, hemm ħaddiema fl-isptarijiet fuq strike, it-trasport huwa fuq strike u n-nies ħarġu fit-toroq.  Bħalissa hemm unemployment ta’ 16% u t-tkabbir tal-ekonomija tagħha huwa ta’ -5.5% fix-xhur u fis-snin li ġejjin.  Dan jikkontrasta mas-sitwazzjoni li għandna f’Malta grazzi għall-għaqal tal-Gvern Nazzjonalista.  Kieku aħna wkoll qegħdin f’dawnid-diffikultajiet.  

Ħmistax ilu kont f’fiera professjonali fi Franza u nnotajt li fejn is-soltu l-istand tal-Greċja tan-National Tourist Organization kienet tkun stand kbira u mimlija, din is-sena l-istand kienet tal-istess daqs però kellha ħafna spazji vojta.  Il-fatt li t-tourist organisation żammet l-istess square meterage f’din il-fiera lili jinkwetani għax forsi juri li l-entitajiet nazzjonali Griegi ma jidhrux li qed jipprovaw inaqqsu mill-ispejjeż u dan qed jibgħat messaġġ li dawn qed ifittxu li jissellfu l-flus imma m’humiex qegħdin jagħmlu l-affarijiet li qegħdin nitlobuhom aħna bħala Ewropej.  Nafu li l-ħaddiema tas-servizz ċivili Grieg għandhom l-impjiegi tagħhom entrenched fil-Kostituzzjoni, huwa job for life u dan barra li għandhom ħafna affarijiet mehmuża mal-impjieg, anke li tirtira ta’ 55 sena.  Hemm protesti minn ħafna unions li qegħdin imorru fit-toroq imma fil-fatt, bħalma jgħid l-Ingliż, you are going nowhere very fast.  

Sur President, irrid ngħid li bħala pajjiż żgħir aħna qed nagħmlu l-massimu tal-isforzi tagħna mhux f’din biss imma anke fis-sitwazzjoni tal-Libja, u naħseb li huwa xieraq li nirringrazzjaw lil min qed imexxina f’dawn l-affarijiet.  Aħna obbligati li ngħinu lil ħaddieħor li qiegħed fi problema, però huwa importanti wkoll li meta jkollna bżonn aħna, imbagħad niġu megħjuna.  Dan qed ngħidu għax meta kellna bżonn l-għajnuna - u hawn qed nirreferi għall-kwestjoni tal-immigrazzjoni illegali - l-Ewropa ħallietna ftit waħedna nikkumbattu din il-mewġa tal-imigrazzjoni bla ma kienet qed tgħinna ħafna.  Aħna rridu ngħinu, u sewwa nagħmlu, u naqbel li ngħinu, imma dejjem irridu nfakkruhom li aħna wkoll xi kultant ikollna bżonn l-għajnuna tagħhom, u dawn jistgħu fil-fatt jagħtuhielna. 

Sur President, il-poplu forsi jista’ jgħid ukoll li aħna qegħdin nagħtu l-flus lill-Greċja waqt li aħna nistgħu nagħmlu ħafna użu minn dawn il-flus aħna stess.  Lil min jgħid hekk ngħidlu li wieħed ma jistax jara biss sal-ponta ta’ mnieħru għaliex fl-aħħar mill-aħħar bl-għajnuna li nistgħu nagħtuhom qegħdin nissalvagwardaw il-postijiet tax-xogħol u l-fabbriki f’pajjiżna.  Huwa importanti li aħna nfiehmu lin-nies li dak li qegħdin nagħmlu fl-aħħar mill-aħħar qegħdin nagħmluh għall-poplu Malti.  L-affarijiet li saru mill-Griegi, fejn taw eluf ta’ postijiet tax-xogħol fiċ-Ċivil jew fl-awtoritajiet, jixbħu ħafna dak li sar qabel l-elezzjoni tal-1987.  Inti ma tistax timpjega daqs dawk eluf ta’ nies non productive.  B’kalkolu żgħir, forsi mill-1987 sal-lum dawn swewlna mal-Lm400 miljun, jekk aħna nistgħu nagħtu ċ-ċifra.  Dan isir biex wieħed jiġbor il-voti fl-aħħar xhur qabel l-elezzjoni għax ma jkollux ideat kif jikkrea postijiet tax-xogħol li jistgħu jsarrfu f’impjiegi sodi bħalma hemm issa.  Ingergru kemm ingergru, naħseb li l-Gvern Nazzjonalista evita eżattament dak li qed jiġri fil-Greċja u postijiet oħrajn.  Naħseb li f’dawn it-tliet snin li għaddew imxejna kif kellna nimxu. Naqbel li jsiru dawn il-loans, imma rridu inkunu żguri li dawn il-loans isiru jekk il-Gvern Grieg jieħu bis-serjetà dawk il-miżuri li għandu jieħu, biex aħna wkoll, fl-aħħar mill-aħħar, inkunu nistgħu ngawdu.  Grazzi, Sur President.

THE DEPUTY SPEAKER: Grazzi.  Iktar rimarki?  L-Onor. Helena Dalli.

ONOR. HELENA DALLI:  Sur President, jien naħseb li f’dan id-dibattitu hemm bżonn li nkunu kritiċi mingħajr ma jibda s-soltu kor fejn jgħidu li aħna kontra l-Unjoni Ewropea jew taż-Żona Ewro.  Din hija xi ħaġa li turi immaturità.  Qisu hemm taboo li din in-naħa titkellem dwar ċerti suġġetti.  Minflok ma jagħtu kas tas-sustanza ta’ dak li qegħdin ngħidu, tan-naħa l-oħra jwaħħlulna t-tabella li aħna qegħdin inkunu negattivi.  Jien din nesperjenzaha mhux biss fuq kwestjonijiet tal-Unjoni Ewropea imma anke kif nippubblika xi artikolu f’gazzetta.  Ikun hemm uħud li għax jaraw li nkiteb minn Helena Dalli awtomatiokament jagħmlu kritika li tkun negattiva anke jekk jien nikkwota minn rapport tal-World Economic Forum, minn xi studju li sar mill-Unjoni Ewropea, jew minn xi rapport ta’ xi aġenzija bħal Moody’s.  Lanqas jindunaw li qegħdin jagħmlu kritika negattiva fuq xi ħaġa li ma nkunx għedt jien, imma li jien qed nuża biex nagħmel xi punt u nsostnih b’data.  Aħna ta’ din in-naħa, f’dan il-kontest, daqsxejn dellna tqil u kull kritika li nagħmlu, kemm negattiva kif ukoll pożittiva, ma titteħidx ta’ dak li hi, imma għandna t-tabella, imma issa ħalli ngħaddi għas-suġġett.

Sur President, nafu li l-ħaddiema fis-settur pubbliku Grieg, bl-għajnuna tal-unions, qed jirreżistu kull tentattiv għar-riforma li tinkludi tnaqqis fis-salarji u terminazzjoni ta’ impjiegi.  Nafu wkoll li l-Parlament Grieg reġa’ vvota biex idaħħal miżuri ta’ awsterità, però ħafna minn dan baqa’ biss fuq il-karta.  Jidher li l-Griegi ma tantx għandhom ħeġġa biex jimplimentaw dak li għaddew fil-Parlament.  Irridu nsemmu wkoll li fil-Greċja dan ix-xahar jispiċċaw il-flus għall-pagi u għall-pensjonijiet.  Dan huwa importanti li nsemmuh fil-kuntest tal-lum. Bħala aside jien insemmi li dan nistgħu nqabbluh xi ftit jew wisq ukoll ma’ dak li kien ġara fl-1971 wara disa’ snin ta’ Gvern Nazzjonalista, meta kellna sitwazzjoni fejn il-Gvern sab ruħu mingħajr flus għall-pagi għas-settur pubbliku.  Jien ngħid li Gvernijiet Laburisti dejjem kellhom jagħmlu bailout ta’ Gvernijiet Nazzjonalisti.  Fil-fatt din ġrat fl-1971 lill-Griegi wara żewġ termini taħt il-Gvern Konservattiv ta’ Karamanlis.  Aħna ġralna hekk fl-1996, tant li l-elezzjoni l-Partit Nazzjonalista kellu jgħajjatha 9 xhur qabel iż-żmien.  
Meta daħal il-Gvern Laburista ra l-vera sitwazzjoni reali ekonomika u finanzjarja tal-pajjiż għax imbagħad kellu l-kotba f’idejh.  Minħabba li ma kenitx tiġi pprattikata l-accrual accounting system, sibna ħafna kontijiet li ma kenux jidhru fil-bilanċ imma li kellna nħallsuhom, allura kienu jmorru ma’ dawk is-somom li kellhom jitħallsu.  Minkejja dan, in-Nazzjonalisti bdew jgħidu li din il-ħofra li kien qed isemmi l-Gvern Laburista hija ħrafa.  Donnu dawn il-gvernijijet tal-lemin dejjem jagħmlu dawn id-djun kbar u Gvernijiet Laburisti, nerġa’ ngħid bħalma ġralu Gvern Laburista tal-1971 u l-Gvern Laburista tal-1996, kellhom fid-darbtejn jagħmlu bailout tal-Gvernijiet Nazzjonalisti li kien hemm qabilhom.  Kif semmejt, meta tkellimna fuq din il-ħofra bdew jgħidulna li din hija ħrafa imma issa nafu aħjar kemm ma kenitx ħrafa.  Din kienet aside biex nuri li fuq livell lokali aħna, bħala Gvernijiet Laburisti, diġà kellna nagħmlu dawn il-bailouts.  

Sur President, qegħdin nuru solidarjetà kif għandu jkun, però rridu naraw li ma’ min qed nuru s-solidarjetà qed jgħin lilu nnifsu.  Huwa inutli li nagħtu l-għajnuna jekk lil min qegħdin ngħinu mhux qed jagħmel sforz biżżejjed biex jgħin lilu nnifsu.  Qegħdin naraw ukoll li min hu l-kaġun tad-diżastru li hemm fil-Greċja issa qiegħed gallarija, jekk ma jagħtix xi gambetta wkoll.  Fuq dan aħna nafu xi ħaġa bħala Partit Laburista mill-esperjenza meta mill-oppożizzjoni tiġi fil-gvern.  Meta fil-gvern tiġi biex issolvi ċerti problemi, min ħoloq dawn il-problemi minflok jikkoopera miegħek għall-ġid tal-pajjiż jibda jtellfek.  L-interess nazzjonali għan-Nazzjonalisti huwa meta huma jkunu fil-gvern, imma meta hemm Partit Laburista fil-gvern l-interess nazzjonali jispiċċa.  M’għandix ħin nagħti iktar eżempji, imma kulħadd jaf x’inhuma, għax kulħadd għandu l-esperjenza ta’ dan il-pajjiż.  Kull min qiegħed hawn ġew, kull min qed jisma’ u kull min se jaqra l-ġurnali għada naħseb jaf fuqiex qed nitkellem.  

Irridu ngħidu ukoll, punt li rridu nsemmuh, li miżuri ta’ awsterità m’għenux l-ekonomija Griega.  Meta qed tieħu miżuri ta’ awsterità se toħloq problemi oħra għax l-ekonomija kompliet ċkienet b’riżultat li żdied il-piż relattiv fuqha tad-djun.  Qed ngħid dan għax l-għajnuna li se terġa’ tingħata l-Greċja se tingħata bil-patt li dan il-pajjiż ikompli jżid il-miżuri ta’ awsterità.  Per eżempju, nhar is-Sibt filgħaxija kont qed nisma’ lil Emma Bonino titkellem f’diskussjoni fuq il-BBC fejn qalet li l-għerq tal-problema huwa li filwaqt li daħlet munita waħda, it-tmexxija ekonomika u finanzjarja baqgħet f’idejn gvernijiet individwali.  Kull pajjiż f’din iż-żona għandu problemi differenti u allura anke s-soluzzjonijiet iridu jkunu differenti.  Ma tistax tpoġġi lill-pajjiżi bi problema f’keffa waħda u ssibilhom soluzzjoni li hija one size fits all.  

Il-problemi tal-Greċja huma differenti minn dawk tal-Italja, minn tal-Portugal, minn ta’ Spanja u minn tal-Irlanda, anke jekk hemm common denominator li huwa d-deficits fil-budgets tal-gvernijiet konċernati u d-djun kbar fil-pajjiżi konċernati.  Imbagħad naraw li r-rimedji li qed jingħataw huma għajnuna finanzjarja bil-patt li jiddaħħlu miżuri ta’ awsterità fl-infiq pubbliku u żieda fit-taxxi li ttellef mit-tkabbir tal-ekonomija.  Naħseb li anke student tal-ewwel sena tal-ekonomija jaf li l-ebda pjan ta’ tnaqqis fid-deficit ma jista’ jirnexxi jekk ma jkunx hemm tkabbir ekonomiku. Dawn huma l-affarijiet li rridu nħarsu lejhom. 

Nafu wkoll, issa mhux fuq livell ta’ pajjiżi imma fuq livell ta’ Żona Euro, li r-rati ta’ tkabbir ekonomiku fiż-Żona Euro kienu fost l-iċken fid-dinja u ma’ dan naqas il-konsum tan-nies u d-dħul għall-gvernijiet mit-taxxi.  Ħaġa torbot mal-oħra.  Jiena għalhekk għedt li rridu naraw il-problema fil-komplessità kollha tagħha u mhux għax tikkritika xi ħaġa allura jagħmlulek timbru jew tabella.  Hemm affarijiet li huma tajbin, hemm oħrajn li huma ħżiena, hemm deċiżjonijiet li se jkollhom riperkussjonijiet u konsegwenzi li jistgħu jkunu kemm tajbin kif ukoll ħżiena, u allura nippretendi li hawnhekk ikun hawn dibattitu matur. Irridu nkunu kritiċi tas-sitwazzjoni u bħala nies maturi għandna niddiskutu fejn sejrin, fejn nistgħu mmorru u x’inhi l-aħjar triq. Hawn mhux qed nirreferi biss għal pajjiżna, għax aħna qegħdin f’din id-dgħajsa kollha flimkien, sink or swim, jekk se jegħreq wieħed se jegħreq kulħadd, u aħna se nipprovaw li ma negħrqux. 

Sur President, kif diġà għedt, ir-rati ta’ tkabbir ekonomiku fiż-Żona Euro kien l-iċken fid-dinja u jekk se jkomplu jsiru miżuri ta’ awsterità mhux se jkollok tkabbir ekonomiku.  Hawn min qed jgħid, fosthom is-Soċjalisti Ewropej, li minflok issikkar għandha titfassal politika li tagħti spinta lill-attività ekonomika.  Huwa veru li Malta ftit ikollha influwenza, però filwaqt li nikkollaboraw irridu nqisu d-daqs u s-sitwazzjoni ta’ pajjiżna wkoll.  Kif diġà semmejt, biex l-ewro żżomm, se jkun hemm iktar bżonn ta’ ċentralizzazzjoni fit-tmexxija ta’ din iż-żona u jista’ jkun li f’dawn iċ-ċirkostanzi Malta titlef iktar minn pajjiżi oħra mill-flessibilità tagħha.  Dan, naturalment, joħloq problemi għall-kompetittività ekonomika tagħna li dejjem qiegħda tonqos.  Dan apparti l-fatt li se nkomplu niddejnu biex nagħtu l-kontribut tagħna sabiex iż-Żona Euro ma tisfaxxax.  Dawn huma kollha realtajiet li rridu nitkellmu fuqhom ħalli nsibu l-aħjar soluzzjonijiet.  Inutli noqogħdu naħbuhom biex dak il-partit jew il-partit l-ieħor jidher aħjar jew jieħu ftit political mileage.  Naħseb l-aħjar ħaġa hija li npoġġu l-karti fuq il-mejda u nitkellmu fuq ir-realtà.  

Punt ieħor li xtaqt insemmi fil-ftit ħin li baqagħli hu li aħna ma tantx nistgħu nitkellmu apertament għax, minflok ma jgħidu li qed inkunu realistiċi, id-diskors tagħna jiddawwar bħala li qed inkunu negattivi għal xi skop.  Fil-fatt jumejn ilu konna grupp ta’ parlamentari miż-żewġ naħat u konna qed nitkellmu mal-Onor. Karmenu Vella li għamel punt li se nsemmih hawn.  Huwa qal li rigward il-kwestjoni taż-Żona Ewro u tal-Unjoni Ewropea jħossu aħjar kieku qiegħed fil-Band Club tal-Karmnu fiż-Żurrieq għax huwa membru ta’ dan il-każin u jkun jista’ jgħid kontrieh u jikkritikah, imma aħna bħala partit ma nistgħux nitkellmu u nikkritikaw iż-żona ewro u l-Unjoni Ewropea għax dak li ngħidu mill-ewwel jiġi miżinterpretat bħala xettiċiżmu.  Bħalma hu jikkritika l-Band Club li hu membru fih, aħna għandna nħossuna liberi li nikkritikaw lil dan il-grupp ta’ pajjiżi, din l-għaqda li qegħdin fiha.  Meta jiena nikkritika lit-tfal tiegħi nkun qed nagħmel dan biex isiru nies aħjar.  Imma donnu meta nikkritikaw f’dan is-suġġett ikun hemm miżinterpretazzjoni totali ta’ dak li nkunu qegħdin ngħidu.  Nara li kien hawn u għad hawn polarizzazzjoni fuq dan is-suġġett u din toħnoq il-possibilità li jkun hemm dibattitu intelliġenti, għax inti ma tistax taqbel ma’ kollox jew ma taqbel ma’ xejn. 

Allura aħna ma nistgħux nikkritikaw lill-Gvern u nitolbuh spjega, per eżempju, dwar jekk jaqbilx jew le mal-collateral?  Aħna għandna nkunu nafu x’qed jgħid il-Gvern barra minn Malta.  X’qed jingħad fuq x’piż se nġorru aħna u x’piż se jġorru wliedna?  Qed ngħid hekk għax dan kollu li qed isir illum se jkun hemm konsegwenzi tiegħu għal ħafna u ħafna snin oħra.  Fuq din tal-collateral għandna dritt inkunu nafu u għandna dritt nistaqsu lill-Ministru tal-Finanzi dwar kif l-ewwel hu qal li Malta talbet il-collateral, imbagħad il-Prim Ministru qal li Malta se żżomm id-dritt li titlob il-collateral.  Allura mxejna pass lura, għax mhux talbet imma qed iżżomm id-dritt.  Issa ġie l-Ministru mill-ECOFIN u qalilna li spiċċa kollox.  Mela għandek step 1 fejn il-Ministru qal li Malta talbet il-collateral; step 2 meta l-Prim Ministru qal li se nżommu d-dritt li nitolbu l-collateral, u issa mxejt ftit aktar lura għax step 3 spiċċa kollox, jiġifieri la hemm it-talba li ssemmiet l-ewwel u lanqas id-dritt li semma l-Prim Ministru.  Jien mhux qed niġġudika fuq din is-sitwazzjoni, qiegħda nistaqsi għalfejn inbidlet il-pożizzjoni u naħseb għandna nkunu nafu għalfejn inbidlet il-pożizzjoni.  Imbagħad meta jgħidilna nkunu nistgħu nikkritikaw jekk il-Gvern mexiex b’mod tajjeb jew ħażin.  Min kien qed jgħid tajjeb, meta tkellem il-Ministru u qal li Malta għamlet talba għall-collateral, jew meta l-Prim Ministru qal li se nżommu d-dritt li nitolbu l-collateral?  Għaliex imbagħad mill-ECOFIN il-Ministru ġie b’din id-deċiżjoni?  Mar mal-kurrent tal-pajjiżi l-oħrajn?  Min qed jagħtih il-pariri?  Daqs dawn advisors li għandna!  Min qed jagħtihom il-pariri?  

Sur President, il-poplu in ġenerali qed iħallas għal dan li qegħdin niddiskutu llum permezz tat-taxxi tiegħu, u naħseb l-inqas li nistgħu nagħmlu lejn il-poplu Malti huwa li nagħtuh sodisfazzjon dwar kif inbidlet din il-pożizzjoni.  Għall-inqas agħtuna l-fatti għalfejn saret din iċ-change of position ħalli mbagħad inkunu nistgħu nispjegaw u nkunu nistgħu nifhmu għalfejn qed tittieħed din il-pożizzjoni.  Din mhix kwestjoni ta’ favur jew kontra l-collateral, imma għall-inqas li jista’ jagħmel u li għandu jagħmel il-Gvern huwa li jispjega t-tibdil fil-pożizzjoni.  Nirringrazzjak.

THE DEPUTY SPEAKER:  Grazzi.  Iktar rimarki?  L-Onor. Alfred Sant.

ONOR. ALFRED SANT: Sur President, quddiem dan il-Parlament qed jitressqu żewġ abbozzi, wieħed minnhom riżoluzzjoni li biha l-Gvern se jiġi awtorizzat jissellef €24 miljun aktar biex ikun jista’ jerġa’ jsellef dawn il-fondi lir-Repubblika Griega.  B’Att ta’ Mejju tal-2010 l-Gvern kien diġà ġie awtorizzat jissellef mhux aktar minn €30 miljun ħalli jerġa’ jsellifhom lill-Greċja u dan ifisser li meta tgħaddi din ir-riżoluzzjoni f’temp ta’ inqas minn sena u nofs, dan il-pajjiż se jkun sellef jew ikkommetta ruħu li jsellef €54 miljun lill-Greċja. 

It-tieni abbozz hu emenda għall-Att approvat minn dan il-Parlament f’Lulju tas-sena l-oħra fejn ikkommettejna l-parteċipazzjoni ta’ Malta fil-fond imsejjaħ Faċilità għall-Istabbiltà Finanzjarja Ewropea għal ammont ta’ garanziji li ma jkunx aktar minn €398.4 miljun, liema fond hu maħsub biex jagħti appoġġ finanzjarju – kif spjegalna l-Ministru – lil pajjiżi membri taż-Żona Ewro li jiffaċċjaw problemi biex ilaħħqu mal-ħlasijiet tad-djun tagħhom.  L-abbozz li għandna quddiemna jipproponi li jżid dan l-impenn finanzjarju Malti għas-somma ta’ €704.33 miljun.  Kif diġà smajna u kif konna nafu, dawn il-proposti qed isiru fil-kontest tal-kriżi li għaddejja minnha ż-Żona Ewro li tagħha Malta tifforma parti.  Pajjiżi bħall-Greċja, l-Irlanda u l-Portugall ma kienx qed jirnexxilhom ilaħħqu man-nefqa kkawżata mill-ħtieġa li jħallsu l-imgħaxijiet u l-kapital lura fuq id-djun li kienu tgħabbew bihom.  Ftit ilu beda jberraq ukoll dwar l-Italja, Spanja, Ċipru u l-Belġju.  Biex tagħqad l-ekonomiji ta’ dawn il-pajjiżi bdew jogħtru u dan żied mal-problemi li kienu qed jiffaċċjaw.  

Skont il-ftehim oriġinali il-membri taż-Żona Ewro suppost li kienu responsabbli separatament, kulħadd għalih, biex jiżguraw li ma jispiċċawx koppi fil-finanzi pubbliċi tagħhom.  Minkejja dan malajr kien deher li dan mhux se jkun possibbli mingħajr ma jkun hemm falliment.  Imma tqies li jekk jogħtor pajjiż jew aktar miż-Żona Ewro, dan se jkisser l-għaqda monetarja fl-Ewropa, li kienet inbniet bħala proġett politiku mill-iprem.  Il-konsegwenzi tqiesu diżastrużi għaż-żamma ta’ din l-għaqda monetarja, barra milli l-banek Ewropej, l-aktar fil-Ġermanja u Franza, kienu se jaqilgħu daqqa kbira.

 

Għalhekk il-pożizzjoni kellha tinbidel.  L-ewwel infetħet faċilità għal self lill-Greċja biex din tilqa’ għall-problemi finanzjarji li kienet qed tiffaċċja.  Imbagħad meta l-problema tal-ħofor finanzjarji fil-budgets tal-gvernijiet bdiet tinxtered, kellna l-proposta għat-twaqqif ta’ facilità finanzjarja li tkun tista’ taġixxi b’għajnuna lill-membri taż-Żona Ewro.

 

Illum qed inkunu mistennija naqblu kemm ma’ tkabbir fl-għajnuna lill-Greċja u kemm ma’ tkabbir fis-sehem ta’ Malta fil-faċilità finanzjarja.  Sadattant, peress li din il-faċilità kellha tkun temporanja, hemm qbil lest biex wara s-sena 2013, din il-faċilità ssir mekkaniżmu permanenti b’regoli ta’ tmexxija maħsuba ħalli tkun tista’ tintervjeni direttament u malajr fis-swieq finanzjarji skont il-ħteġijiet li jinqalgħu fost il-membri taż-Żona Ewro.  Aktar ’il quddiem, jekk qed nifhem tajjeb, il-Gvern se jressaq abbozz ta’ liġi li bih jidħol fis-seħħ is-sehem ta’ Malta f’dan il-mekkaniżmu permanenti.

 

Sur President, il-kriżi kbira li laqtet iż-Żona Ewro forsi ma tantx teħtieġ spjegi u kummenti aktar milli diġà qalgħet, għalkemm f’Malta matul ħafna żmien, donnha ftit qajmet interess.  Lanqas irrid nirrepeti hawn dak li ħafna, inkluż jien, għedna tul ix-xhur fuq is-suġġett.  Imma konklużjoni waħda żgur li issa saret ċara għal kulħadd.  Din il-konklużjoni hi li ż-Żona Ewro ma tistax toħroġ mill-kriżi li qed tifniha qabel ma tissolva problema essenzjali fil-binja tagħha.  Bħala proġett politiku maħsub biex idaħħal għaqda politika sħiħa fl-Ewropa permezz tat-tmexxija ta’ munita waħda fiż-żona Ewropea, l-ewro qiegħed jiġi mminat minn difett fondamentali.  It-tmexxija ta’ munita waħda trid tkun misjuqa minn tmexxija ekonomika waħda.  Issa dan ma jeżistix fiż-Żona Ewro, għax hemm direzzjonijiet ekonomiċi differenti daqskemm hemm gvernijiet.  Ma jeżistix ukoll konsegwenza naturali tal-fatt li l-maġġoranza tal-pajjiżi Ewropej għadhom jinsistu li jissalvagwardjaw is-sovranità nazzjonali tagħhom jew dak li baqa’ minnha.

 

Mingħajr direzzjoni ekonomika waħda ż-żona monetarja tal-ewro wriet kemm tista’ tkun imħarbta  meta jinqala’ l-maltemp.  Hija ħaġa ironika għall-aħħar li Malta tinsab f’nofs din il-maltempata.  Il-Gvern Malti kien obbligat taħt it-Trattat ta’ Adeżjoni ta’ Malta fl-Unjoni Ewropea li f’xi ħin idaħħal lil Malta membru taż-żona ewro.  GonziPN għażel li jgħaġġel id-data ta’ dan id-dħul bl-argument li l-ewro kien se jagħti stabbiltà kbira u mixtieqa lil pajjiżna.  Kienet deċiżjoni żbaljata mill-bidu sal-aħħar u daħħlet lil Malta fiż-Żona Ewro meta konna għadna ma rranġajniex biex insaħħu u ntejbu l-kompetittività tagħna, xi ħaġa li għadna m’għamilniex sal-lum.  L-inkompetenza tal-Gvern wasslet biex id-data magħżula ġiet preċiżament fl-istess żmien meta ż-Żona Ewro kienet riesqa lejn għawġ liema bħalu.  Mhux talli l-ewro ma tax xhieda ta’ stabbiltà kif wiegħed GonziPN, talli bħala l-munita nazzjonali ta’ Malta l-ewro, f’temp qasir tal-għaġeb, qed iġegħelna nidħlu għal obbligi li qatt ma kienu meħtieġa biex niddefendu l-muniti ta’ qabel l-ewro.  La meta kellna l-lira sterlina kolonjali u lanqas meta kellna l-lira Maltija il-poplu Malti qatt ma kellu jissellef u jiggarantixxi somom li jlaħħqu aktar minn €0.75 biljun biex jgħin fis-salvazzjoni ta’ pajjiżi oħra.  Dan fi żmien ta’ inqas minn sena u nofs.  L-għajta li l-ewro se tagħtina iktar stabbiltà u serħan il-moħħ kienet oħra mill-kimeri li dan il-Gvern irnexxielu jibni fis-soċjetà tagħna sempliċement billi jagħfas fuq il-buttuna tal-kumpless ta’ inferjorità li b’xorti ħażina għadu jtektek bil-qawwi fost il-Maltin. 
Nifhem li llum se jkun hawn it-tentazzjoni li ngħaddu “on the nod” dak li qed jiġi propost.  Min jgħid li għandu jsir hekk biex ma nallarmawx in-nies.  Min se jgħid li ħadd, hekk jew hekk, m’hu jifhem x’inhu jiġri, tant hi komplessa l-problema tal-ewro, u min jaħseb li, ngħidu x’ngħidu, se jkollna nibilgħu dak li jiddeċiedu “l-kbar”.  Hemm min iqis li s’issa l-problema tal-ewro għadha ma nħassitx f’Malta u allura ejja nimxu mal-oħrajn.  Jekk nifhmu li l-kriżi tal-ewro dalwaqt se tbatti, forsi jkun tajjeb li nagħmlu hekk, imma jien wieħed minn dawk li m’iniex konvint li dan hu l-każ.  Anzi l-affarijiet se jsiru agħar qabel isiru aħjar u allura hu meħtieġ li jkollna diskussjoni miftuħa dwar minn fejn tlaqna u fejn ninsabu bħala Malta u bħala membri taż-Żona Ewro.  Ma narax li jagħmel wisq sens li nkomplu nikinsu l-kwestjoni taħt it-tapit, kif il-Gvern donnu jrid jagħmel, anke billi jippreżentalna llum l-abbozzi li għandna quddiemna bil-mod nej li qed jagħmel.  L-ammonti li tpoġġew quddiemna huma sostanzjali bil-kejl Malti.  Hemm probabbiltà kbira li fi ftit taż-żmien ieħor se jitressqu talbiet quddiemna għal awtorizzazzjoni ta’ ħruġ ta’ aktar flejjes u ta’ aktar garanziji, allura rridu nżommu quddiem għajnejna l-istampa wiesgħa.  M’għandniex ningħalqu fi spjegi superfiċjali li jżommuna dejjem aktar emarġinati fit-tmexxija tal-istess munita nazzjonali tagħna, aktar emarġinati milli bilfors jiġri minħabba ċ-ċokon tagħna.  

Sur President, huwa eżerċizzju ta’ futilità li wieħed jemmen li dak li qed jiġri lill-ewro jirriżulta l-aktar mill-effetti li għadhom għaddejja ta’ dak li tliet snin ilu ssejjaħ il-credit crunch bil-kollass ta’ Lehman Brothers kif ukoll min-nuqqas ta’ galbu ta’ ċerti gvernijiet Ewropej meta ġew biex jikkontrollaw l-ispiża pubblika tagħhom.  Veru li dawn iż-żewġ fatturi kellhom impatt fuq li ġara, imma ma rridux nikkonfondu s-sintomi mal-kawżi f’dak li jinsab għaddej.  Iċ-ċansijiet huma kbar li l-kriżi Ewropea tant hi profonda li ma tistax tispjegaha b’sempliċi referenza għad-deni finanzjarju tas-snin 2007/2008.  Huwa fatt li minkejja l-isforzi kollha li saru fl-Ewropea tul dawn l-aħħar 20 sena għal iktar għaqda politika u ekonomika, minkejja t-twessigħ u t-tisħiħ tal-Unjoni Ewropea, ir-rati tat-tkabbir ekonomiku fi ħdanha u fi ħdan iż-Żona Ewro baqgħu baxxi, aktar baxxi mir-rati ta’ tkabbir ta’ ekonomija oħra f’xenarju ekonomiku globalizzat.  Il-programmi li dejjem ħerġin minn Brussell biex ikattru l-ħidma Ewropea fuq binarji differenti ftit li xejn taw riżultati, speċjalment kemm ilu li telaq Jacques Delors minn Kap tal-Kummissjoni Ewropea snin twal ilu.  

Kieku t-tkabbir ekonomiku Ewropew seħħ kif kien jiġi prospettat ftit tas-snin ilu kieku l-kriżi li qed niffaċċjaw fiż-Żona Ewro ma kenitx tiskatta, ma kienx ikun hemm ir-rati record ta’ qgħad u ta’ sotto impjieg jew il-firxa inkredibbli ta’ xogħol prekarju, speċjalment fost iż-żgħażagħ Ewropej.  Dan l-iżvilupp qed jipprovdi pjattaforma politika u pjattaforma ekonomika dgħajfa għall-ħarsien tal-ewro.  Anke fil-pajjiżi fejn m’hemmx kriżi ekonomika u soċjali s-sens ta’ insigurtà huwa wieħed kbir, aħseb u ara fil-pajjiżi fejn il-politika ta’ awsterità li qed tinxtered minn Brussell tibqa’ titrikkeb fuq xenarji fejn żgħażagħ u ħaddiema ta’ mezza età fl-aħħar snin kienu fi swieq tax-xogħol fejn la sabu impjieg serju li fuqu setgħu jibbażaw ħajjithom u lanqas kellhom xi dħul li minnu setgħu jgawdu stil ta’ ħajja komda biżżejjed.  L-Ewropa dehret - u hekk tidher li għadha llum aktar mill-bieraħ - maqbuda f’loġika ekonomika fejn il-kbar jirkbu fuq iż-żgħar u reġa’ sar moda d-Darwiniżmu soċjali u mhux is-solidarjetà li tant nisimgħu tlablib dwarha.  

Aktar minn hekk, it-tnaqqis u t-tkabbir ekonomiku Ewropew qed iseħħ fil-qafas ta’  globalizzazzjoni li issa ilha għaddejja madwar 30 sena u fl-aħħar rat lill-pajjiżi Asjatiċi l-kbar jinbidlu f’potenzi ekonomiċi qawwija.  Matul dawn is-snin saret regola ġenerali li nfaħħru l-globalizzazzjoni mingħajr ebda riżerva.  Kull min b’xi mod jitkellem jew jaħseb li din il-globalizzazzjoni seta’ kellha xi effetti negattivi għadu jitqies bħala baħnan jew Nazzjonalist estrem.  Id f’id ma’ din l-ortodossija kien hemm id-domma l-oħra li l-globalizzazzjoni trid titmexxa bla pjan u skont ir-ritmu tal-kapitaliżmu neoliberali misjuq mis-suq ħieles.  Mill-ġdid, min kellu xi riżervi dwar hekk tqies bħala antikwat jew nieqes mis-sens komun. 

Kif kien ġara f’epoki oħra meta l-kapitaliżmu kien qed jirranka, il-fus ewlieni li fuqu dar kien in-negozju tal-flus, is-swieq kapitali jew, kif sirna ngħidu, is-servizzi finanzjarji.  Dawn is-swieq tal-flus illum joperaw fuq skala mondjali bi triljuni fuq triljuni f’muniti differenti ta’ assi li jiċċaqilqu minn suq għal suq skont fejn tinqala’ l-aqwa opportunità u fejn jinħass l-iċken riskju minn jum għal jum.  Fi żmenijiet fejn it-tkabbir ekonomiku jkun qed jirranka, dan iċ-ċaqliq insejħulu l-massimizzar naturali tal-profitti li jistennew l-investituri tal-fondi u fi żmien l-għawġ dan iċ-ċaqliq ta’ fondi nsejħulu spekulazzjoni.

Sur President, is-swieq finanzjarji li joperaw fuq skala mondjali qed jissettjaw l-aġenda ekonomika.  Is-sehem tagħhom tal-profitti li jsiru mondjalment jiġu xi t-triplu tas-sehem tagħhom fil-valur reali tal-ġid ekonomiku li qed jinħoloq.  Il-ġudizzju li jagħtu s-swieq finanzarji dwar kif sejra din jew dik l-ekonomija huwa kruċjali għat-tmexxija tagħha.  Dan ma jgħoddx biss għall-pajjiżi separatament, imma jgħodd ukoll għaż-Żona Ewro bħala blokk u għall-kumpaniji transnazzjonali l-kbar.  Huwa dubjuż kemm dan l-iżvilupp qed isarraf ta’ ġid.  Bil-mod kif qed jaħdmu s-swieq finanzjarji globalment il-perspettiva tat-tul tinħeba malajr wisq, u x’se jiġri mil-lum għal għada jieħu importanza liema bħalha.  Jonqos in-nifs għall-investimenti tat-tul.  Is-sistema finanzjarja mmexxija fuq linji neoliberali qed tpoġġi lill-ekonomija reali fit-tieni post.  Kif żviluppat - u rajna dan bil-kriżi tad-derivattivi fl-2008 li wasslet għall-hekk imsejjaħ credit crunch - qed tipperikola l-operat u t-tiġdid tal-makna produttiva f’ħafna nħawi tad-dinja, mhux l-inqas fl-Ewropa.  Mhux ta’ b’xejn li r-rata ta’ tkabbir ekonomiku fi ħdan l-Unjoni Ewropea matul dawn l-aħħar snin majnat sew. 

Il-verità hi li l-kriżi taż-żona tal-ewro hi parti minn kriżi aktar wiesgħa li qed isseħħ fid-dinja kapitalista, hi parti mill-kriżi tan-neoliberaliżmu kapitalista li hu l-mutur tal-globalizzazzjoni.  Veru li mhux moda li tgħid hekk jew li wieħed jidher li qed jitkellem kontra d-dommi dwar il-globalizzazzjoni u s-suq ħieles, speċjalment fil-qasam finanzjarju, imma l-verità hi dik li hi.  U anke minn hawnhekk irridu nifhmu li l-kriżi tal-ewro mhux se tintemm malajr daqskemm qed jittamaw ħafna.  Wieħed irid iqis ukoll li aħna f’Malta ma tantx nistgħu ngergru dwar kif żviluppaw is-swieq finanzjarji fuq skala mondjali.  Loqom żgħar, ngħidilhom jien, mill-ġid enormi li dawn is-swieq jittrattaw spiċċaw jiskulaw lejn Malta b’mod li fl-aħħar snin is-settur tas-servizzi finanzjarji kien wieħed mill-ftit fostna li baqa’ jikber sew.  Illum is-servizzi finanzjarji jagħmlu madwar 5% tal-prodott gross domestiku u dan iġibni biex inpoġġi dak li qed nikkonsidraw illum fil-kontest tal-ekonomija Maltija.
Għandna nagħmlu kulma nistgħu biex nissalvagwardaw is-settur tas-servizzi finanzjarji - jien ngħid, biex inħarsu kull qasam li jidher li sejjer tajjeb fostna - imma fl-istess ħin ma rridux inħallu dan is-suċċess jaljenana mill-fatt li minħabba s-servizzi finanzjarji, u s-settur tal-imħatri bl-internet, l-ekonomija Maltija spiċċat żbilanċjata għall-aħħar.  Ir-ristrutturar li kellu jsir fl-industrja mhux veru twettaq.  Ir-riżultati fit-turiżmu baqgħu jitbandlu ’l isfel minn sena għal sena.  L-istaġnar fil-qasam tal-bini ilu ġej u kieku mhux għax il-banek għandhom interess vitali li ma jkunx hemm ċaqliq negattiv żejjed f’dan is-settur, konna narawh fi kriżi serja.  

Fi ftit kliem il-magna produttiva tal-ekonomija Maltija tilfet jew qed titlef mill-qawwa kompetittiva tagħha.  Jgħid x’jgħid il-Gvern, turija ta’ dan hu l-fatt li l-parteċipazzjoni tal-popolazzjoni Maltija fis-suq tax-xogħol baqgħet fost l-iċken fi ħdan l-Unjoni Ewropea.  Għedtha u nerġa’ ngħidha:  Kieku r-rata tal-parteċipazzjoni fix-xogħol tal-Maltin u l-Għawdxin kienet qrib il-medja tal-Unjoni Ewropea kollha kemm hi, kieku r-rata effettiva tal-qgħad f’Malta ma kenitx tkun l-4.3% li jgħidulna li hi tal-NSO, imma aktar minn 17%.  Ħaġa bħal din tixhed li la konna, u lanqas aħna, nużaw ir-riżorsi umani tagħna b’mod li jkun ekonomikament effettiv.  Ir-raġuni hi li qabel dħalna fl-Unjoni Ewropea, u wisq anqas wara li dħalna fiż-Żona Ewro, ma ħadniex ħsieb li ntejbu l-apparat produttiv tagħna, li nirristrutturawh bis-serjetà, li niżguraw li nkunu tlaqna tassew fit-triq li nsaħħu l-kompetittività tal-pajjiż.  Allura ninsabu f’sitwazzjoni fejn irridu nimxu skont ir-regoli tal-Unjoni Ewropea u taż-Żona Ewro, waqt li qed inġorru ineffiċjenzi u piżijiet ġejjin mill-imgħoddi meta ma nkunux qed ngħabbu fuqna nfusna ineffiċjenzi ġodda.

 

Kien hemm min bassar li b’Malta fiż-Żona Ewro, l-affarijiet se jitjiebu sew.  L-ewro kien se jixpruna minnufih il-kompetittività tal-pajjiż.  Din l-illużjoni għamiet anke lir-rating agency ta’ Moody li fl-aħħar indunaw kemm marru żmerċ.  Issa, surprise, surprise, ħarġu jgħidu li ma ġarax kif stennew li se jiġri.  L-introduzzjoni tal-ewro f’Malta ma wasslitx biex jiġu valorizzati aħjar l-assi produttivi tal-pajjiż u għalhekk naqqsu l-kategorija ta’ fiduċja finanzjarja li fiha jpoġġu lil Malta u qed jaraw li għal li ġej il-prospetti jistgħu jkunu negattivi.  Għalija, dan juri kif id-dommi jafu jkunu qawwija biex iħawdu l-ħsieb ċar, mhux biss fi ħdan ir-reliġjonijiet u s-setet, imma jħawdu l-ħsieb ċar anke fit-tmexxija tas-swieq finanzjarji globali.  Mhix ħaġa sabiħa tara dan jiġri fil-qafas tal-kriżi li ninsabu għaddejja minnha.

Il-verdett ta’ Moody’s jkompli jsaħħaħ is-suspett li m’aħniex ningħataw l-informazzjoni sħiħa dwar il-vera qagħda finanzjarja tal-Gvern.  Diġà ġrat dil-ħaġa taħt Gvern Nazzjonalista qabel l-elezzjoni ta’ l-1996.  Daqs ħames xhur ilu, jekk mhux aktar, jien kont tlabt lill-Ministru tal-Finanzi f’dan il-Parlament biex jagħti rassenja ta’ x’inhuma l-garanziji li l-Gvern għandu pendenti.  Sal-lum, din l-informazzjoni għadha ma ngħatatlix.  Anzi, f’okkażjoni minnhom, il-Ministru tal-Finanzi donnu ried jgħid li informazzjoni bħal din tista’ tiġi interpretata ħażin.  Jien naħseb li aktar jiġi interpretat ħażin is-skiet tiegħu dwar dan is-suġġett, li hu ċentrali fil-kwestjoni ta’ kif qed tiġi analizzata l-qagħda finanzjarja tal-pajjiżi membri taż-Żona Ewro. 

Sur President, il-fatt jibqa’ li l-ekonomija Maltija trid tilqa’ għall-kriżi fiż-żona tal-ewro minn qagħda dgħajfa, mhux għax hemm ħafna x’nistgħu nagħmlu biex nibdlu s-sitwazzjoni ta’ madwarna.  La ninsabu fiż-żona tal-ewro rridu nġorru l-gwaj tagħha u naraw kif niskansaw mill-agħar li jista’ jinqala’ għall-inqas s’issa.  Imma d-deċiżjonijiet dwar il-munita nazzjonali tagħna m’aħniex neħduhom aħna, jiġifieri l-Gvern Malti jew dan il-Parlament.  Ngħidu x’ngħidu, qegħdin biss nirratifikaw hawn dak li ġie deċiż għalina minn ħaddieħor.  Dan meta l-impenji li ninsabu deħlin għalihom bħala appoġġ għaż-żona tal-ewro m’humiex żgħar.  Bejn garanziji u self se jlaħħqu aktar minn 17% tad-dejn nazzjonali kif stmat li se jkollna sa tmiem din is-sena.  Bil-kejl tagħna, dan se jkun impenn sostanzjali għall-aħħar.

 

Tqum il-mistoqsija:  Dak li qed jiġi deċiż minna u mill-pajjiżi l-oħra taż-Żona Ewro, se jkun biżżejjed, jew minn hawn u ftit ieħor se jerġa’ jkollna esiġenza ġdida biex noħorġu aktar impenji finanzjarji?  Qabel din il-mistoqsija anzi tqum mistoqsija oħra: Dan li sar u qed isir mal-Greċja u mal-pajjiżi l-oħra, qed jiswa għal xi ħaġa? Meta l-ewwel bdejna b’dan il-proċess ta’ self u ta’ ħruġ ta’ garanziji f’isem iż-Żona Ewro l-Ministru tal-Finanzi kien qalilna li m’hemmx telf f’din il-biċċa, li kollox se jimxi fuq ir-rubini u li Malta kienet żgur se tagħmel profitt fuq is-self tagħha lill-Greċja.  Illum ma jistax ikun ottimist daqshekk.  Ir-rapporti kollha jikkonfermaw li l-Greċja m’hijiex qed tilħaq il-miri li ġew issettjati għaliha ta’ kif se tnaqqas id-dejn tagħha, bħala kondizzjoni tas-self li qed isirilha.  In parti dan ġara għax ċerti miżuri li kellha twettaq, bħat-tneħħija ta’ impjegati hekk imsejħa żejda, waqgħet lura milli twettaqhom.  Ġara wkoll li hemm setturi privileġġjati fis-soċjetà Griega, fosthom is-sidien kbar tal-vapuri u l-Knisja Orotodossa Griega li għandha assi enormi li baqgħu eżenti mit-tassazzjoni.  Il-Knisja Ortodossa kienet minn ta’ quddiem nett biex tikkundanna l-miżuri ta’ awsterità meħuda mill-Gvern Grieg. 

Hemm imbagħad l-ispejjeż tad-difiża, fejn fost l-armata baqa’ reżistenza qawwija għal tnaqqis fin-nefqa, tant li xi sena ilu f’Ateni ġrew għajdut li jista’ qed jinħema xi kolp ta’ stat.  Dan apparti mill-interessi Ġermaniżi u Franċiżi li għandhom kuntratti sbieħ mal-Greċja għall-provista ta’ armamenti.  Jien kont nistenna li min-naħa tal-Gvern jagħtina rendikont ta’ kif u fejn wasal il-Gvern Grieg fit-twettiq tal-wegħdi tiegħu matul din l-aħħar sena li sellifnieh il-flus, ladarba reġa’ ġie quddiem il-Parlament biex inżidu mas-self oriġinali.  Bl-istess mod smajna fl-aħħar żmien li anke l-Portugall qed isib problemi biex iżomm mal-wegħdi li kien għamel meta ngħata s-self tiegħu.

 

Sur President, dan qed jiġri għax f’dan kollu hemm diffikultà fundamentali.  Ma’ kull self u għajnuna li jirċievu l-pajjiżi taż-Żona Ewro li għandhom problemi, huma qed ikollhom jaċċettaw obbligu ta’ awsterità qawwija.  L-istess politika ta’ awsterità qed tiddeffes f’kull pajjiż fiż-żona li riesaq lejn problemi simili.  Dan qed isir fi żmien meta r-rati ta’ tkabbir fl-ekonomiji ta’ barra ż-Żona Ewro baqgħu baxxi jew qed jonqsu. Kiber il-biża’ ta’ riċessjoni ġdida.  L-istess awsterità fi ħdan iż-Żona Ewro qiegħda u se tibqa’ tnaqqar it-tkabbir ekonomiku, se żżid il-qgħad, u x’aktarx li se xxekkel l-investiment.  B’hekk jista’ jitnaqqas id-dħul tal-gvernijiet u tiżdied in-nefqa.

 

L-esponenti ewlenin ta’ din l-istrateġija huma Franza u l-Ġermanja li bħala stat ta’ fatt, saru huma l-mexxejja taż-Żona Ewro.  Kienu l-ewwel li kisru r-regoli tal-Patt ta’ Stabbiltà fir-rigward ta’ deficits u djun.  Illum qed ikunu iebsa biex dawn ir-regoli jiġu rispettati minn kulħadd.  Għalkemm ċerti analisti issa qed togħrokhom għajnejhom mill-qagħda finanzjarja tal-istess Franza.  Madankollu, aktar ma jgħaddi ż-żmien aktar qed jidher ċar li element ewlieni biex il-problema tal-ewro titwitta hu li l-ekonomiji taż-żona jirpiljaw u jerġgħu jikbru b’rata raġonevoli. Sal-lum ma jidhirx li ninsabu f’din it-triq.  Tajjeb li l-Gvern Malti, b’mod konkret, juri xinhi l-pożizzjoni tiegħu kemm fi ħdan il-Kunsilli Ewropew u kemm fir-rigward tal-istrateġija ekonomika f’Malta.  S’issa dan mhux qed isir.  F’dan ir-rigward, il-pre budget document 2012 li nħareġ ftit ilu jħalli kollox fl-arja, barra milli jinjora għal kollox aspetti ewlenin fix-xejriet ekonomiċi ta’ Malta.

 

Sur President, dan iġibni għat-tieni mistoqsija.  Jekk il-qagħda ekonomika ta’ pajjiżi milquta mhijiex se titjieb malajr, iċ-ċansijiet huma kbar li l-miżuri li qed nieħdu llum m’humiex se jkunu biżżejjed.  Anzi li d-deni se jibqa’ jinxtered u jittieħed, li jfisser li bħalma diġà ġara dwar il-Greċja, hu probabbli li dan il-Parlament se jerġa’ jintalab fil-futur mhux wisq ’il bogħod biex joħroġ aktar flejjes u garanziji.  Qed jissemma li jekk tkompli l-pressjoni tas-swieq finanzjarji fuq l-Italja u Spanja, il-faċilità Ewropea jew mekkaniżmu li se jintuża biex jagħti appoġġ finanzjarju jrid jiżdied bil-goff.  Biex ikun jista’ jilqa’ tajjeb għall-isfiduċja tas-swieq, issemmiet diġà żieda enormi fil-faċilità li twassal il-fondi tagħha għal bejn €2 triljun u €3 triljun.  F’xenarju bħal dan, x’jista’ jkun is-sehem ta’ Malta u x’se jkun l-impatt tiegħu fuq l-ekonomija Maltija?  Jidher sew li minn issa hemm bżonn ta’ ħsieb iffokat dwar din il-ħaġa.  Dan aktar u aktar għax jekk se jiġu mobilizzati flejjes bħal dawn mill-Ewropa, bilfors se jkollhom jintrabtu ma’ miżuri oħra ġodda biex tiddaħħal ċentralizzazzjoni dejjem akbar fit-tmexxija ekonomika u finanzjarja Ewropea.  M’hemmx triq oħra.

 

Sur President, f’wieħed mill-interventi tiegħu tal-aħħar ġimgħat il-Ministru tal-Finanzi Ġermaniż Schauble għamilha ċara li l-pajjiżi l-oħra ma jistgħux jistennew li l-Ġermanja tibqa’ toħroġ il-biljuni u huma jibqgħu jonfqu kemm iridu.  Il-pajjiżi l-oħra jistgħu jargumentaw li l-Ġermanja qed tagħmel l-isforzi finanzjarji kbar li qed tagħmel mhux biex tagħmlilhom xi pjaċir, imma għal żewġ raġunijiet, Trid issalva l-banek tagħha, li sellfu bil-kbir lill-pajjiżi li llum jinsabu daharhom mal-ħajt u trid issalva ż-Żona Ewro għax tipprovdilha suq lest fuq platt għall-esportazzjoni tagħha.  Xorta jibqa’ l-punt li min se joħroġ il-flus biex jevita l-fallimenti resqin se jkollu d-dritt, sakemm qed joħroġ il-flus, li jitlob xi forma ta’ kontroll fuq kif ħaddieħor qed jonfoq flusu.  It-triq politika lejn aktar ċentralizzazzjoni ekonomika – nistgħu, jekk nippreferu, insejħulha federalizzazzjoni - taż-Żona Ewro tinsab miftuħa beraħ.  Anzi, Ewropeisti konvinti qed jaraw fil-kriżi tal-ewro opportunità mhux mistennija biex joħolqu blokk wieħed għal kollox magħqud politikament li dejjem ħolmu bih.

 

Jekk fhimt tajjeb, s’issa l-Gvern ta’ GonziPN dejjem qal li ma jaqbilx ma’ aktar ċentralizzazzjoni ekonomika, li tfisser tnaqqis fis-sovranità tal-istati membri tal-ewro. Din iċ-ċentralizzazzjoni ekonomika bħalissa tinsab għaddejja fuq żewġ binarji.  L-ewwel wieħed hu dak ta’ proposti li kważi jinsabu maqbula għal kollox bejn il-Kunsill tal-Ministri tal-Unjoni Ewropea, il-Kummissjoni Ewropea u l-Parlament Ewropew.  Il-proposti huma maħsuba biex jiżguraw li l-kondizzjonijiet tat-tmexxija ekonomika u finanzjarja kif imniżżla fil-Patt ta’ Stabbiltà jkunu osservati mill-pajjiżi membri b’mod strett.  Hekk, per eżempju, meta jiksru ċerti kondizzjonijiet ikollhom iħallsu multi kważi awtomatiċi.  Dan il-binarju qed jiġi aċċettat minn kulħadd, inkluż mill-gvern Malti.  Personalment, jien għandi dubji dwar kemm se mmorru tajjeb b’dawn ir-regoli.  Huma regoli li ma jagħmlu l-ebda differenza bejn min hu ċkejken u min hu kbir, bejn l-investiment u n-nefqa fuq konsum, bejn pajjiż fiċ-ċentru tal-Ewropa u pajjiż li jinsab fil-periferija.

 

F’dan il-Parlament il-Gvern għadu ma ta l-ebda rendikont ta’ x’qal u ma qalx, x’kien lest jaċċetta u x’aċċetta mill-proposti li qed isiru, jew dwar l-impatt fuq Malta ta’ dak li qiegħed jiddaħħal bħala kontroll u moniteraġġ fuq il-budgets tal-pajjiżi membri tal-ewro.  Li wieħed jista’ jifhem minn dak li deher s’issa hu li, bħas-soltu, il-Gvern qed jaċċetta kollox.  Issa, kemm saru studji dwar l-impatt fuq pajjiżna bl-applikazzjoni tar-regoli li qed jiġu stabbiliti, u bil-multi li qed jiġu kontemplati għal min ma jirnexxilux iżomm mal-kondizzjonijiet issettjati?  Kieku r-regoli li qed jissemmew ġew applikati fis-snin li għaddew, fejn konna nkunu?  Dawn huma żewġ mistoqsijiet minn ħafna li jistgħu jsiru.  Jekk il-Gvern għamilhom u għandu tweġiba għalihom - li niddubita - imkien ma ta liċ-ċittadini tagħna xi informazzjoni dwar il-kalkoli li qed jagħmel.  U qed nitkellmu dwar materji li jolqtu mill-qrib, u se jolqtu mill-qrib, il-ħajja ta’ kull familja u ta’ kull ċittadin għax qed nitkellmu dwar il-futur tal-munita nazzjonali tagħna.

 

Imma dan hu biss x’joħroġ mill-iżviluppi fuq l-ewwel binarju, li jinsab maqbul jew kważi, ħalli tinżamm konformità aktar stretta bejn il-politika baġitarja tal-pajjiżi membri taż-Żona Ewro u r-regoli tal-Patt ta’ Stabbiltà.  Jekk se navvanzaw, kif x’aktarx se jiġri, lejn il-ħolqien ta’ fondi ta’ sostenn finanzjarju aktar qawwija - u nerġa’ ngħid issemmew €2 triljun għal €3 triljun - dan se jġib miegħu kontrolli wisq akbar fuq it-tmexxija finanzjarja ta’ kull pajjiż.  Is-sovranità baġitarja ta’ kull pajjiż ma tistax tibqa’ kif inhi bħalissa.  Din hi ċara, kulħadd se jkollu jsegwi l-mudell Ġermaniż.

 

Hemm ħafna xi tgħid favur dan il-mudell imma trid tistaqi wkoll dwar kemm se japplika tajjeb għal gżira ċkejkna f’nofs il-Mediterran, b’ekonomija miftuħa beraħ, li għandha ħteġijiet ta’ kompetittività u ta’ investiment differenti għal kollox mill-ħteġijiet li jista’ jkollha l-Ġermanja.  Kull pajjiż membru se jistaqsi mistoqsijiet simili.  Fost materji li se jibdew jitressqu se tqum il-ħtieġa għal xi forma ta’ tassazzjoni Ewropea.  Wieħed ma jistagħġibx meta jsir jaf li l-ewwel taxxa li qed tiġi proposta hi appuntu fuq is-servizzi finanzjarji!  Din diġà qed tissemma bil-kbir u l-argumenti li l-aktar qed jitqanqlu huma jekk it-tassazzjoni għandhiex titħaddem minn organu ċentrali fi Brussell, jiġifieri l-Kummissjoni Ewropea, jew għandhiex tkun responsabbiltà intergovernattiva u miżmuma bejn ir-rapprezentanti tal-pajjiżi involuti.

 

Hu xieraq, mela le, li s-settur finanzjarju jibda jħallas sew għall-mod kif qed jiddomina l-ekonomija kapitalista globalizzata u jibbenefika minnha.  Madankollu, pajjiż bħal tagħna li qed isostni biċċa qawwija mill-ekonomija tiegħu bil-loqom tas-servizzi finanzjarji dinjin, mhux se jkun jaqbillu meta tiddaħħal taxxa bħal din fiż-Żona Ewro.  Hekk qed jintqal li għandu jiġri jekk ir-Renju Unit jibqa’ jirrifjuta li taxxa bħal din tidħol mal-Unjoni Ewropea kollha.  Fi ħdan iż-Żona Ewro il-pajjiżi l-oħra li għandhom l-istess inkwiet dwar din it-taxxa bħal Malta huma l-Irlanda u Ċipru, li ftit jinsabu f’qagħda li jirreżistu żvilupp bħal dan. 

 

Lil hinn min dan kollu, hu probabbli li fiż-żmien li ġej se jkollna niffaċċjaw talbiet biex nikkonformaw dejjem aktar mar-regoli tal-Patt ta’ Stabbiltà.  Se nkunu mistennija nieħdu sehem f’operazzjonijijet ta’ salvataġġ dejjem aktar qawwija ħalli s-swieq finanzjarji mondjali jkunu sodisfatti li ż-Żona Ewro se tibqa’ sħiħa.  Se jkollna niffaċċjaw żviluppi li jillimitaw l-għażliet li nistgħu nagħmlu dwar servizzi soċjali, dwar investimenti pubbliċi ġodda u dwar inċentivi għall-imprizi privati, fost oħrajn, għax dawn ikunu jridu jsegwu regoli applikati bl-istess mod fost il-pajjiżi taż-Żona Ewro.

 

Fl-aħħar sentejn, il-kriżi tal-ewro baqgħet tinfirex u d-deni tagħha laqat dejjem aktar pajjiżi.  Żgur il-materja ħolqot u se tibqa’ toħloq sfidi - ħalli nġħidilhom sfidi - delikati u qawwija għall-iżvilupp ekonomiku tagħna anke jekk ħafna Maltin għadhom ma ntebħux b’dan.  Sadanittant, id-diskussjoni fi ħdan is-soċjetà tagħna dwar dil-kriżi u wisq agħar, l-iskrutinju f’dan il-Parlament dwar li jinsab għaddej, baqgħu superfiċjali u primittivi għall-aħħar.  F’din il-Kamra tad-Deputati rrestrinġejna ruħna għal stqarrijiet mill-Prim Ministru meta jkun ġej lura minn xi Kunsill tal-Ministri, fejn kulma jiġri hu li din in-naħa tal-Kamra tagħmillu mistoqsijiet dwar li jkun qal, u għal ponn dibattiti qosra bħal tal-lum fuq liġi li titressaq jew meta l-Oppożizzjoni titlob dibattitu u jkollna diskorsi mill-Gvern u mill-Oppożizzjoni.  Għandha tkun ħaġa ovvja li dan mhux metodu ta’ skrutinju serju, speċjalment meta qed tirranka l-gravità tal-problema dwar il-munita nazzjonali tagħna.

 

Minn xahar għal xahar il-Gvern jgħid li qabel ma jkunu saru proposti konkreti fi Brussell dwar x’għandu jsir għall-quddiem, ma jarax għalfejn għandu jikkommetti ruħu.  Isostni hekk waqt li jkunu qed jitħasslu proposti diversi dwar kif iż-żona tal-ewro għandha tilqa’ għall-krizi. Din it-tifsira m’għadhiex valida.  Pajjiżna jrid ikollu fehma dwar x’inhi l-aħjar triq mhux għaż-Żona Ewro biss, imma għalih ukoll.  Irid ikun kapaċi li jesprimiha.  Il-poplu Malti għandu jiġi mgħarraf dwar x’inhu qed jiġri u x’jaqbel l-aktar għalih, waqt li jkunu qed jinħmew il-proposti u d-deċiżjonijiet.

 

Fil-livell ta’ dan il-Parlament, waqt li dibattiti full dress u stqarrijiet lill-Kamra mill-Prim Ministru messhom jibqgħu jsiru, qed isir urġenti, jekk irridu nqisu din il-materja bis-serjetà li jistħoqqilha, li jinżammu hearings apposta fejn min qed isegwi l-iżviluppi fil-qasam tal-ewro min-naħa tal-Gvern jagħti t-tifsiriet tiegħu u jwieġeb għall-mistqosijiet li jagħmlulu l-parlamentari f’qafas ta’ kumitat li jkun pubbliku, ħalli mbagħad wara ssir id-diskussjoni plenarja.

 

Fl-aħħar jiem fittixt biex nara kif parlamenti Ewropej oħra ħadmu fuq il-biċċa u sibt li l-aqwa fosthom hekk imxew.  Jekk għal li ġej il-Gvern qed jistenna li jibqa’ jkun hemm kunsens fuq kif Malta tippreżenta l-każ tagħha u tiddeċiedi dwar il-pożizzjoni li se tieħu, ma narax li għandu jkun hemm metodu ieħor jew aħjar ta’ kif nimxu bejnietna.  Nerġa’ ngħid, din il-kriżi tal-ewro ninsabu fiha minħabba r-ras iebsa u d-deċiżjoni żbaljata ta’ GonziPN li jdaħħal lil Malta fiż-żona tal-ewro qabel iż-żmien u meta ma konniex imħejjija tajjeb għaliha.  Din il-kriżi m’hijiex se tintemm mil-lum għal għada.

 

Il-Gvern irid jispjega jekk għandux xi linji ħomor li mhux lest li jaqbeż, jew inkella se nibqgħu sal-aħħar ngħidu iva għal kull ħaġa li tiġi proposta minn Frankfurt, Brussell, Pariġi u Berlin?  Quddiem il-proposta li tinsab magħna llum, ftit wieħed jista’ jgħid le fiċ-ċirkostanzi, imma x’se jiġri jekk u meta t-talbiet għal aktar appoġġi u impenji finanzjarji jiżdiedu?  Kemm nistgħu naffordjaw li nibqgħu nissellfu biex insellfu?  X’se jiġri meta jiġi propost ilġiem fuq il-ħelsien tagħna biex naqilgħu l-għajxien permezz ta’ ċerti ħidmiet?  Kif se nqisu l-futur tal-ewro?  Se nibqgħu naqblu ma’ dawk li jgħidu li jkun diżastru totali fiċ-ċirkostanzi tal-lum jekk tikkollassa ż-Żona Ewro, jew se nqisu li hemm ċerti ċirkostanzi fejn aħjar ċerti pajjiżi taż-żona jfallu, jew li ż-żona nnifisha tiġi xolta, milli l-poplu Malti u popli oħra jkomplu jġorru piżijiet dejjem akbar mingħajr ma jafu safejn dan kollu se jwassal?  Jew se nsibu li l-qagħda tagħna stess, kontra kull ma qalulna sa issa, hi wkoll imwiegħra daqs ta’ wħud? 

Qed ngħidu iva għall-proposta biex inżidu l-impenn ta’ pajjiżna ħalli l-Greċja tingħata aktar flus b’self u ħalli tiżdied il-faċilità jew fond imwaqqfa biex jgħinu lill-pajjiżi li qed jogħtru.  Se nkunu qed nagħmlu dan biex kemm jista’ jkun il-qagħda tal-ewro, tal-munita nazzjonali tagħna tiġi mħarsa.  Imma hemm bżonn inkunu ċari li għandu jkun hemm limiti għal dan kollu.  Nittama li l-ebda deputat f’din il-Kamra mhu jqis il-vot tiegħu favur il-proposti ta’ quddiemna bħala blank cheque biex inkomplu nappoġġjaw kull ħaġa li toħroġ mid-direttorat Franko-Ġermaniż dwar l-ewro.  Personalment naħseb li qed nersqu lejn punt fejn pajjiżna, ma’ pajjiżi oħra, jrid jikkonsidra għandux jgħid li wasalna sa hawnhekk, imma mhux aktar.

THE DEPUTY SPEAKER:  Grazzi.  Hawn iktar rimarki?  (Onor. Membri:  No)  Nistieden lill-Ministru tal-Finanzi, l-Ekonomija u Investiment biex, jekk jogħġbu, jagħmel il-winding up.

ONOR. TONIO FENECH:  Sur President, l-ewwel nett nirringrazzja lill-Membri kollha li intervjenew f’dan id-dibattitu.  Naħseb kulħadd jagħraf li s-sitwazzjoni hi waħda delikata ħafna li titlob bilfors li pajjiżna jibqa’ jaħdem mill-viċin mal-pajjiżi l-oħrajn tal-Unjoni Ewropea u taż-Żona Ewro biex niddefendu ż-żona li niddependu tant minnha fuq livell ekonomiku fid-dawl tal-kriżi li qed jgħaddu minnha numru ta’ pajjiżi oħrajn.  Huwa f’dan l-ispirtu li llum se jkollna vot favur kemm ir-riżoluzzjoni kif ukoll l-emendi għal-liġi li qed nipproponu.  Napprezza min-naħa l-oħra l-kummenti ta’ diversi membri li ovvjament urew concern, forsi wkoll ċertu xettiċiżmu fil-konfront ta’ ċerti pajjiżi dwar jekk hux qed jimxu biżżejjed mal-programm, jekk hux se jintlaħqu l-miri, jekk hux qed nirrispondu b’mod komplet u komprensiv biżżejjed fuq dan il-livell.  Nixtieq nassigura lill-Onor. Membri kollha ta’ din il-Kamra li mhux biss jien, imma minn dibattiti li jkollna fuq livell tal-Kunsill tal-Ministri flimkien mal-ministri l-oħrajn, din hija l-concern tagħna lkoll.  Ħadd mhu qed jitlaq bil-premessa li bħal donnu solvejna l-problemi kollha, pjuttost minn laqgħa għal oħra dejjem nagħmlu pass iktar ’il quddiem.  Ovvjament is-swieq jippretendu li dan isir b’ħafna iktar għaġla - u forsi anke membri f’din il-Kamra jippretendu dan - però dan m’huwiex faċli meta inti qiegħed tinnegozja bejn 27 pajjiż fejn għalkemm l-għan huwa komuni, l-interessi kultant mhux dejjem jikkonverġu.  Dan għax il-mod kif iħarsu lejn l-aspetti ta’ kif l-affarijiet jolqtu lilhom fuq livell nazzjonali jvarja ħafna, allura waqt li nixtieq li l-ħajja kienet daqshekk sempliċi, li nissimplifikaw wisq id-diskussjoni tagħna dwar x’inhuma s-soluzzjonijiet m’huwiex l-istat realistiku tad-dibattiti li jkollna fuq dan il-livell.  Però żgur ma naqbilx għall-inqas mal-kritika li saret mill-Oppożizzjoni.  Jiena naħseb li mid-diskors introduttorju tiegħi ħadd ma ħa l-impressjoni li jien qisni relaxed dwar is-sitwazzjoni u pjuttost tkellimt dwar is-serjetà tas-sitwazzjoni gravi fuq livell Ewropew.  Tkellimt b’mod ċar fuq ir-riskji kbar anke li pajjiżna qed iġorr, però tkellimt ukoll fuq riskji akbar li nidħlu fihom jekk niddeċiedu – li m’aħniex se niddeċiedu f’din il-Kamra għaliex huwa evidenti li kulħadd qed jaqbel li rridu nibqgħu mexjin f’din it-triq – li mmorru f’korsa għalina u ngħidu li aħna ma rridux inkomplu fuq dan il-livell.  

Sur President, fil-ħin limitat li għandi m’iniex se nidħol fuq l-aspetti kollha dwar jekk messniex dħalna fl-ewro.  Ovvjament jien napprezza x-xettiċiżmu tal-Onor. Alfred Sant fuq dan il-kontest, kuntrarju għall-politika llum imħaddna mill-Kap tal-Oppożizzjoni jekk qed nifhem sew, li fid-diskors tiegħu rrepeta kemm-il darba l-commitment li huma għandhom għall-Ewropa u anke għall-munita ewro.  Allura ma naqbilx hu li m’aħniex qed ninformaw biżżejjed lill-poplu jew li qed inżommuh fid-dlam.  Pjuttost naħseb li qed nagħmlu ħilitna biex dak kollu li nagħmlu nagħmluh f’kontest u b’għarfien sħiħ tal-obbligi u r-responsabbiltajiet tagħna.  Però issa se nipprova niddedika ftit ħin għall-issues anke fl-ordni li qajjimhom il-Kap tal-Oppożizzjoni u kummenti oħrajn li rabtu magħhom l-Onor. Membri l-oħra.  

Apparti mill-Kap tal-Oppożizzjoni, l-Onor. Charles Mangion ikkummenta wkoll dwar il-collateral u allura rrealizzajt li l-Oppożizzjoni ma kenux qed jifhmu biżżejjed fil-kontest ta’ xiex intalab il-collateral.  Il-collateral li ntalab mill-Fillandja oriġinarjament ma kienx fil-kontest tal-programm ta’ għajnuna li diġà din il-Kamra approvat, jiġifieri l-ewwel pakkett tal-Greċja, imma fil-kontest tat-tieni pakkett li għadu lanqas biss resaq lejn din il-Kamra u lanqas għadu biss approvat mill-Kunsill tal-Ministri.  Kien hemm min staqsa kif qed nitkellmu fuq collateral fuq self li diġà tajna.  Il-collateral ma kienx qed jitkellem fuq is-self li diġà ftehemna li nagħtu, imma fuq it-tieni pakkett.  Issa ħalli nkunu ċari biex ħadd ma jinftiehem ħażin.  Fil-laqgħat tad-diskussjoni kien hemm enfasi partikolari mill-bidu nett, malli l-Fillandja muted l-idea li trid collateral, li huwa impossibbli nippretendu li l-istat tal-Greċja se joffri xi forma ta’ collateral lill-istati membri kollha għad-dejn li qed jingħata.  F’dak il-każ m’għandhiex għalfejn tieħu l-għajnuna jekk għandha minn fejn tagħti collateral.  Kieku għandha dak il-collateral tmur fis-swieq internazzjonali tgħidilhom isellfuha fuqu, u s-swieq kienu jsellfuha la għandha dan il-collateral daqshekk tajjeb.  X’inhi l-problema?  Kieku lanqas qegħdin hawnhekk niddiskutu dak li qegħdin niddiskutu. 

Sur President, irridu nitilqu mill-punt tal-premessa li l-Greċja għandha problemi kbar biex tagħti xi forma ta’ collateral li veru jserraħ moħħ lil min qed isellifha.  Ovvjament la kellna pajjiż partikolari, il-Fillandja, li baqa’ jinsisti fuq il-collateral, Malta, flimkien ma’ pajjiżi oħrajn, ma tistax taċċetta li l-Gvern Grieg imur jagħmel ftehim mal-Fillandja u jiftiehem li se jagħtiha xi forma ta’ collateral imma mbagħad ma jkunx miftuħ għal kulħadd.  Ix-xewqa tagħna kienet li aħjar kieku jkollna collateral, imma konna konxji għaliex qed ngħinu lill-Greċja u qed ngħinu lill-Greċja għax il-Greċja m’hijiex kapaċi tissellef mis-swieq.  Jekk ninsew dik il-premessa allura tlifna kollox għaliex qed nagħmlu dak li qed nagħmlu hawn u allura rridu noqogħdu attenti.  Qalulna li l-Gvern messu żamm mal-prinċipju li jrid bilfors il-collateral.  Il-Gvern żamm mal-prinċipju.  Jiena kont ċar u mhux veru li hemm diverġenza.  Anzi nistieden lill-Onor. Membri jisimgħu r-recordings - għax l-intervisti tiegħi mal-gazzetti kienu recorded – ta’ meta għamilt il-kumment tiegħi waqt li kont il-hangar tal-Medavia u staqsewni dwar il-pożizzjoni tal-Gvern fuq il-collateral.  Kien ċar illi dak li qed titlob Malta hu trattament ugwali, jiġifieri jekk se jingħata xi ħaġa lil xi ħadd dik ix-xi ħaġa trid tkun miftuħa għal kulħadd.  Jekk se jingħata collateral, allura kulħadd għandu jkollu dritt jitlob l-istess collateral.  Ma kenitx il-pożizzjoni tagħna oriġinali meta tlaqna bis-self lill-Greċja għax konna qed nifhmu mas-26 pajjiż l-oħra li l-Greċja m’għandhiex minn fejn tagħtina collateral.  U bir-rispett kollu, għalija personali, li tagħtini stocks tal-Greċja bħala collateral, meta jien qed nislef lill-Greċja, ifisser li m’hu qed tagħtini xejn.  Dak mhux collateral.  Jekk taqraw il-gazzetti mhux ta’ Malta, imma r-reviews tal-Fillandja, issibu li dwar il-collateral dawn qed jgħidu li l-Fillandja fuq collateral ma ġabet xejn, raw deal.  Dawk huma t-titli li qed jagħtuha għaliex fir-realtà l-istruttura ta’ x’ġie propost biex wieħed jottjeni collateral kien evidenti u aċċettajna li jkun hekk għaliex il-partenza kienet li ma kellux ikun hemm collateral oriġinarjament.  Il-partenza kienet li jekk xi ħadd se jieħu dan il-collateral irid iħallas biz-zalza, inkella se jieħdu kulħadd, u jekk se jieħdu kulħadd il-Greċja m’għandhiex biex tagħti collateral lil kulħadd, li jfisser li dak kollu li qed nipprovaw nagħmlu f’din il-Kamra u fil-laqgħat tal-Kunsill tal-Ministri huwa kollu għalxejn, sfaxxa, għax il-Greċja m’għandhiex x’tagħti u għalhekk ġiet għand il-pajjiżi l-oħrajn.  Kieku ma ġietx.  Allura ejja npoġġu l-affarijiet fil-kontest tal-fatti kif inhuma u mhux nipprovaw nagħmlu spin.  

Sur President, l-Oppożizzjoni jgħidulna li suppost irridu nkunu iktar open dwar kull pożizzjoni li qed nieħdu fil-laqgħat tal-Kunsill tal-Ministri.  Jekk din hi l-attitudni li tieħdu kull darba li ninformawkom dwar il-pożizzjoni u nispjegaw il-bidla għaliex tkun saret u f’liema kontest, allura ma tantx tinkoraġġixxu li noqogħdu nitkellmu ċari dwar kull pożizzjoni għaliex tridu tkunu tafu biss biex tagħmlu undermining ta’ dak li qed isir u mhux biex veru jkollna diskussjoni sana. 

Irrid ngħid ukoll li jien kont ċar mill-bidu nett li l-Gvern Malti talab il-collateral għax talbitu l-Fillandja u li dak li konna qed nitolbu kien equal treatment, kull pajjiż jiġi trattat bl-istess mod.  Kif qal il-Kap tal-Oppożizzjoni, dan hu li qal il-Prim Ministru fl-1 ta’ Ottubru.  Hu ma biddel xejn imma reġa’ irriafferma dak li għedt jien, li Malta insistiet fuq trattament ugwali, u jekk tridu taraw il-Minuti tal-Kunsill - li safejn naf jien jiġu ppubblikati – issibu li Malta kienet poġġiet ir-riżerva tagħha mal-pajjiżi l-oħrajn li riedu li jiġu kkonsidrati fil-kontest li jista’ jkun jitolbu collateral.  Imma meta inti tara x’collateral effettivament ingħata, 20% bonds tal-Greċja li jmorru fi trust li jipprova jbigħhom fuq numru ta’ snin biex jipprova jġibhom likwidi u jixtrihom “AAA” bonds, li l-collateral tieħdu biss jekk hemm bżonnu bejn 15 u 30 sena oħra u, sopra corna bastonate, biex tieħu din il-garanzija, dak li se nsellfek irrid nagħtihulek kollu bil-quddiem u allura nħallas l-interessi tagħhom.  Dan ma jagħmilx sens għall-pajjiż.  Jien qiegħed hawnhekk biex nagħmel affarijiet li jagħmlu sens għall-pajjiż.  

Sur President, għaliex il-mekkaniżmu sar hekk?  Il-mekkaniżmu sar hekk biex ħadd ma jitolbu l-collateral, idealment lanqas il-Fillandja.  Imma l-Fillandja għax kellha a political committment ta’ partit partikolari li bilfors ried xi forma ta’ collateral, aċċettatu.  U jekk taqraw ir-reviews issibu li llum qed jgħidulha: Inti taf x’għamilt meta aċċettajt il-collateral?  Taf li issa se żżid id-dejn tiegħek b’ma nafx kemm-il biljun?  Għax il-Fillandja toħroġ iktar minna meta tiġi għax-share tagħha.  Jiġifieri rridu nifhmu li kien hemm prezz u jien mhux se nħallas dak il-prezz la ma jaqbillix, u dan fl-interess tal-pajjiż.  U allura hawnhekk l-Oppożizzjoni m’għandhiex tipprova tiżgwida billi tipprova tinterpreta x’qal il-Prim Ministru u x’qal il-Ministru Tonio Fenech u x’qalu differenti!  

Jiena kont qed nistenna li tqum l-Oppożizzjoni fil-Kamra u tgħid point blank li huma analizzaw il-kwestjoni tal-collateral u jaħsbu li Malta messha ħaditu l-collateral.  Fil-każ tgħidli. Għadna fil-possibbiltà.  Mhux veru li t-triq magħluqa.  Jekk irid il-Gvern Malti jista’ jeħodha l-option li mmorru għall-collateral, u l-ebda pajjiż membru mhu se jwaqqafna.  Jiġifieri jekk veru l-Oppożizzjoni taħseb li jaqblilna, għandha tqum tgħid li għamlet il-financial impact assessment, rat il-cost of financing u taħseb li l-Gvern Malti għandu jieħu l-collateral.  Tagħmilha!  Jekk aħna naraw li veru r-riżultat huwa hekk, tibżax, nitolbu l-collateral.  Għalija din mhijiex materja ta’ kontroversja, però dak id-dritt ksibnieh.  Issa fil-pakkett rajna li ma jaqblilniex, dik hi d-distinzjoni kollha, u allura mhux veru li kellna bdil ta’ pożizzjoni. Aħna ridna l-option għaliex kieku m’għamilniex hekk f’dak il-mument kieku l-Fillandja kienet tibqa’ waħedha u tingħata collateral li huwa tajjeb, imbagħad bir-rispett kollu, mhux sew li jien ukoll ma neħdux.  Imma l-fatt li kien hemm konsiderazzjoni li kull pajjiż jista’ jieħu dak il-collateral, x’ingħata kellu jiġi limitat f’dak il-kontest li jista’ jitolbu ħaddieħor ukoll.  Għalhekk il-collateral kulma ngħatalha kien biss ta’ 20% ta’ dak li qed jissellef il-pajjiż.  Allura nerġa’ ngħid, ejja npoġġu l-affarijiet fil-kuntest.

Il-Kap tal-Oppożizzjoni qalilna li s-soluzzjonijiet li qed jiġu offruti huma parzjali. Huma parzjali għax qed naħdmu bil-community method, għaliex kull deċiżjoni trid tittieħed minn 27 pajjiż u skont il-Kostituzzjoni l-ġdida l-parlamenti rispettivi ta’ dawn is-27 pajjiż għandhom ukoll ħafna iktar dritt ta’ diskussjoni, skrutinju u anke parteċipazzjoni fid-deċiżjoni finali, jiġifieri mhux faċli biex tiddeċiedi għal 27 pajjiż fi kriżi bħal din.  Għalhekk hemm min qed jgħid li hemm bżonn inħarsu istituzzjonalment dwar kif anke nintervjenu f’dawn it-tip ta’ kriżijiet.  Ir-realtà hi li minkejja li għamilna ħafna, għax irrispondejna għall-kriżi f’diversi modi, imma ovvjament il-pass jitlob li jekk l-ESM... U effettivament ħafna minn dak li kien qed jgħid il-Kap l-Oppożizzjoni huwa fill-kontest tal-ESM, imma hu tah isem differenti. 

L-ESM prattikament huwa fond, però biex nistabbilixxu l-ESM irridu nirratifikaw an inter-governmental institutional agreement.  Il-Kap tal-Oppożizzjoni qal li messu jagħmilha l-ECB, imma biex jiġri hekk irid ikun hemm bdil fit-trattat tal-ECB għax l-ECB huwa istituzzjoni mhux taż-Żona Ewro imma tas-27 pajjiż membru tal-Unjoni Ewropea.  Illum dan ma tistax tagħmlu, li jfisser li jieħu l-istess żmien tar-ratifikazzjoni daqskemm jieħu l-ESM.  Mela din li qalilna l-Kap tal-Oppożizzjoni m’hijiex soluzzjoni.  Anzi, mhux bħala soluzzjoni rrefera għaliha imma bħala viżjoni.  

Issa se nitkellem b’mod ċar fuq il-proposta li għamel il-Kap tal-Oppożizzjoni.  Sfortunatament hu qabad ftit ideat li qed jidhru fil-Financial Times, li rreferew xi ekonomisti li qegħdin hemm barra, ġabarhom u qal li din hi l-viżjoni tiegħu.  Din hi viżjoni kkopjata mill-Financial Times u mhux viżjoni daqshekk oriġinali, però agħar minn hekk qabad issues li qed isiru u lanqas qed jirrikonoxxi li qed isiru.  Jiġifieri d-diskussjoni fuq il-European Stability Mechanism hi proprju biex ikollna dan il-fond indipendenti, li jiena nxebbħu mal-IMF għax ir-realtà hi li għalkemm fil-bidu qalu li ma ridux jagħmluha, imma effettivament għal hemmhekk mexjin bl-ESM.  Dan biex ikun jista’ proprju jirrispondi b’iktar flessibbiltà mill-IMF għaliex dan il-fond, l-ESM, kif qal il-Kap tal-Oppożizzjoni li għandu jsir, se jintervjeni wkoll fis-swieq, jiġifieri jixtri mis-suq primarju u mis-suq sekondarju jekk iħoss il-ħtieġa li jagħmel dan.  

Però fil-proposta tiegħu l-Kap tal-Oppożizzjoni, waqt li għamilha ċara li hu mhuwiex favur fiscal union fl-Unjoni Ewropea, qabad l-affarijiet li huma attraenti fil-fiscal union, li jkollna teżor wieħed u li noħorġu l-euro bonds, mingħajr m’għamel l-equation sħiħa.  Hemm żewġ elementi li ma semmiex il-Kap tal-Oppożizzjoni u li pajjiżi li jippromwovu li jkun hemm teżor wieħed u li jkun hemm il-euro bonds jgħidu li huma fundamentalment meħtieġa.  Waħda hi li jkollok l-abbiltà li tagħmel it-taxxi u allura nagħtu s-saħħa lill-Unjoni Ewropea li timponi taxxi f’dan is-sens - allura hemmhekk għandek il-fiscal union li fl-istess nifs qed jgħid li ma jaqbilx magħha – u t-tieni, wara l-argument sħiħ li ilu jsirli f’din il-Kamra mill-Oppożizzjoni dwar kemm jiflaħ dan il-pajjiż u kemm se niggarantixx, u jekk aħniex qed nagħmlu impact assessment ta’ kemm jiflaħ dan il-pajjiż f’terminu ta’ garanziji, wara li għamlilna din il-priedka sħiħa, biex toħroġ euro bond il-pajjiżi sovrani tal-Unjoni Ewropea jridu bilfors jagħtu joint and several liability.  Dan ifisser li niggarantixxu bla limitu.  Allura jiena ma nistax ngħid li din hija l-viżjoni tiegħi, li hija biss ikkupjata minn affarijiet li qalu fil-Financial Times u f’postijiet oħrajn, imma ma ngħidx li hemm konsegwenzi oħrajn tagħha li hija proprju dak li għedt li ma tridx, li hu l-fiscal union.  

Jien għalhekk ngħid li din m’hijiex kwestjoni ta’ sempliċement dogma.  Jiena dejjem għedt li għal pajjiżna jekk ikun hemm euro bond jista’ jkun li jkun jaqblilna għax ovvjament euro bond jista’ jkun li tissellef b’interessi ħafna iktar baxxi milli qed nissellef jien, imma mbagħad taħt liema kondizzjonijiet?  X’se titlob il-Ġermanja li fl-aħħar mill-aħħar trid tagħmel backing tagħha din?

Nafu x’qed titlob il-Ġermanja, nafu fejn sejra l-Ġermanja.  Sejra lil hemm minn fejn irid imur, skont hu, Joseph Muscat u allura ma nistgħux ngħidu li qisu ... Tajba!  Nistgħu nieħdu dik it-tip ta’ pożizzjoni imma nafu li sakemm l-għaġna tkun ntgħaġnet u sakemm naslu għad-deċiżjonijiet, naslux f’sitt xhur biex nirrispondu għall-kriżi – għax jien fhimt li l-proposta li kien qed jagħmel ma kenitx għal 15-il sena oħra, imma kienet għal kif se nirrispondu għall-kriżi li għandna issa – jew inkella hux se noqogħdu ninnegozjaw u wara xi snin naslu, imma dik tista’ tkun soluzzjoni għall-futur, Ewropa oħra li trid kambjament istituzzjonali tal-futur, imma mhux se tirrispondi għall-kriżi immedjata li għandna issa. 

Għall-kriżi immedjata li għandna, lil hemm mill-EFSF li kollha qed naqblu li huwa mekkaniżmu temporanju għax jesponina għall-garanziji, issa qed inwaqqfu mekkaniżmu li huwa l-European Stability Mechanism.  Fi ftit kliem huwa dak li Edward Scicluna ppropona f’diversi elementi tiegħu, li Alfred Mifsud sejjaħlu bħala t- TARP.  Il-prinċipji fundamentali ta’ dak li qed jgħidu li għandu jkun hemm dawn in-nies huwa proprju dan li qed nitkellmu fuqu, l-ESM.  Hemm diskussjonijiet oħra dwar jekk għandux ikun hemm xi ħaġa oħra, imma fundamentalment m’hemm l-ebda diskussjoni lil hemm minn dak li rrefera għalih l-Onor. Joseph Muscat fil-kontest ta’ x’għandu jagħmel dan l-istrument.  Din hija l-kwestjoni, mhux x’isem tagħtih, isejjaħlux ESM, issejjaħlux TARP jew ikunx l-ECB li jagħmilha, li llum bit-trattat l-ECB qed jintervjeni fis-swieq sekondarji - għax il-gvernijiet taw ċerta garanzija fil-21 ta’ Lulju li se jħarsu l-istabilità biex jikkalmaw ċerti swieq - imma hemm limitu x’jista’ jagħmel l-ECB, u allura hawn toħroġ l-importanza li nġibu fis-seħħ kemm jista’ jkun malajr l-ESM biex jibda jintervjeni anke fis-secondary markets mingħajr ma l-exposure tiegħu jpoġġih fuqi bħala Gvern Malti.  

Din hija d-distinzjoni bejn l-EFSF li qed napprovaw illum, fejn kull intervent li jsir fis-suq jew ma’ pajjiż jimpinġi fuq id-dejn tiegħi, u l-ESM li se jkun istituzzjoni finanzjarja indipendenti bil-kapital indipendenti tagħha, però bil-callable capital mal-pajjiżi membri li jkun jista’ jintervjeni fis-swieq partikolari.  Allura rrid ngħid li jien kont ftit sorpriż bil-proposta jew viżjoni kif poġġiha  - għax issa kollox sar viżjoni – l-Kap tal-Oppożizzjoni li naħseb li hija proposta li, jekk ma narawhiex fit-totalità tagħha, ddaħħalna fi sqaq li mbagħad idaħħalna ġo ħajt.  Allura noqogħdu attenti ħafna kif inpoġġu l-proposti.  
Sur President, kien hemm ukoll domanda dwar kemm hu l-exposure tagħna għal dawn il-garanziji li qegħdin nagħtu.  L-exposure tagħna sal-lum huwa li aħna fuq il-loan tal-Greċja, bl-approvazzjoni ta’ dan li qed nagħmlu llum u jekk nagħtu t-tranche li jmiss ta’ €5 miljun, se jkun ilaħħaq €45 miljun.  Skont il-liġi li approvajna jista’ jitla’ sa €74 miljun, però s’issa €45 miljun.  Rigward il-Portugall tramite l-pakkett tagħhom fl-EFSF, l-exposure ta’ pajjiżna huwa ta’ madwar €6 miljun li bit-tranches jista’ jitla’ sa €8 miljun u fil-każ tal-Irlanda ta’ €3.6 miljun li jista’ jitla’ sa €5 miljun.  S’issa l-exposure ta’ pajjiżna fuq dak li qed niddiskutu f’dan il-Parlament huwa ta’ €54 miljun li jista’ jitla’ sa €87 miljun.  

Irrid infakkar li kull intervent li jagħmel l-EFSF ma’ pajjiż irid jiġi approvat unanimament mill-pajjiżi membri l-oħrajn tal-EFSF, allura mhux awtomatika. Għalkemm qed tagħtuni l-garanzija li nista’ mmur fl-ECOFIN b’€700 miljun, aħna llum m’aħniex esposti b’€700 miljun.  Din importanti li niċċarawha.  Aħna esposti biss fuq dak il-livell ta’ dak li diġà approvajna.  Irrid ngħid li dawn il-garanziji u dawn il-loans diġà huma parti mit-68% dejn li għandna fil-kontest tal-GDP.  Dawn diġà huma riflessi u għalhekk deher deterjorament fid-dejn tagħna.  Issa waqt li l-Unjoni Ewropea tgħidilna li għall-kontest tad-deficit tagħna dik il-parti fil-kalkolu tagħna tneħħiha, però għall-credit rating agencies dawk iħarsu b’mod differenti.  La jien qed nagħti dik il-garanzija, la dak is-self għamiltu, dak daħal fid-dejn tiegħi, jiġifieri għal skop ta’ kalkolu ta’ x’suppost irrid nagħmel biex innaqqas id-deficit l-Unjoni Ewropea ma teħodulix in konsiderazzjoni, imma fir-realtà ekonomika tas-swieq finanzjarji dak xorta qiegħed hemm.  

Sur President, il-Kap tal-Oppożizzjoni staqsieni biex inkun ċar fuq il-pożizzjoni ta’ pajjiżna fuq il-financial transaction tax.  Jien dwar dan dejjem kont ċar, jiġifieri ma nafx għalfejn qed jitlobni biex niċċaraha issa għax dejjem għedna li fil-prinċipju nemmnu li din it-taxxa trid tkun fuq livell globali jekk trid li verament tkun effettiva.  Il-proposta għadha ma ġietx, minkejja li fil-laqgħa tal-Kunsill tal-Ministri Barroso għamel statement u proposta ta’ kif se taħdem, kemm se tkun għolja, fuqiex se tiġi charged, xejn ma ġie preżentat.  Jiġifieri diffiċli nieħu stand definittiv fuq dak li qed jiġi propost.  L-Ingilterra wkoll qed topponiha imma mhux qed topponiha għax ma taqbilx mal-prinċipju - għax l-Ingilterra daħħlet il-financial transaction tax qabel kulħadd - imma dejjem fil-kontest ta’ x’livell se ddaħħalha.  Jekk se tkun 1% tat-transazzjoni din hi ċuċata, se tiġbor ftit ewro fuq miljuni, ħadd mhu se jgerger.  Bank charges mhux l-istess? Imma jekk se tkun għolja ovvjament li tinkwetani bħala settur finanzjarju għax ma rridx nara l-kapital ħiereġ miż-Żona Euro jew mill-Ewropa u jmur x’imkien ieħor.  Din m’hijiex dogma, imma hija fil-kontest ta’ għalxiex se ssir u kemm se tkun.  Imbagħad wieħed jista’ jgħid li ma jaqbilx li tkun daqshekk għolja jew li assolutament ma jaqbilx, imma qabel wieħed jieħu dawn it-tip ta’ pożizzjonijiet iridu jiġu l-proposti formali quddiem il-laqgħa tal-Kunsill tal-Ministri.  

Hawnhekk, bir-rispett kollu, nikkritika ftit lill-Unjoni Ewropea li kulħadd jitfa’ ħafna proposti fil-pubbliku jew aħjar ideat.  Dan hu ta’ periklu.  Huwa tajjeb li jsir id-dibattitu, imma rridu noqogħdu attenti x’inkunu qed ngħidu.  Jien napprezza li għandi nkun kemm jista’ jkun miftuħ fuq l-analiżi u hekk nipprova nagħmel, imma tridu tifhmu li jien li npoġġi bilqiegħda fuq dik il-mejda mas-26 ministru tal-finanzi tal-Unjoni Ewropea, u jekk kelma mingħandi tiġi interpretata ħażin u wired on the internatiional level, inkompli nżid fil-problemi tal-kriżi.  Bir-rispett kollu kien hemm ministri tal-finanzi li qalu ċertu diskors li żied u mhux għen il-kriżi.  Kultant kulħadd jitfa’!  L-IMF qalet ma nafx kemm-il triljun ewro suppost irid ikollna.  M’hemm ebda analiżi ta’ minn fejn ġie dan it-€1 triljun u anke meta kellna d-diskussjoni fuq livell ta’ ministri, anke mal-esperti, ħadd m’hu qed jara dawn it-triljuni li ssemmew.  Imma tintefa’ hekk!  Xi ħadd isemmiha u qisu f’daqqa waħda ġiet proposta konkreta li m’hi proposta konkreta xejn imma ntefgħet u ssir fatt.  U issa kulħadd irid jikkummenta u jgħid jekk hijiex tajba, jekk hijiex ħażina u jekk irridux nagħmlu hekk.  Ejja nitkellmu fuq il-fatti, fuq il-proposti li jitpoġġew fuq il-mejda tad-diskussjoni.  

Is-soluzzjoni trid tkun kompleta u s-soluzzjoni tkun kompleta meta s-swieq jikkalmaw.  Diment li s-swieq jibqgħu aġitati, is-soluzzjoni tibqa’ parzjali u bħala gvernijiet irridu nibqgħu naraw kif nirrispondu għal din ir-realtà.  Din ħadd mhu qed jaħrabha, din kull darba nammettuha.  Meta l-Prim Ministru f’din il-Kamra qal li l-ewro mhux fil-kriżi, ma kienx qed jgħid li ż-Żona Ewro m’għandhiex diffikultajiet, kien hemm distinzjoni ċara.  L-ewro huwa b’saħħtu u għadu b’saħħtu minkejja l-kriżi, anzi l-kriżi qed turi kemm l-ewro huwa b’saħħtu għax il-pajjiżi l-oħrajn tad-dinja, iċ-Ċina, il-Brazil, ma jridux li l-ewro jikkollassa għax huwa fl-interess ta’ kulħadd li l-ewro tibqa’ munita b’saħħitha.  Dan ma jfissirx li m’għandniex kriżi fiż-Żona Ewro.  Dażgur li għandna kriżi!  Jiena ngħid għandna kriżi sovrana u ilni ngħid li miż-żmien Lehman bdejna bi kriżi finanzjarja, imbagħad dħalna fi kriżi ekonomika u issa qegħdin fi kriżi sovrana.  Ma nafx kemm-il darba għamiltu dan id-diskors u ma nafx kif jgħidu li qed naħbih.  Dan barra li kellna l-kriżi tan-North Africa wkoll biex tkompli tgħinna, imma minkejja dan kollu konna kapaċi - u hawnhekk ma naqbilx mal-kritika li saret fuq livell ekonomiku – li nilqgħu għal din il-kriżi u rridu nibqgħu mexjin b’saqajna mal-art biex nibqgħu nirrispondu għal din il-kriżi.  Fl-aħħar mill-aħħar il-prijorità tagħna hija waħda, biex nissalvagwardjaw il-postijiet tax-xogħol tal-ħaddiema Maltin u Għawdxin.  

Jekk kien hemm Gvern li ħadem għat-tkabbir ekonomiku u mhux biss paċpaċ fuq it-tkabbir ekonomiku kif smajt lill-Onor. Joseph Muscat, kien Gvern Nazzjonalista.  S’issa l-Onor. Joseph Muscat fuq tkabbir ekonomiku ħlief jgħidilna li s-soluzzjoni hija t-tkabbir ekonomiku m’għamilx, però ma qalilniex kif.  Kif se jagħmlu t-tkabbir ekonomiku l-Onor. Joseph Muscat?  Bir-rispett kollu, il-poplu Malti din irid jisma’ mill-Onor. Joseph Muscat u mhux li s-soluzzjoni hija t-tkabbir ekonomiku.  Grazzi!  Hawn xi ħadd li se jgħidlu kontra?  Iċ-challenge il-kbir huwa:  Kif?  Minn fejn?  Liema huma s-setturi li se taħdem fihom?  X’inċentivi se tagħmel?  X’se tagħmel biex l-ekonomija tagħna tkun iktar flessibbli?  Minn fejn se ġġib ir-riżorsi biex tinvesti iktar?  Mhux bil-maqlub jgħidilna li jrid ikompli jinċentiva l-ħela!  

Sur President, it-tagħlima tal-Greċja l-Onor. Joseph Muscat ma ħadhiex.  Għalaq id-diskors tiegħu billi qalilna biex nitgħallmu mill-Greċja, imma t-tagħlima tal-Greċja l-Onor. Joseph Muscat ma ħadhiex.  Jekk tisma’ d-diskors tiegħu x’se jagħmel fuq il-kontijiet tad-dawl u l-ilma ssib, u r-riżultat ta’ dak li se jagħmel hu li jżid id-dejn.  Kif jista’ jittieħed bħala li huwa konsistenti?  Issa l-Kap tal-Oppożizzjoni qed jitkellem fuq dak li nikkonsmaw.  Tajba, mela l-ġenerazzjoni tal-futur iħallsu għal dak li nikkonsma llum u mhux għall-investiment.  Qabel ma jgħid lill-Gvern biex jitgħallem it-tagħlima tal-Greċja, naħseb aħjar l-Onor. Joseph Muscat jitgħallimha hu t-tagħlima tal-Greċja u joqgħod attent li f’dak li se jipproponi u li se jħallina b’tant kurżità sa ftit ġimgħat qabel l-elezzjoni jkun sajru tajjeb.  L-importanti li joħroġ bih, għax tant se jdewwimhom fuq il-borma dawn il-proposti li se jinħarqulu.  

Nirreferi issa għal xi kummenti li għamlu xi membri oħrajn.  Rigward l-exposure tkellem l-Onor. Mangion u diġà rrispondejt dwar kemm huwa l-exposure tagħna.  Fuq il-common consolidated corporate tax base il-pożizzjoni ta’ pajjiżna hija ċara li aħna fil-prinċipju m’aħniex favur, naraw problemi kbar u dan qed inqajmuh fuq livell anke tal-Kunsill tal-Ministri.  Dwar l-interessi fuq il-garanziji tajjeb niċċara li hemmhekk kien hemm ftit żball mill-Onor. Mangion.  Aħna ma nħallsu ebda interessi fuq il-garanziji, anzi r-realtà hija li meta tiġi wżata l-garanzija tagħna fl-EFSF, l-EFSF iħallasna ta’ dik il-garanzija, jiġifieri meta tagħti garanzija ġeneralment tiċċarġja tagħha u mhux tħallas l-interessi fuqha.  Aħna nħallsu l-interessi fuq dak li nissellfu.  

Fuq il-collateral li qajmet l-Onor. Dalli rrispondejt fil-kontest ta’ għaliex il-Gvern ma biddilx il-pożizjzoni tiegħu.  Il-Gvern ried trattament ugwali, dan it-trattament ħadnieh imma l-option kienet too expensive.  Illum il-Finlandja qed tirrikonoxxi li it’s too expensive imma għall-esiġenzi politiċi tagħha għażlet li tagħmel dan.  

Ma nistax ngħid li naqbel mal-Onor. Alfred Sant dwar ħafna mid-diskors tiegħu fil-kontest tal-Euro li kien żball għal pajjiżna li dħalna kmieni wisq.  Jien ngħidlu biex ma jarax id-diffikultajiet t’issa.  Wisq nibża’ li kieku ma dħalniex fil-Euro Zone, meta kien hemm il-kriżi finanzjarja u ekonomika pajjiżna kien jidħol f’ċerti diffikultajiet għax li jkollok il-munita tiegħek waħedha tista’ tkun suxxettibbli ħafna għal dak li jkun qed jiġri b’mod negattiv.  Nemmen li l-ewro għal pajjiżna ħalla ħafna ġid.  Ovvjament hemm sfidi, però ejja nkunu ċari li l-impatt tal-Greċja m’huwiex fuq iż-Żona Ewro biss, imma huwa fuq l-Ewropa kollha.  Din jirrikonoxxuha l-pajjiżi fl-Ewropa kollha.  Mhux għal xejn Il-Ministru Osborne, meta kellu l-konferenza tal-Partit Laburista ġewwa Manchester, qalilhom li l-gvernijiet taż-Żona Ewro jridu jintervjenu għax jekk ma jintervjenux se jintlaqat hu ukoll, allavolja hu għandu l-iSterlina.  Ir-realtà hija li l-problema tal-Greċja m’hijiex l-ewro imma l-problema tal-Greċja hija s-self għoli li għandha u l-banek Ewropej li huma esposti għall-Greċja.  Dik hi l-vera problema fundamentali u m’għandha x’taqsam xejn l-ewro.  Minn hemmhekk ġej il-kollass.  Ma nħaltux l-issues ta’ x’inhi primarjament il-problema. 

Hawnhekk ukoll issemma l-Moody’s.  Ir-rapport tal-Moody’s qrajtu, issa ħareġ ukoll ir-rapport dettaljat tal-Moody’s u meta taqrah ir-realtà hija li jfaħħar ħafna mill-aspetti ekonomiċi li għandu pajjiżna, però jagħmel rikonoxximent ċar tar-realtajiet li hemm madwarna, cioè d-diffikultajiet tal-pajjiżi tant viċin tagħna li magħhom nagħmlu kummerċ.  Għalhekk r-riklassifikazzjoni tagħna minn A1 għal A2.  Diffiċli li l-Moody’s jaraw li dan ma jħallix impatt fuqna.  Dan il-ħin kollu ngħidu.  Ejja noqogħdu attenti.  Dak li qal il-Moody’s li aħna rridu nieħdu l-passi biex id-dejn tagħna nkomplu nnaqqsuh ilni ngħidu f’kull budget.  Aqbdu d-diskorsi tal-budget tiegħi u dan il-kliem dejjem issibu hemm.  Dan il-kliem ngħidu meta nippreżenta d-dokument ta’ qabel il-budget u ngħidu f’kull okkażjoni.  Id-dejn tagħna jrid jibda, kif kien beda, jinżel għax hemm riskju.  Il-Gvern din mhux qed jaħrab minnha.  Il-Gvern ma ċaħadhiex u meta ħareġ il-Moody’s ħriġna l-istqarrija tagħna fejn sostnejna dan.  Ovvjament poġġejnieha fil-kontest però sostnejna dan.  

Nerġa’ ngħid, ma naqbilx ma’ min jgħid li jien ġejt f’din il-Kamra b’ħafna ottimiżmu.  Mhux se nerġa’ nagħmel id-diskors introduttorju li għamilt imma min jaħseb li d-diskors introduttorju tiegħi kien mimli ottimiżmu naħseb li ma kienx qed isegwi x’kont qed ngħid. Jiena kont qed nitkellem fuq ir-riskji kbar li dak li qed jiġri madwarna jista’ jpoġġi fuq il-postijiet tax-xogħol tagħna jekk ma nirrispondux b’mod tajjeb u flimkien għal din il-kriżi.  

Nagħlaq billi ngħid li l-kriżi mhux se negħlbuha jekk nisparpaljaw l-Ewropa.  Il-kriżi Ewropea negħlbuha jekk nibqgħu b’saħħitna flimkien u jekk nuru li fis-saħħa li għandna bejnietna nistgħu nifilħu għal din il-kriżi u bil-mekkaniżmi li qed nipprovaw nistabbilizzaw l-EFSF, eventwalment ESM, qegħdin noħolqu strumenti Ewropej li jkunu jistgħu jagħtu saħħa fi kriżijiet bħal dawn.  Grazzi, Sur President.  

THE DEPUTY SPEAKER:  Grazzi.  Il-mistoqsija hija l-mozzjoni kif imressqa u moqrija mill-Ministru tal-Finanzi, l-Ekonomija u Investiment.  Dawk favur?  (Onor. Membri:  Aye)  Dawk kontra?  Agreed.

Il-mozzjoni għaddiet nem. con.  

THE DEPUTY SPEAKER:  Il-mistoqsija hija li l-Abbozz ta’ Liġi msejjaħ “Att biex jemenda l-Att dwar il-Parteċipazzjoni u Garanziji taħt il-Faċilità għall-Istabbilità Finanzjarja Ewropea”, jkun moqri t-Tieni Darba.  Dawk favur?  (Onor. Membri:  Aye)  Dawk kontra?  Agreed.

Il-mozzjoni għaddiet nem. con. u l-Abbozz ta’ Liġi ġie moqri t-Tieni Darba.  

THE DEPUTY SPEAKER: Skont ftehim milħuq fil-Kumitat Permanenti dwar ix-Xogħol tal-Kamra, il-Kamra se tirriżolvi ruħha f’Kumitat biex tgħaddi għall-istadju ta’ Kumitat ta’ dan l-Abbozz ta’ Liġi.


ABBOZZ TA’ LIĠI LI JEMENDA L-ATT DWAR IL-PARTEĊIPAZZJONI 
U GARANZIJI TAĦT IL-FAĊILTÀ GĦALL-ISTABBILITÀ FINANZJARJA EWROPEA 

PARTICIPATION AND GUARANTEES UNDER THE EUROPEAN FINANCIAL STABILITY FACILITY (AMENDMENT) BILL
L-ordni għal Kumitat ġie moqri 

FIL-KUMITAT

L-Onor. Ċensu Galea, President tal-Kumitati, jippresjedi

Klawsola 2 – Emenda tal-artikolu 4 tal-Att prinċipali.  
Clause 2 –    Amendment of article 4 of the principle Act.

THE CHAIRMAN:  Rimarki?  Il-Ministru Tonio Fenech.

ONOR. TONIO FENECH:  Mr Chairman, kif ġie spjegat waqt it-Tieni Qari klawsola 2 għandha l-għan biex ngħollu l-livell ta’ garanziji li l-Gvern Malti jista’ jagħti lil dan il-fond EFSF minn €398.44 miljun għal €704.33 miljun.  

THE CHAIRMAN:  Aktar rimarki?  L-Onor. Alfred Sant.  

ONOR. ALFRED SANT:  Mr Chairman, naħseb li l-Att li għandna quddiemna jrid jinqara mal-Att XIV tal-2010 u l-Att XIV tal-2010 jitkellem dwar il-European Financial Stability Facility u l-European Financial Stability Facility Framework Agreement u jgħid ukoll li t-tieni waħda, jiġifieri l-European Financial Stability Facility Framework Agreement, tpoġġiet fuq il-Mejda tal-Kamra.  Effettivament jirriżulta li ma tpoġġietx fuq il-Mejda tal-Kamra għax meta ċċekkjajt sibt li l-European Financial Stability Facility Framework Agreement ma kienx mal-papers laid meta kellna d-dibattitu.  Allura wieħed irid jara jekk din il-liġi, kif inhi miktuba fil-gazzetta uffiċjali, hijiex nulla għax qed tirreferi għall-European Financial Stability Facility Framework Agreement u li tpoġġiet fuq il-Mejda tal-Kamra, meta fil-fatt ma ġarax hekk.  

THE CHAIRMAN:  Grazzi.  Il-Ministru.  

ONOR. TONIO FENECH:  Mr Chairman, ma tantx nista’ nirrispondi għaliha għax niftakar b’mod ċar li l-agreement kien fuq il-Mejda tal-Kamra u kien ingħata wkoll lill-Oppożizzjoni u ġie diskuss mal-Oppożizzjoni.  Qed naraha ftit stramba li fir-records tal-Parlament, jekk qed tgħid hekk, ma kienx imniżżel, però anke ta’ din id-darba jiġifieri l-emendi li qegħdin hemm, tqiegħdu fuq il-Mejda tal-Kamra.  

THE CHAIRMAN:  L-Onor. Alfred Sant.  

ONOR. ALFRED SANT:  Mr Chairman, tant ma kienx impoġġi fuq il-mejda tal-Kamra li meta staqsejt il-bieraħ, is-Segretarju Parlamentari Jason Azzopardi poġġieha l-bieraħ fuq il-Mejda tal-Kamra.  Nissuġġerixxi li wieħed jikkonsidra kif qiegħda l-pożizzjoni legali għax ma jistax ikun li toħroġ fil-gazzetta uffiċjali tgħid li hija mpoġġija fuq il-Mejda tal-Kamra meta ma kenitx.  U l-prova li ma kenitx hi li l-Onor. Jason Azzopardi l-bieraħ poġġa, fl-aħħar, il-European Financial Stability Facility Framework Agreement fuq il-Mejda tal-Kamra.  

THE CHAIRMAN:  Il-Ministru.  

ONOR. TONIO FENECH:  Mr Chairman, ma nafx kif nista’ nirrispondi.  Naħseb li l-Clerk of the House tista’ tiċċara l-pożizzjoni. (Interruzzjonijiet) Biex niċċara, il-liġi għaddiet minn din il-Kamra klawsola, klawsola, jiġifieri d-dokument għadda fil-liġi.  Issa jekk il-Kamra m’għandhiex ir-record tad-dokument ma jfissirx li ma tpoġġiex dakinhar.  Ma nistax nerfa’ responsabbilità jien, imma fil-Kamra meta spjegajna l-liġi u dornieha klawsola, klawsola għedna li d-dokument qed jitpoġġa fuq il-Mejda tal-Kamra.  Hekk qed tgħid il-liġi nnifisha.  Kieku ma ġietx approvata l-klawsola.  

THE CHAIRMAN:  L-Onor. Alfred Sant.  

ONOR. ALFRED SANT:  Mr Chairman, dik hija l-problema, li l-liġi qed tgħid li tpoġġiet il-European Financial Stability Facility Framework Agreement fuq il-Mejda tal-Kamra imma jekk tpoġġiet fiżikament fuq il-Mejda tal-Kamra b’xi mod jew ieħor għadha fuq il-Mejda tal-Kamra.  Imma mhijiex fuq il-mejda tal-Kamra.  Il-viltà hija li kien il-bieraħ li tpoġġiet fuq il-Mejda tal-Kamra.  Hemm xi ħaġa li tivvizzja dan li għandna quddiemna.  Jien għaddejt dan il-weekend nipprova nsib dan il- European Financial Stability Facility Framework Agreement fil-papers laid u ma sibtux.  Meta ġejt niċċekkja ma nstabx lanqas, imbagħad tpoġġa l-bieraħ.  Jekk tpoġġiet u qed ngħidu li tpoġġiet, irid ikun hemm il-prova li tpoġġiet u l-prova li tpoġġiet hemm ir-records tal-Kamra, għandek il-lista ta’ papers laid one, two, three, four u jibqgħu neżlin sa 2,000 imma m’hijiex qiegħda hemm.  Ovvjament hemm vizzju f’dan id-dokument li għandna quddiemna.

THE CHAIRMAN:  Il-Ministru.  

ONOR. TONIO FENECH:  Mr Chairman, nerġa’ ngħid, kieku fid-diskors tiegħi għedt qed inpoġġi fuq il-Mejda tal-Kamra din it-tabella, kienet tittieħed li qed titpoġġa fuq il-Mejda tal-Kamra dik it-tabella, kienet tinġabar dak il-ħin u titpoġġa fuq il-Mejda tal-Kamra.  Dik hija l-proċedura parlamentari.  Biex aħna fil-klawsola konna qed ngħidu li qed inpoġġi fuq il-Mejda tal-Kamra l-agreement li qed jitpoġġa fuq il-Mejda tal-Kamra allura bilfors tpoġġa.  Mela fl-istadju ta’ Kumitat x’konna qegħdin nagħmlu?  Jiena ċert li l-Oppożizzjoni kellha għax tajtulha jien, mal-karti li tajniehom, u niftakar li d-dokument kien fil-Kamra u rreferejna għalih.  Jekk għal xi raġuni m’hemm l-ebda kopja fir-records ma nistax nifhem kif ġrat.  Ma nistax nerfa’ responsabbilità jien, m’iniex responsabbli ta’ kif isir il-filing tal-karti imma żgur li f’din il-Kamra dan id-dokument tpoġġa, tant li għaddejna klawsola, jiġifieri mhux sempliċement il-Ministru qal b’mod frivolu.  Anzi kieku ma rreferejtx għaliha. 

THE CHAIRMAN:  L-Onor. Alfred Sant.  

ONOR. ALFRED SANT:  Mr Chairman, bir-rispett kollu, jekk il-liġi qed tgħid li tpoġġiet fuq il-Mejda tal-Kamra mhux bilfors li nfittex fil-papers laid ħalli naqraha?  Mhux ovvja! (Interruzzjonijiet)  Hu irrilevanti għal din il-ħaġa għax inti qed tgħid li poġġejtha fuq il-Mejda tal-Kamra u iktar ’il quddiem se joħorġu argumenti oħra fuq dan li qed tgħid int fir-rigward tal-istess agreement.  Il-punt huwa li l-liġi li qiegħda bil-kunsens tal-President qed tgħid li dan kien papers laid, allura jrid ikun hemm xi ħaġa fiżikament li turi li veru saret għax allura nista’ nagħmel ħafna diskorsi hawnhekk bħal kulħadd, ngħid li qed inpoġġi fuq il-Mejda tal-Kamra u ma npoġġihomx.  Mhux ovvja li jekk ngħid inpoġġihom fuq il-Mejda tal-Kamra, imma mbagħad m’hemmx records tagħhom, dan ifisser li kollox baqa’ fl-ajru?  Dak li qed ngħid jien li huwa vizzjat.  Kemm-il darba ngħidu li se npoġġu dokument fuq il-Mejda tal-Kamra, imbagħad wara li jispiċċa kull diskors l-iSpeaker jiżgura li dan jitpoġġa fuq il-Mejda tal-Kamra. 

Bir-rispett kollu, mhux qed ngħid li ma jeżistix dan l-agreement, ovvja li jeżisti, tpoġġa fuq il-Mejda tal-Kamra l-bieraħ, imma l-liġi qed tgħid li tpoġġa meta għaddiet mill-Parlament.  Għadda mill-Parlament fil-14 July 2010 u tpoġġa l-bieraħ.  Issa qed nitkellmu fuq fondi.  

THE CHAIRMAN:  Jekk tippermettili, Onor. Sant, se nsibu d-debate li qed tagħmel referenza għalih biex naraw dak li ngħad dakinhar.  Se nissospendi għal ftit ħin biex nipprova niċċara, għax ovvjament ma niftakarx x’ġara dakinhar u allura se nipprova nara t-text tad-dibattitu.  L-Onor. Alfred Sant.  

ONOR. ALFRED SANT:  Mr Chairman, il-punt tiegħi jibqa’ fuq il-liġi kif ħarġet fil-Gazzetta tal-Gvern.  Il-Gazzetta tal-Gvern qed tgħid li tpoġġa.

THE CHAIRMAN:  Mhux qed nikkontesta l-punt tiegħek f’dan l-istadju, imma se nistabbilixxi x’hemm fis-seduta partikolari li qed tagħmel referenza għaliha.

Il-Kumitat ġie sospiż u rriżuma fil-11.15 p.m. 

THE CHAIRMAN:  L-ewwel nett niskuża ruħi ma’ min forsi kien qed isegwi u issa għal ċertu ħin ma kompliex isegwi għax ma konniex qegħdin nitkellmu fuq il-mikrofonu.

Qabel ma kellna din l-interruzzjoni tqajjem punt mill-Onor. Alfred Sant għar-rigward ta’ dokument li saret referenza għalih fid-dibattitu.  Jidher li m’hawnx records uffiċjali li fil-fatt qiegħed bħala parti mid-dokumentazzjoni tal-Kamra.  Għaddejt din l-informazzjoni u ddiskutejt dan il-punt mal-Avukat Ġenerali.  Proprju l-aħħar parti tal-Klawsola 2 tgħid hekk: 

““Il-Ftehim Qafas dwar Faċilità għall-Istabbiltà Finanzjarja Ewropea” tfisser il-ftehim bejn l-Istati Membri taż-Żona Euro u l-Faċilità għall-Istabbiltà Finanzjarja Ewropea rigward it-termini u l-kondizzjonijiet li taħthom il-Faċilità għall-Istabbiltà Finanzjarja Ewropea tista’ tagħti self lil Stati Membri taż-Żona Euro li jkunu f’diffikultajiet finanzjarji, tiffinanzja dak is-self appoġġjat b’garanziji maħruġa mill-Istati Membri oħra taż-Żona Euro,…”

Dak huwa l-formalità, imbagħad ikompli:

“… u ħwejjeġ oħra regolati fih, liema ftehim ġie imqiegħed fuq il-Mejda tal-Kamra tad-Deputati;”

Fil-fatt il-parir li għandi huwa li ladarba hemm din il-verżjoni anki kif ippubblikata fl-Att innifsu, m’hemmx każ li wieħed jikkontesta dak, imma fil-verità huwa meqjus li verament tqiegħed f’din il-Kamra.

L-Onor. Alfred Sant.

ONOR. ALFRED SANT: Sur President, issa qed neħodha li sakemm ikun hemm diċitura, xi ħadd jgħid li se jpoġġi dokument fuq il-Mejda tal-Kamra, dak ikun qisu tpoġġa.  Qed nifhem tajjeb?  

THE CHAIRMAN:  Iktar milli forsi diċitura per se, f’dan l-istadju qegħdin ukoll recorded bħala parti mill-Att, bħala parti mil-liġi li mhux biss ġiet diskussa, proposta, imma fil-fatt huwa recorded bħala parti mill-Att innifsu, u allura l-parir li għandi huwa li dak huwa meqjus bħala li verament tqiegħed.

ONOR. ALFRED SANT:  Jiġifieri li anke jekk verament ma’ tqigħedx qiegħed jitqies li verament tqiegħed.  Qed inkunu ċari, għall-finijiet legali.  Ħalli ma jkunx hemm misunderstanding għax issa f’daqqa waħda din għandha portata enormi.  Tkun tgħodd għal kull ħaġa li se tintqal li tpoġġiet, oltre l-liġijiet, anke stqarrijiet li jsiru f’din il-Kamra.  Qegħdin ngħidu li xi ħaġa li ntqalet li tpoġġiet, anki jekk ma tpoġġietx, għandha validità legali bħala li tpoġġiet.

THE CHAIRMAN: L-ewwel nett, wieħed irid jagħmel distinzjoni bejn dokumentazzjonijiet oħra u abbozz ta’ liġi li mbagħad sar Att ta’ dan il-Parlament.  Minbarra hekk, jekk wieħed jaqra wkoll id-dibattitu li saret referenza għalih iktar kmieni mill-Ministru, anke xi diskussjonijiet informali li kien hawn hawnhekk, hemm indikazzjonijiet biżżejjed biex wieħed jara li fil-verità dan id-dokument kien żgur qed jiġi diskuss f’din il-Kamra u kien żgur disponibbli għaż-żewġ naħat. Fil-fatt se nikkwota l-parti tad-dibattitu marbuta ma’ dan l-abbozz ta’ liġi.  Dakinhar kien qed imexxi s-seduta tal-kumitat il-Viċi President tal-Kumitati, l-Onor. Frederick Azzopardi.  Meta bdejna d-diskussjoni dwar il-klawsola 2, li hija d-definizzjonijet, fil-fatt, qam il-Ministru Tonio Fenech -  imbagħad iktar tard l-Onor. Charles Mangion ukoll -  u qal hekk:

“Din il-klawsola hija klawsola ta’ definizzjonijiet ħalli b’hekk inkunu nistgħu niddefenixxu x’inhu l-Faċilità għall-Istabbiltà Finanzjarja Ewropea kif iddibattejna fit-Tieni Qari u l-qafas innifsu.”

Dak kien il-kumment tal-Ministru.  Id-Deputy Chairman staqsa għal aktar rimarki u l-Onor. Charles Mangion qal: 

“Dawn id-definizzjonijiet diġà ġew ikkjarifikati fl-istadju tat-Tieni Qari u għalhekk nistgħu mmexxu.”

Dan jinkorpora dak li l-Onor. Alfred Sant qiegħed jikkontesta.  Fil-fatt, l-Onor. Mangion għamilha ċara li stajna mmexxu għaliex id-definizzjonijiet kienu ġew kjarifikati fl-istadju tat-Tieni Qari.  Imbagħad għaddejna għall-votazzjoni:

“Il-mistoqsija hija Klawsola 2.  Dawk favur? (Onor. Membri: Aye) Dawk kontra? Agreed.”

Fil-verità kien hemm agreement mill-membri kollha ta’ din il-Kamra.  Il-klawsola 2 għaddiet nem. con. u għaddejna għal klawsola 3 li kienet dwar awtorità li tipparteċipa fil-Faċilità għall-Istabbiltà Finanzjarja Ewropea. Hawnhekk ukoll id-Deputy Chairman staqsa għar-rimarki.  Il-Ministru Fenech qal:

“Klawsola 3 titlob l-awtorità lil dan il-Parlament biex dan il-Gvern ikun jista’ jipparteċipa f’din il-Faċilità…”

Id-Deputy Chairman staqsa għal iktar rimarki.  Imbagħad, f’dak l-istadju l-Onor. Mangion qal:

“Din hija klawsola dwar abbozz ta’ ftehim li ġie diskuss fit-Tieni Qari u bifors li l-Gvern irid jipparteċipa fl-iskema.”.
L-indikazzjonijiet kollha huma li fil-verità d-dokument li qed nitkellmu dwaru kien fl-idejn u kien mgħarraf liż-żewġ naħat tal-Kamra, anke jekk, u nerġa nirrepeti, m’hawnx records li uffiċjalment tqiegħed fuq il-Mejda tal-Kamra.  L-Onor. Alfred Sant.

ONOR. ALFRED SANT:  L-ewwel ħaġa, bir-rispett kollu, Sur President, ma jien qed nikkontesta xejn!  Kulma qed ngħid huwa li fuq il-Mejda tal-Kamra mhux veru tpoġġa l-ftehim li qed jintqal fil-liġi li tpoġġa.  Konfort għall-punt li vera tqassam u tpoġġa kienet tkun xi forma ta’ referenza fid-diskors tal-Ministru waqt is-Second Reading fejn jgħid:  “Qed inpoġġi fuq il-Mejda tal-Kamra il-ftehim imsemmi.”  Dak li qed tikkwota inti bl-ebda mod ma jindika, ma jikkonforta l-punt li tpoġġa għax kulma jirreferu s-siltiet li qed tikkwota int huma għall-klawsoli preċiżament miktuba fil-liġi li għandna quddiemna.  Imma b’ebda mod m’huma qed jikkonfermaw li l-ftehim in vista tpoġġa fuq il-Mejda tal-Kamra.  

Issa, jekk irridu nkunu flessibbli b’dan il-mod, jien ninnotalek li qed indaħħlu preċedent enormi b’din il-ħaġa.  Qed indaħħlu coach and horses fil-proċedura ta’ din il-Kamra fil-mod kif nirreġistraw dak li jkun qed isir.  Se toħroġ ukoll meta se nkomplu d-dibattitu fuq din il-ħaġa, għax hemm punti oħrajn li se jqumu issa.  

Nerġa’ ngħid, il-punti li semmejt inti, Sur President, bl-ebda mod ma jikkonfortaw il-pożizzjoni li dan veru tpoġġa fuq il-Mejda tal-Kamra.  Mhux qed nikkontesta li waqt id-diskussjoni kienet qed issir diskussjoni fuq l-appartenenza ta’ Malta fl-EFSF.  Mhux ovvja li kien qed jiġi diskuss dan!  Kien qed jiġi diskuss abbażi tal-abbozz ta’ liġi, imma bl-ebda mod dak li qed tikkwota int ma jikkonforta l-punt ta’ iva jew le, jekk tpoġġiex fuq il-Mejda tal-Kamra d-dokument konċernat.  Mir-records tal-Parlament, black and white, le, ma tpoġġiex.  Tpoġġa l-bieraħ mill-Onor. Jason Azzopardi.  Allura dan il-Bill sar liġi bl-approvazzjoni tal-President fuq premessa żbaljata, li tpoġġa dak il-ftehim fuq il-Mejda tal-Kamra.

THE CHAIRMAN:  Onor. Sant, jiena fl-ebda ħin ma għedt li fil-fatt tpoġġa d-dokument, biex inkunu ċari.  Fil-verità jien għamilt referenza għall-parti tad-dibattitu u għedt ukoll li l-parir li għandi huwa għal dak li jirrigwarda atti u mhux għall-papers laid oħrajn li xi ħadd jgħid li tpoġġew u ma jkunu tpoġġew qatt.  Il-parir li għandi huwa li ladarba dan huwa rekordjat bħala parti mill-Att li ġie fil-fatt imqiegħed, allura fil-verità jiġi ikkonsidrat bħala li tqiegħed.  Mhux qed nikkontesta li m’hemmx records.  Mhux qed nikkontesta li la l-Ministru u lanqas il-Minuti ma jgħidu li fil-fatt tqiegħed id-dokument.  L-Onor. Alfred Sant.

ONOR. ALFRED SANT:  Tant hija serja din il-kwestjoni Sur President, li qed nitolbok tagħti ruling.  Agħti ruling jekk jogħġbok.

THE CHAIRMAN:  Se nissospendi biex inkunu nistgħu nieħdu deċiżjoni.

Il-Kumitat ġie sospiż u rriżuma fl-00.45 a.m.


RULING

THE CHAIRMAN:  Se naqra dan ir-ruling kif rikjest mill-Onor. Alfred Sant.
Waqt is-Seduta tal-5 ta’ Ottubru 2011, l-Onor. Alfred Sant talab ruling dwar jekk liġi hijiex valida jekk l-istess liġi tiddikjara li tqiegħed fuq il-Mejda tal-Kamra dokument li fil-fatt ma jirriżultax mir-records tal-Kamra li tqiegħed. 

Il-fatti tal-każ huma dawn:

Illi fis-seduta 255 tal-14 ta’ Lulju 2010, il-Kamra tad-Deputati għaddiet mill-istadji kollha l-Abbozz ta’ Liġi dwar Parteċipazzjoni u Garanziji taħt il-Faċilità għall-Istabbilità Finanzjarja Ewropea. 

Illi l-istess Abbozz 54 wara li għadda minn dawn l-istadji kollha fil-proċess leġislattiv ingħata il-kunsens tal-President fl-20 ta’ Lulju 2010.  

Illi dan l-istess Abbozz 54, li wara sar liġi, fil-klawżola 2 indikata bħala “Tifsir”, inter alia, jgħid hekk: 

“Il-Ftehim Qafas dwar Faċilità għall-Istabbiltà Finanzjarja Ewropea” tfisser il-ftehim bejn l-Istati Membri taż-Żona Ewro u l-Faċilità għall-Istabbilità Finanzjarja Ewropea rigward it-termini u l-kondizzjonijiet li taħthom il-Faċilità għall-Istabbilità Finanzjarja Ewropea tista’ tagħti self lil Stati Membri taż-Żona Ewro li jkunu f’diffikultajiet finanzjarji, tiffinanzja dak il-self appoġġjat b’garanziji maħruġa mill-Istati Membri oħra taż-Żona Ewro, u ħwejjeġ oħra regolati fih, liema ftehim ġie mqiegħed fuq il-Mejda tal-Kamra tad-Deputati;” 

Illi ma jirriżultax mir-records tal-Kamra li dan id-dokument imsemmi fi klawsola 2 dwar Tifsir fil-fatt tqiegħed fuq il-Mejda tal-Kamra tad-Deputati. 

Illi l-liġi li l-Parlament għandu quddiemu llum hija liġi li temenda l-Att dwar Parteċipazzjoni u Garanziji taħt il-Faċilità għall-Istabbilità Finanzjarja Ewropea (Kapitolu 505).

Is-Sedja ikkonstatat li l-Att Numru XIV tal-2010 għandu l-firem tal-Iskrivan tal-Kamra, tal-Ispeaker tal-Kamra u tal-President tar-Repubblika u li fil-fatt għadda mill-istadji kollha tal-proċess leġislattiv. 

Is-Sedja tikkonstata wkoll li din l-istess liġi tiddikjara li l-Ftehim Qafas dwar Faċilità għall-Istabbilità Finanzjarja Ewropea tqiegħed fuq il-Mejda tal-Kamra tad-Deputati. 

Is-Sedja tirrimarka li huwa paċifiku fid-dritt u l-prassi kostituzzjonali li dak li jiġi deċiz mill-Parlament f’Att tiegħu joħloq stat ta’ liġi.

Is-Sedja inoltre tiddikjara li m’huwiex kompitu tagħha,  għax dan il-kompitu huwa kjarament tal-Qrati tal-pajjiż, li tiddeċiedi jekk liġi hijiex valida jew le.  Meta titqajjem kwistjoni bħal din, il-forum kompetenti huma l-Qrati ta’ Malta speċifikament mogħtija l-kompetenza biex jiddikjaraw jekk liġi hijiex valida jew le.  Kjarament is-Sedja bl-ebda mod ma trid jew tista’ xxekkel id-dritt ta’ kull Onor. Membru milli jeżerċita dan l-istess dritt mogħti lilu mill-Kostituzzjoni ta’ Malta billi jieħu din il-materja quddiem il-Qrati tal-pajjiż. 

Is-Sedja inoltre tirrimarka li l-punt imqajjem mill-Onor. Membru jirrigwarda Att tal-Parlament li diġà sar  parti mil-liġijiet ta’ Malta. 

Mill-banda l-oħra l-Abbozz 86 li attwalment il-Kamra għandha quddiemha jemenda liġi li sal-lum hija liġi viġenti u s-Sedja għandha d-dover għalhekk li tassigura li l-Kamra tkompli tiddiskuti u tgħaddi mill-istadji leġislattivi dan l-abbozz li qiegħed fuq l-Ordnijiet tal-Ġurnata tal-Kamra.

Rimarki? L-Onor. Tonio Fenech.

ONOR. TONIO FENECH: Sur President, naħseb li għall-kjarezza huwa importanti li anke jekk hemm dubju li tpoġġa, għall-formalità tiegħu nerġa’ npoġġih għaliex huwa l-bażi tal-liġi li għandna quddiemna, allura naħseb li bil-permess tal-Kamra għandi nerġa’ npoġġih.

THE CHAIRMAN: Fil-fatt id-dokument tpoġġa fis-seduta tal-bieraħ u ma naħsibx li huwa l-każ li nerġgħu npoġġu l-istess dokument fuq il-Mejda tal-Kamra.  Il-Ministru Fenech.

ONOR. TONIO FENECH: Imma biex ikun on record li tpoġġa proċeduralment ukoll.

THE CHAIRMAN: L-Onor. Alfred Sant.

ONOR. ALFRED SANT: Jien naħseb li hemm ċerta pallidità f’dak li qed jgħid il-Ministru għaliex qed nirreferu għal ftehim.  Jekk għad hemm xi forma ta’ ambigwità liema hu l-ftehim b’xi mod jew ieħor irid jiġi verbalizzat. 

THE CHAIRMAN:  Jekk hemm ftehim bejn iż-żewġ naħat żgur mhux se tkun is-Sedja li se toġġezzjona għal din il-formalità kif rikjesta donnha miż-żewġ naħat.

ONOR. ALFRED SANT:  Effettivament jien kont se nistaqsi fuq liema dokument issa se nkunu qed nippernjaw id-diskussjoni għax jekk hemm ambigwità fuq id-dokument versu l-liġi oriġinali, u li ma tpoġġiex meta kellu jitpoġġa, eċċ., eċċ. naħseb li jrid jiġi mmartellat id-dokument li dwaru qed nitkellmu anke llum.

THE CHAIRMAN:  L-Onor. Tonio Fenech.

ONOR. TONIO FENECH:  Jien għalhekk qed nippreċiża dan il-fatt biex almenu d-diskussjoni tkun qed issir fuq id-dokumenti li suppost qegħdin ċari quddiem kulħadd fuq il-Mejda tal-Kamra.  Hemm l-agreement oriġinali u l-agreement li se jitpoġġa llum li huma l-emendi ta’ dak l-agreement. Jiġifieri aħjar nivverbalizzawhom biex inkunu żguri li qegħdin hemmhekk.

THE CHAIRMAN: Nitlobkom tivverbalizzaw biex imbagħad inkun nista’ nieħu d-deċiżjonijiet dwar dan ukoll.  Il-Ministru Fenech.

ONOR. TONIO FENECH:  Nikkjarifikaw li l-agreement tpoġġa l-bieraħ fuq il-Mejda tal-Kamra.  Issa, Sur President, se nqiegħed fuq il-Mejda tal-Kamra:   

Kopja emendata tal-EFSF Framework Agreement bejn 16-il pajjiż fiż-Żona Euro u l-European Financial Stability Facility.

THE CHAIRMAN:  L-Onor. Alfred Sant.

ONOR. ALFRED SANT:  Qed jissemma l-amended agreement u kont se nqajjem il-punt li l-amended agreement aħna għadna ma rajniehx.  Bħalissa, sa dan il-mument, li għandna quddiemna huwa emenda għal-liġi li kulma tgħid hu li versu l-EFSF il-bidla li kien hemm fil-liġi oriġinali se tkun preċiżament il-quantum tal-commitment ta’ Malta.  Għalhekk il-punt kollu.  L-amended agreement qatt ma rajnieh, qatt ma tpoġġa fuq il-Medja tal-Kamra u l-amended agreement mhuwiex l-agreement tal-EFSF, imma għandu kondizzjonijiet ġodda u differenti.  Ma noqogħdux nilagħbu pass pass issa. 

L-ewwel problema li kellna kienet li nippreċiżaw liema hu d-dokument tal-EFSF.  Issa b’xi mod jew ieħor qed nippreċiżawh, imma bir-rispett kollu, il-Bill li għandna quddiemna llum kien Bill li kulma jipproponi hija bidla fl-EFSF oriġinali fir-rispett tal-quantum.  Fid-diskors tiegħu fl-istadju tat-Tieni Qari l-Ministru qatt ma semma amended agreement, qatt ma tana kopja tal-amended agreement, u ninsab konvint li meta kien hemm id-diskussjoni tal-EFSF l-istess proċedura kienet segwita, li mhux vera tpoġġa fuq il-Mejda tal-Kamra, imma l tħalla fl-ajru.  U kien se jirġilna l-istess ħaġa issa.  Mhux talli t-Tieni Qari mexa ’l quddiem b’diskussjoni fl-ajru imma l-amended agreement tal-EFSF lanqas biss kien se jitpoġġa fuq il-Mejda tal-Kamra. 

Jiena ma naħsibx li dan huwa mod leali kif immexxu d-dibattitu f’din il-Kamra, Sur President.  Jien kont nistenna li mhux biss jitpoġġa fuq il-Mejda tal-Kamra fil-bidu imma jispjega fit-Tieni Qari – li m’għamilx il-Ministru – li l-amended agreement tal-EFSF idaħħal kondizzjonijiet ġodda fil-loan li qed noħorġu.  Qatt ma ssemmiet din.  Kienet se tgħaddi, qisha bla problema ta’ xejn u mid-dehra dak kien it-trick kollu.  It-trick kollu kien li mhux veru, kif għandna quddiemna fil-bill, li qed nagħmlu sempliċement bidla tal-quantum fl-EFSF imma hemm bidliet oħra, bidliet fil-kondizzjonijiet tal-EFSF li ma ġewx diskussi hawnhekk illejla, minkejja li ilna mis-6.00 p.m. hawnhekk, il-ħin li tieħu biex tasal minn Londra għal New York jew Washington bl-ajruplan.  Issa qed toħroġ l-amended version tal-EFSF!  Mhux sew li jsiru hekk l-affarijiet.  Din in-naħa tal-Kamra ma ngħatat l-ebda ċans tħares lejn l-amended version tal-agreement il-ġdid tal-EFSF.  Allura x’qed nagħmlu hawn?  Issa se jpoġġiha il-Ministru għax ftakar li għandu l-amended version!  U ejja, hekk isiru l-affarijiet?

THE CHAIRMAN:  Il-Ministru Fenech.

ONOR. TONIO FENECH: Biex nippreċiża.  L-ewwel nett kemm l-ewwel darba li morna għal dan l-agreement tal-EFSF kif ukoll din id-darba jien għaddejt memorandum lill-Oppożizzjoni bl-ispjega proprju ta’ dak li kien se jiġri, x’inhuma l-affarijiet li qed jinbidlu u għaliex kienu qed jinbidlu.  Dan tajtu kemm lill-Onor. Charles Mangion, lill-whip tal-Oppożizzjoni u anke lill-Onor. Karmenu Vella.  Jiġifieri bla dubju li m’hemm l-ebda intenzjoni mill-Gvern li qisu jrid jipprova jgħaddi dan l-agreement minn taħt il-bank.  Naħseb li ġara kien li dak li tpoġġa l-aħħar darba ma tpoġġiex it-Tnejn li għadda.  Għalhekk qiegħed inpoġġih, għall-kjarezza, biex ikun tqiegħed.  Issa jekk l-Onor. Alfred Sant jixtieq li jara l-agreement, m’għandix oġġezzjoni.  M’għandix oġġezzjoni lanqas li nipposponu s-seduta u naġġornawha għal nhar it-Tnejn - hekk jew hekk is-Slovenja fadlilhom sal-ġimgħa d-dieħla biex jieħdu l-vot tagħhom, jiġifieri mhux se jkun hemm l-Ewropa kollha qed tistenna lil pajjiżna - biex jekk hemm xi domanda dwar l-agreement innifsu aħna nirrispondu.  Jien ma rrid bl-ebda mod nagħti l-impressjoni lil din il-Kamra li qisni qed nipprova nniżżel dan id-dokument mill-gerżuma ta’ xi ħadd.

THE CHAIRMAN: L-Onor. Alfred Sant.

ONOR. ALFRED SANT:  L-ewwel nett, Sur President, dak li semma l-Ministru huwa korrett.  Veru li ta dokument lin-naħa tal-Oppożizzjoni b’ċerta informazzjoni u għandi kopja tiegħu.  Id-dokument huwa assolutament nej u ma jirriflettix ir-realtajiet li qed niddiskutu hawnhekk.  Ma nistax jien neħodha li għax għadda dan id-dokument lill-Oppożizzjoni aħna konna informati bil-ftehim proprju, u iva, il-ftehim proprju huwa differenti mill-EFSF. 

Nistieden lill-Ministru jħares lejn il-liġi li għaddew mill-Irlanda fejn l-ftehim il-ġdid huwa parti integrali mill-bill.  Apparti minn hekk imbagħad hemm il-punt l-ieħor, jiġifieri jekk ir-riżoluzzjoni li għaddejna fuq il-Greċja għadhiex ivvizzjata għax hemm amended agreement ukoll fuq il-loan Grieg.  Jekk tibqa’ fuq il-bażi tar-riżoluzzjoni li għaddejna, allura hija vvizzjata għax, kif għaddejnieha, ir-riżoluzzjoni hija riferibbli għall-agreement Grieg tas-sena li għaddiet u mhux riferibbli għall-agreement Grieg tas-sena li għaddiet kif emendat b’agreement ieħor separat.  Qed nagħmlu l-affarijiet b’mod nej u b’mod superfiċjali. 

Sur President, anke mar-riżoluzzjoni versu l-loan Grieg il-Ministru suppost li għaddielna l-amended agreement li hemm fuq il-loan Grieg.  Imma l-Ministru m’għaddihulniex anke jekk jiena għandi kopja hawn.  Bir-rispett kollu, ħares ftit lejn kif għamlu d-drafting l-Irlandiżi.  Hemm qegħdin ċari kemm l-EFSF as amended u kemm il-Greek loan agreement as amended u għandek t-test.  Allura taf li r-riżoluzzjoni li għaddejna l-ewwel fuq il-loan Grieg qiegħda ħażina għax mhux riferibbli għall-kondizzjonijiet ġodda li hemm fuq il-loan Grieg.  Allura iva, naħseb li s-suġġeriment li qed isir huwa suġġeriment validu, għax hemm bżonn ta’ posponiment ħalli jkollna t-texts formalment, il-loan agreement tal-Greċja kif emendata - bilfors trid tgħaddiha - u l-EFSF kif emendata ħalli npoġġuhom f’kontest.  B’hekk inkunu nistgħu nifhmu x’qed nagħmlu.

Dan kollu apparti mill-fatt – għax imbagħad hemm punt ieħor li qed inpoġġih fuq l-aġenda apposta - li aħna hawnhekk qed ngħaddu l-parti finanzjarja ta’ dawn l-agreements, imma dawn l-agreements huma forom ta’ trattat, u huma forom ta’ trattat mhux 100% fl-ambitu tas-sistema tal-Unjoni Ewropea.  Hemm żewġ elementi li wieħed irid jispjega u jindirizza.  Hemm l-element ta’ kif se ssir ir-ratifika tat-trattat, li qatt ma ġiet indirizzata, u mbagħad hemm l-element ta’ kif se jiġu implimentati r-riżoluzzjonijiet u l-liġijiet li għaddejjin.  Il-kwestjoni ta’ kif qed jiġu ratifikati fl-ambitu Malta la ġew indirizzati u lanqas spjegati f’dan il-Parlament.  Sempliċement kull darba – saret is-sena li għaddiet u qed terġa’ ssir din id-darba – qed ikollna bill jew riżoluzzjoni li jindirizzaw l-implementation ta’ dawn it-trattati, ta’ dawn il-ftehim.  Imma r-ratifika tagħhom taħt liema kappa taqa’?  Taħt private international law?  Taħt il-liġi internazzjonali u allura trid tgħaddi mit-treaties ratification system tagħna?  Dawn l-affarijiet mhux qed jiġu spjegati u dawn issa qegħdin imorru għall-għerq ta’ kif l-Istat tagħna qed jesponi ruħu għal obbligi internazzjonali finanzjarji li għal li ġej jista’ jkollhom riperkussjonijet kbar jekk din il-kwestjoni tal-ewro tkompli taċċellera kif tista’ tkun qed tagħmel.  Il-mod superfiċjali li bih għaddejjin, bl-ebda spjegi tekniċi fuq livell ta’ public hearings qed ikompli jikkomplika l-affarijiet. 

Hemm mistoqsijiet oħra wkoll dwar kif aħna, per eżempju, is-sena li għaddiet għaddejna r-riżoluzzjoni Griega għal €30 miljun u diġà l-Gvern ilu x-xhur li ħareġ €44 miljun.

THE CHAIRMAN: Onor. Sant, ma rridx ninterrompik jew nipprova nwaqqfek minn dak li qed tgħid, però jekk se nieħdu s-suġġeriment li għamel il-Ministru, nistgħu nipposponu d-diskussjoni għal nhar it-Tnejn. 

ONOR. ALFRED SANT:  Iva, Sur President.  Anzi, jien qed inkun leali fis-sens li qed nagħti l-punti diġà minn qabel ta’ x’għandi fuq l-aġenda tiegħi ħalli l-Ministru jkun jista’ jirrispondi nhar it-Tnejn.  Mhux imbagħad nhar it-Tnejn nerġgħu nagħmlu seduta sħiħa nistennew, noqogħdu noħorġu u nidħlu.  Kieku tlaqna minn New York fis-6:00 p.m. konna nispiċċaw Frankfurt s’issa, u ħafna minn dan il-ħin kien waiting time.  Allura, biex inkun leali, jien qed nagħti l-punti li kont se nqajjem ħalli l-Ministru, jekk qed naqblu mas-suġġeriment li nkomplu nhar it-Tnejn, ikun jaf x’se nqajmu.

THE CHAIRMAN: Il-Ministru.
ONOR. TONIO FENECH:  Jien irrid niċċara ftit. Id-dokumenti għaddejthom lill-Oppożizzjoni u l-feedback tal-Oppożizzjoni kien li kollox sew. Irrid niċċara li diskussjoni saret, marru anke fil-House Business Committee u qalu li nistgħu mmexxu u li m’hemmx problemi.  Seta’ xi ħadd qal imma aħna rridu naraw ukoll l-agreement formalment għax irridu niddiskutuh ukoll, però dak il-feedback ma ġiex.  Hawnhekk I’m not trying to push down the throat ta’ din il-Kamra dokument li l-Oppożizzjoni tħoss li trid tara.  Assolutament m’għandix problema u għalhekk qed nipproponi li naġġornaw.  Dan biex ma tingħatax l-impressjoni inġusta fuq in-naħa tal-Gvern li qisu kien qed jipprova jgħaddi xi ħaġa minn taħt.  Tkellimna mal-Oppożizzjoni u tajt il-memorandum biex ikun hemm spjega tiegħu.  Fl-introduzzjoni tiegħi spjegajt l-aspetti ġodda ta’ dan l-agreement, li mhux se jibqa’ biss li jsellef pajjiż, imma jista’ jintuża b’aktar flessibilità li anke jixtri fuq is-swieq sekondarji u anke jintervjeni fuq talba ta’ pajjiż f’sitwazzjoni ta’ banek, jiġifieri spjegajt li hemm bidliet għal dan l-agreement.  Però ma jimpurtax, nirrispetta d-dritt ta’ din il-Kamra li tgħid li tixtieq tara l-agreement.  Kieku nġibdet l-attenzjoni qabel hekk kien isir ukoll, u hekk se nagħmlu.  Jien għalhekk qed nagħmel is-suġġeriment li npoġġu l-agreement issa fuq il-Mejda tal-Kamra u nkomplu nhar it-Tnejn.  Fl-istess ħin, għax ma kontx ċar lanqas jien, jitqiegħed anke l-agreement tal-Greċja.

THE CHAIRMAN:  L-Onor. Alfred Sant.

ONOR. ALFRED SANT:  Sur President, lil hinn minn jekk għaddewx text jew le, il-punt jibqa’ li kif inhuma miktubin id-drafts li għandna quddiemna, kemm tal-liġi u kemm tar-riżoluzzjoni kif mgħoddija m’humiex legalment fattwalment korretti.  Dak punt ieħor.  Qalet x’qalet A, B,C minn naħa jew min-naħa l-oħra, il-fatt hu li, kif inhuma miktuba, kemm ir-riżoluzzjoni li għaddejna u kemm il-liġi li qed naraw fl-istadju tal-Kumitat huma miktuba ħażin u ma jirriflettux ir-realtà li qed jispjega issa l-Minsitru.  Dan huwa punt li jrid jirrifletti fuqu wkoll għax naħseb li hemm bżonn ta’ emendi għat-test li għandna quddiemna, inkella ma nkunux qed nagħmlu l-affarijiet preċiżi. 

THE CHAIRMAN: L-Onor. Tonio Fenech.

ONOR. TONIO FENECH:  Dawn isiru fl-istadju tal-Kumitat, jiġifieri nilqa’ l-punt tiegħek.  Ovvjament issa li għandna erbat ijiem nerġa’ naraha mad-drafters legali għax tapprezza li d-drafting ma nagħmlux jien.  M’għandix il-kompetenza teknika li nagħmel id-drafting jien, però nerġa’ nitlob id-drafters legali tagħna biex ikunu ċerti li kif qed isiru l-emendi huma korretti fl-aspetti legali kollha.  Issa nkomplu l-istadju tal-Kumitat nhar it-Tnejn u jekk hemm xi emendi jsiru. 

THE CHAIRMAN:  Neħodha li hawn il-qbil li nipposponu dan l-item.  

Fis-1.03 a.m. il-Kamra rriżumiet u l-Ministru tal-Finanzi, l-Ekonomija u Investiment irrapporta progress u talab sabiex il-Kumitat jerġa’ jiltaqa’.

MR SPEAKER:  Nistieden lill-Ministru biex, jekk jogħġbu, jipproponi l-Aġġornament tal-Kamra.  


AĠĠORNAMENT

ONOR. TONIO FENECH: Sur President, nipproponi l-Aġġornament tal-Kamra għal nhar it-Tnejn, 10 ta’ Ottubru 2011, fis-6.00 p.m. b’din l-aġenda:

Mozzjonijiet

L-Ewwel Qari tal-Abbozz ta’ Liġi biex jemenda l-Att dwar il-Gwardjani Privati u Lokali.

Ordnijiet tal-Ġurnata

Abbozz ta’ Liġi biex jemenda l-Att dwar il-Parteċipazzjoni u Garanziji taħt il-Faċiltà għall-Istabbilità Finanzjarja Ewropea – Kumitat (Kont) u Tielet Qari;

Abbozz ta’ Liġi li jemenda l-Att dwar is-Sigurtà Soċjali -   Tieni Qari (Kont);

Abbozz ta’ Liġi li jemenda diversi liġiijiet li għandhom x’jaqsmu ma’ materji dwar id-diżabilità  – Tieni Qari;

Abbozz ta’ Liġi li jemenda l-Att dwar il-Professjoni Nutarili u l-Arkivji Nutarili - Tieni Qari (Kont);

Abbozz ta’ Liġi dwar il-Kummissarju tat-Taxxi - Tieni Qari; 

Abbozz ta’ Liġi li jemenda l-Kodiċi Ċivili -Tieni Qari  (Kont); 

Abbozz ta’ Liġi dwar il-Protezzjoni ta’ Min jiżvela Informazzjoni li tkun Protetta - Tieni Qari; u

xi aġenda oħra li tista’ tiġi komunikata aktar tard. 

________________

Abbozz ta’ Liġi dwar ir-Reġistru Ċentrali -  Kumitat Permanenti;

Abbozz ta’ Liġi dwar Reġistrazzjoni għall-Protezzjoni tal-Minuri -  Kumitat Permanenti; 

Abbozz ta’ Liġi dwar il-Ġustizzja Riparatriċi  -  Kumitat Permanenti; u

Abbozz ta’ Liġi li jemenda l-Att dwar il-Kummissjoni Permanenti Kontra l-Korruzzjoni - Kumitat Permanenti.

MR SPEAKER:  Grazzi.  Il-Kamra hija aġġornata għal nhar it-Tnejn, 10 ta’ Ottubru 2011, fis-6.00 p.m. bl-aġenda kif komunikata mill-Ministru.

Fis-1.05 a.m. il-Kamra aġġornat skont ftehim milħuq.

MISTOQSIJIET GĦAL TWEĠIBIET ORALI MWIEĠBA BIL-MIKTB

STEM CELLS STORAGE - VAT

26713. L-ONOR. GINO CAUCHI  staqsa lill-Ministru tal-Finanzi, l-Ekonomija u Investiment: Jista' l-Ministru jwieġeb mistoqsija parlamentari 26489 u  jgħid jekk is-servizz tal-ħażna tad-demm tal-kurdun (stem cells storage) hux suġġett għall-VAT jew le? Jista' jgħid jekk il-kumpaniji lokali li joffru dan is-servizz hux qegħdin kollha jimxu skont il-liġi tal-VAT?  Jista' jgħid jekk il-kumpaniji lokali kollha humiex iżidu l-VAT mal-prezz tal-prodott?
ONOR. TONIO FENECH:  Ninforma l-Onor. Interpellant li s-servizz tal-ħażna tad-demm tal-kurdun (stem cells storage) hu suġġett  għall-VAT.   Id-Dipartiment tal-VAT qiegħed jagħmel il-verifiki neċessarji fuq kumpaniji lokali li joffru dan is-servizz sabiex jiżgura li dawn qed jimxu skont il-liġi tal-VAT.
KAREN GRECH HOSPITAL - ADMISSIONS
27180. L-ONOR. ANTHONY AGIUS DECELIS  staqsa lill-Ministru tas-Saħħa, l-Anzjani u l-Kura fil-Komunità: Can the Minister say in the year 2010, how many persons aged 60 plus were admitted to Karen Grech Hospital? Can the government provide a breakdown of the Karen Grech  figures by age, gender, and reasons for admission?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
PERSONS USING SERVICES PROVIDED BY THE GOVERNMENT

27181. L-ONOR. ANTHONY AGIUS DECELIS  staqsa lill-Ministru tas-Saħħa, l-Anzjani u l-Kura fil-Komunità: Can the Minister say in the year 2010, how many older persons were recipients of the following services: day centres, handyman service, telecare,  incontinence service, home-help service, night shelters, meals on wheels, kartAnzjan, telephone rebate, social work unit, domiciliary nursing services by the Malta Memorial District Nursing Association? Can the government give a break down of these recipients by gender?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
PERSONS RESIDING IN STATE COMMUNITY HOMES

27182. L-ONOR. ANTHONY AGIUS DECELIS  staqsa lill-Ministru tas-Saħħa, l-Anzjani u l-Kura fil-Komunità: Can the Minister say how many persons reside in state community homes during the last 6 months of this year? Can the government  give a breakdown of residents for each community home by age and gender?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra  waqt il-ħin tat-Tqegħid ta’ Karti. 
PERSONS RESIDING AT SAINT VINCENT DE PAULE RESIDENCE

27183. L-ONOR. ANTHONY AGIUS DECELIS  staqsa lill-Ministru tas-Saħħa, l-Anzjani u l-Kura fil-Komunità: Can the Minister say how many persons reside at Saint Vincent de Paule Residence during the last six months of this year? Can the government breakdown the numbers by age and gender?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
SPTAR MATER DEI - ĊENTRU ĠDID TAL-ONKOLOĠIJA 

27184. L-ONOR. ANTHONY AGIUS DECELIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid għaliex waslu għall-konklużjoni li ċ-ċentru ġdid tal-onkoloġija għandu jkollu 94 sodda u mhux numru ieħor ta' sodod? Wara li s'issa għandna  27 sodda għal dan t-tip ta' trattament,  jista' jgħid jekk dawn is-sodod il-ġodda humiex sejrin jipprovdu trattament in patient li issa qed jingħata bħala out patient jew inkella għaliex il-kanċer u t-trattament tiegħu qed jiżdied?
ONOR. JOSEPH CASSAR:  Infurmat li kif kelli l-okkażjoni li ngħid drabi oħra, iċ-Ċentru tal-Onkoloġija tal-Isptar Mater Dei ġie mfassal wara li sar dak li jissejjaħ Medical Brief & Schedule of Accommodation. Dan huwa dokument li jispjega fid-dettall is-servizzi li se jingħataw minn dan iċ-ċentru; kif dan iċ-ċentru se jkun mgħammar; l-apparat mediku li se jkollu fih; u kif se jitħaddem. Il-proċess ta’ Medical Brief & Schedule of Accommodation jinkludi wkoll dak li jissejjaħ Bed Modeling Exercise. Minn dan tal-aħħar joħroġ in-numru ta’ sodod, kemm inpatient u outpatient, li jkun hemm bżonn ibbażat fuq l-inċidenza tal-marda tal-kanċer maħduma fuq medda ta’ żmien - f’dan il kaz sas-sena 2025. 

Infakkar lill-Onor. Interpellant li s-servizzi li se joffri ċ-Ċentru tal-Onkoloġija tal-Isptar Mater Dei jinkludu servizzi ta’ (i) radiotherapy (ii) chemotherapy (iii) haematology (iv) paediatric oncology u (v) palliative care. Ħafna minn dawn is-servizzi jingħataw fuq bażi ta’ in-patient kif ukoll ta’ out-patient.
SPTAR SIR PAUL BOFFA - TRATTAMENTI GĦAL KANĊER

27185. L-ONOR. ANTHONY AGIUS DECELIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid x'tipi ta' kanċer tratta l-Isptar Boffa matul is-snin 2006/2007/2008/2009/2010? Kemm kien hemm minn kull tip ta' kanċer?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
UFFIĊJALI PUBBLIĊI U F’AĠENZIJI – KORSIJIET FL-UNIVERSITÀ

27652. L-ONOR. LEO BRINCAT  staqsa lill-Prim Ministru: Jista' l-Prim Ministru jgħid mill-2005 'il hawn, kemm hemm ħaddiema taċ-ċivil jew aġenziji tal-gvern li għandhom arranġamenti formali (jew informali biex jattendu kors full-time fl-Università waqt li jżommu l-impjieg tagħhom b'paga sħiħa? Minn liema entatjiet pubbliċi u kemm hemm minnhom ġejjin mis-segretarjati tal-Ministri?
ONOR. LAWRENCE GONZI:  Ninsab infurmat li filwaqt li tinżamm informazzjoni miċ-Ċentru għall-Iżvilupp, Riċerka u Taħriġ fl-Uffiċċju tal-Prim Ministru dwar uffiċjali li jattendu korsijiet fuq bażi part-time u organizzati b'kollaborazzjoni mal-Università Malta, ninforma lill-Onor. Interpellant li informazzjoni dwar uffiċjali pubbliċi jew uffiċjali f'aġenziji tal-gvern li jkunu qed jattendu korsijiet full-time fl-Università tinżamm mill-entità rispettiva fejn ikunu impjegati.

FTEHIM MAL-MICROSOFT

27655. L-ONOR. LEO BRINCAT  staqsa lill-Ministru għall-Infrastruttura, Trasport u Komunikazzjoni: Jista' l-Ministru jqiegħed fuq il-Mejda tal-Kamra kopja tal-aktar ftehim riċenti mal-Microsoft?
ONOR. AUSTIN GATT:  Ninforma lill-Onor. Interpellant li l-ftehim mal-Microsoft jinkludi detallji kummerċjali li mhux soltu li jiġu ppubblikati.
ENEMALTA – CABLES GĦADDEJJIN MINN TAĦT DAR

27684. L-ONOR. SILVIO PARNIS  staqsa lill-Ministru tal-Finanzi, l-Ekonomija u Investiment: Jista' l-Ministru jara li wara li saret spezzjoni f'post biex jaraw jekk humiex għaddejjin cables tal-Korporazzjoni Enemalta minn taħt dar, li d-dettalji tagħha qed jintbagħtu separatament, u meta dawn marru fuq il-post qalulhom li jista' jkun hemm u jista' ma jkunx hemmx cables għaddejjin u jridu li s-sid jiċċekkja jekk hemmx kurrent għaddej?  Jekk l-individwu jagħmel dan, ma jidhirlux l-Ministru li jekk hemm xi kurrent tad-dawl dan l-individwu jkun qiegħed f'riskju għal ħajtu?   Mill-pjanti li jkollu l-Gvern jista' jara x'tip ta' kurrent jew cables huma għaddejjin minn taħt din id-dar?
ONOR. TONIO FENECH:  Ngħarraf lill-Onor. Interpellant li l-Enemalta fl-ebda mument ma qalet lis-sid biex jiċċekkja jekk hemmx kurrent għaddej.  Il-korporazzjoni identifikat żewġ high tension cables, u li iżda l-cable riferut f’din il-mistoqsija parlamentari ma jidhirx li hu tal-Enemalta.  Kif diġà ġie nfurmat, is-sid għandu japplika għal devjazzjoni tal-cables tal-Enemalta u jġib dikjarazzjoni mingħand il-GO, f’każ li jixtieq ineħħi l-cable l-ieħor.
NISA LI RRITORNAW LURA GĦAX-XOGĦOL – MIŻURA TAL-BUDGET
27685. L-ONOR. SILVIO PARNIS  staqsa lill-Ministru tal-Finanzi, l-Ekonomija u Investiment: Jista' l-Ministru jpoġġi fuq il-Mejda tal-Kamra dak li intqal fil-bugdet li mara miżżewga li terġa’ toħroġ taħdem wara żmien wieqfa din ma tħallasx taxxa għal sena?  Kif trid tagħmel? Min irid javża lill-kumpanija fejn tkun qed taħdem? 
ONOR. TONIO FENECH:  Ngħarraf lill-Onor. Interpellant illi din il-miżura tħabbret fid-diskors tal-baġit għas-sena 2009  (paġni 35 u 36) u tibni fuq miżura oħra simili li daħlet fis-seħħ fl-2005 li kienet tikkonsisti fi kreditu ta’ taxxa ekwivalenti għal €1,631.

Il-benefiċċju jikkonsisti fi kreditu ta’ taxxa li jingħata lil dawk in-nisa li jew jirritornaw għax-xogħol wara nuqqas ta’ ħames snin jew jirritornaw għax-xogħol wara t-twelid ta’ tarbija.

Hemm għażla ta’ kif jista’ jittieħed il-benefiċċju. Tista’ tittieħed sena sħiħa eżenzjoni mit-taxxa fuq l-impjieg għal kull wild taħt is-sittax-il sena jew kreditu ta’ €2,000 għal kull wild mifrux fuq sentejn. Dan sar biex dawk in-nisa li għandhom dħul iżjed baxx jibbenefikaw saħansitra minn eżenzjoni effettiva ta’ aktar minn sena waħda.

Biex jittieħed il-benefiċċju trid timtela waħda minn tliet formoli, skont il-każ, li tinhemeż mal-formola tat-taxxa li timtela kull sena. Hemm però ċirkostanzi fejn id-Dipartiment tat-Taxxi Interni jkun diġà jaf li persuna se tkun eliġibbli għall-benefiċċju u dan jingħata awtomatikament fir-rendikont tat-taxxa mingħajr il-bżonn li tintbagħat formola. L-impjegati tal-Customer Helpdesk tad-Dipartiment tat-Taxxi Interni huma mħarrġa biex jagħtu l-għajnuna meħtieġa fuq din l-iskema.

Jekk il-mara li qed tirritorna għax-xogħol tkun intitolata għall-eżenzjoni sħiħa mit-taxxa fuq l-impjieg għal dik is-sena, trid tavża lill-employer tagħha biex ma jżommx taxxa taħt is-sistema tal-Final Settlement System. Jekk għal xi raġuni t-taxxa tinżamm xorta waħda, u allura jirriżulta xi ħlas żejjed, it-taxxa mħallsa żejda tingħata lura mar-rendikont ta’ dik is-sena ta’ stima.

Ninforma lill-Onor. Interpellant illi sal-lum kien hemm 8,344 mara li ħadu dan il-benefiċċju b’total ta’ €8.5 miljun fi kreditu ta’ taxxa.
LOGĦOB TAL-LOTTU - TNAQQIS MIR-REBĦ

27686. L-ONOR. SILVIO PARNIS  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'inhi r-regola ta' min jirbaħ il-lottu għaliex ġieli min rebaħ anke naqqsulu 70% tar-rebħ? Min jirregola dan? 
ONOR. TONIO FENECH:  Ngħarraf lill-Onor. Interpellant illi l-logħob tal-lotterija nazzjonali llum jiġi organizzat minn operatur privat. Din ir-regola hija regola li għamel l-operatur fit-termini u kundizzjonijiet tal-logħba tal-lottu u li kienet ġiet approvata mill-awtorità dwar il-lotteriji u logħob f’Lulju tal-2007, ai termini ta’ Sezzjoni 5 tal-Licenzja tal-Lotterija Nazzjonali. Meta r-rebħ jaqbeż is-70% tal-bejgħ, l-operatur qed iżomm id-diskrezzjoni li jnaqqas dak ir-rebħ biex jiġi jammonta għal 70% ta’ dak li jkun inbiegħ. L-operatur jagħmel dan sabiex iżomm il-logħba vijabbli.  Tajjeb li wieħed jinnota li meta r-rebħ ma jaqbiżx it-30% tal-bejgħ, il-premjijiet jiżdiedu sabiex ilaħħqu t-30% tal-bejgħ. 
Minn meta ġiet introdotta din ir-regola, il-premjijiet tnaqqsu 33 darba u żdiedu 28 darba. 
SANTA VENERA - CORPORATE DATA CENTRE

27692. L-ONOR. LEO BRINCAT  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk il-Corporate Data Centre l-ġdid ta' Santa Venera hux se jkun jikkwalifika bħala a green eco friendly data centre minn kull aspett?
ONOR. AUSTIN GATT:  Ninsab infurmat li l-Corporate Data Centre il-ġdid, li bħalissa qiegħed jitlesta, huwa mgħammar b’numru ta’ sistemi u miżuri sabiex jitnaqqas l-impatt fuq l-ambjent. Dawn jinkludu:

Tnaqqis fin-numru ta’ computers bl-użu ta’ teknoloġiji ta’ consolidation u virtualisation ;

Sistemi ta’ UPS u arja kkundizzjonata li huma modular u jinxtegħlu b’ mod awtomatiku skont id-domanda sabiex jaħdmu bl-ogħla effiċjenza;

Sistemi ta’ arja kkundizzjonata għall-computer rooms b’ċirkolazzjoni ta’ arja b’tali mod li arja sħuna u arja kiesħa jibqgħu separati u titqassam bl-inqas telf  ta' enerġija;

Generators li jintużaw f’każ ta’ emerġenza għandhom sistema ta’ catalytic converter sabiex jitnaqqas it-tniġġis tal-arja waqt l-użu;

Sistemi ta’ solar heating għal ilma u panelli fotovoltajiċi ġew stallati fuq il-bejt;

L-ilma tax-xita jintuża għall-kmamar tal-banju;

Soqfa tal-Computer rooms huma trattati b’thermal insulating foam;

It-twieqi kollha li jagħtu għal barra huma double glazed;

Sistema li tirregola t-temperatura u ventilazzjoni fl-uffiċini kollha;

Sistemi ta’ dawl li jużaw teknoloġiji bħalma huma LED u fluorescent lighting u fejn hu prattiku jintfew b’mod awtomatiku; u

Sistema li tiġbor dettalji ta’ użu ta’ enerġija sabiex jindika titjib li jista' jkun possibbli ladarba d-Data Centre jibda jopera;

Dawn il-miżuri jirriflettu rakkmandazzjonijiet fil-Code of Conduct għad-Data Centres ippubblikat riċentement mill-Unjoni Ewropea.

SANTA VENERA - CORPORATE DATA CENTRE

27693. L-ONOR. LEO BRINCAT  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid kif u minn fejn u/jew mingħand min ġie akkwistat il-premises il-ġdid tal-Corporate Data Centre f'Santa Venera? B'liema valur u mezz ġie akkwistat?
ONOR. AUSTIN GATT:  Ninsab infurmat  li l-post fejn qed jitlesta l-Corporate Data Centre il-ġdid f'Santa Venera huwa proprjetà tal-gvern li ġie allokat b’ċens lil Malta Information Technology Agency (MITA) mill-Kummissarju tal-Artijiet.
MALTACOM – KAŻ DWAR ĦLAS TA’ SHARES
27694. L-ONOR. SILVIO PARNIS  staqsa lill-Ministru għall-Infrastruttura, Trasport u Komunikazzjoni: Jista' l-Ministru jara x-shares li kellha tagħti l-Maltacom lis-Sinjur, li d-dettalji tiegħu qed jintbagħtu separatament, li qabel kien jirċevihom regolari u issa mhux jirċevihom?
ONOR. AUSTIN GATT:  Nitlob lill-Onor. Interpellant biex jagħmel il-mistoqsija tiegħu lill-Ministru konċernat.
IL-GUDJA: VJAL IT-TORRI – TAPPIERA TAD-DRENAĠĠ

27695. L-ONOR. SILVIO PARNIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jara li tiġi rranġata tappiera, li d-dettalji tagħha qed jintbagħtu separatament,  li tinsab fi Vjal it-Torri, Gudja peress li saru rapporti imma ma kien hemm l-ebda żvilupp u minnha ħerġin numru ta' ġrieden?
ONOR. JOSEPH CASSAR:  Infurmat li uffiċjali fi ħdan id-Direttorat għas-Saħħa Ambjentali kemm reġjonali kif ukoll mill-Pest Control Unit ma rċevewx ilmenti dwar it-triq indikata.   

Saret spezzjoni fil-21 ta’ Lulju 2011 fit-triq indikata u speċifikament quddiem id-dar bl-indirizz numru 148, Vjal it-Torri, Gudja li għaliha tappartjeni din it-tappiera (kaxxa tal-ispezzjoni) fejn instab li għandha l-għatu difettuż u li minnha jistgħu joħorġu l-ġrieden mid-drenaġġ.

Din id-dar hija abbandunata, ġie kkonfermat minn xi ġirien,  liema ġirien ma kenux jafu jgħidulna min hu s-sid u fejn nistgħu nikkuntattjawh b’indirizz jew numru tat-telefon biex nobbligawh jirranġa l-għatu tat-tappiera skont il-liġi.. Perss li s-sid għadu mhux magħruf ma jistgħux jittieħdu l-passi meħtieġa dwar l-għatu tal-kaxxa konċernata.  Se jibqgħu jsiru sforzi min-naħa ta' dan id-Direttorat sabiex jinstab is-sid.

Sadanittant ħaddiema fi ħdan il-Pest Control Unit ta’ dan id-Direttorat għamlu trattament kontra l-ġrieden fid-drenaġġ pubbliku fil-qrib biex kemm jista’ jkun tittaffa l-allegata problema tal-ġrieden.  Saret ukoll korrispondenza mal-Kummissarju tal-Pulizjia dwar tali ilment biex jekk jinħass li hemm periklu lill-persuni mexjin fuq il-bankina, minħabba d-difett fl-għatu ta’ din il-kaxxa tad-dreneġġ, jittieħdu l-miżuri neċessarji kif titlob il-liġi.
SANTA VENERA - CORPORATE DATA CENTRE 

27697. L-ONOR. LEO BRINCAT  staqsa lill-Ministru għall-Infrastruttura, Trasport u Komunikazzjoni: B'referenza għall-Corporate Data Centre li mistenni jinfetaħ lejn tmiem din is-sena, jista' l-Ministru jgħid jekk l-ispiża mħabbra ta' €7.3 miljun tinkludix ukoll l-I.T. equipment u l-infrastruttura teknoloġika meħtieġa jew hijiex limitata għall-bini nnifsu biss?
ONOR. AUSTIN GATT:  Ninsab infurmat  li l-ispiża ta’ madwar €7.3 miljun tinkludi l-apparat kollu neċessarju biex jibda jopera d-Data Centre, inklużi core network switches, racks, UPS u l-apparat teknoloġiku kollu. 

Effettivament, b’din l-ispiża d-data centre se jkun lest biex jilqa’ s-servers fih u jibda jopera. Ta’ min isemmi li uħud minn dawn is-servers se jiġu trasferiti minn Gattard House u oħrajn jinxtraw fil-futur jekk u meta l-gvern jixtri aktar sistemi ta’ informazzjoni li jkollhom bżonnhom.

Niġbed l-attenzjoni li l-budget ta’ dan il-proġett kien ta’ €8 miljun u li l-indikazzjonijiet s’issa juru li l-ispiża se tlaħħaq is-€7.3 miljun. Madankollu l-ispiża finali tkun magħrufa fix-xhur li ġejjin. 
SANTA VENERA - CORPORATE DATA CENTRE

27698. L-ONOR. LEO BRINCAT  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid fiex jikkonsisti l-IT equipment tal-Corporate Data Centre ta' Santa Venera u jekk il-gvern hux diġà kkometta ruħu dwaru?  Kemm ġie/ġej jiswa b'kollox? Dan l-apparat jikkonsisti ukoll f'servers ġodda? Jekk iva, saret xi sejħa għall-offerti għalihom?
ONOR. AUSTIN GATT:  Nitlob lill-Onor. Interpellant jirreferi għar-risposta li tajt għall-mistoqsija parlamentari 27697.
AWTORITÀ TAD-DJAR - STALLAZZJONI TA' LIFT
27720. L-ONOR. SILVIO PARNIS  staqsa lill-Ministru tal-Edukazzjoni, Xogħol u l-Familja: B'referenza għat-tweġiba tal-mistoqsija parlamentari 26965, tista' l-Ministru tara l-każ tas-sinjur li d-dettalji dwaru qed jingħataw separatament?
ONOR. DOLORES CRISTINA:  Il-persuna msemmija fil-mistoqsija tista’ tissottometti applikazzjoni taħt Skema “E” għall-istallazzjoni ta’ lift fil-komun tar-residenza mikrija mill-gvern.
QAWRA - PARKEĠĠ  GĦAD-DOUBLE DECKERS
27835. L-ONOR. STEFAN BUONTEMPO  staqsa lill-Ministru għall-Infrastruttura, Trasport u Komunikazzjoni: Jista' l-Ministru jieħu l-passi meħtieġa u jara li ma jibqax isir ipparkjar ta' double deckers u vetturi oħra tat-turisti quddiem il-lukandi Suncrest u Qawra Palace, il-Qawra, għaliex qegħdin litteralment jimblukkaw Triq il-Qawra? Jista' jingħatalhom post adegwat għal dan il-għan f'parti aktar wiesgħa tat-triq imsemmija?
ONOR. AUSTIN GATT:  Ninsab infurmat li Transport Malta tinforza r-regolamenti tat-traffiku fl-inħawi indikati.  Għar-rigward ta’ post adegwat fejn jistgħu jipparkjaw dawn it-tip ta’ vetturi, ninsab infurmat li Transport Malta qiegħda tevalwa din il-proposta fl-aħjar interess tas-sigurtà u maniġġar tat-traffiku f’dawk l-inħawi.
QAWRA - AQUARIUM PUBBLIKU

27836. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jgħid f'liema fażi wasal il-proġett li ilu snin sħaħ imwiegħed tal-aquarium pubbliku fil-Qawra u meta se jitlesta?
ONOR. LAWRENCE GONZI:  Infurmat li wara  l-proċess kumplikat tat-tendering ġie fi tmiemu, il-kuntratt ġie ffirmat fit-12 ta’ Settembru u b’hekk beda l-proċess tad-disinn u bini tal-proġett. Il-perjodu ta’ performance  tal-kuntratt relatat mal-fażi tad-design-build  huwa ta’ 500 ġurnata.
BUĠIBBA - VENDA TAL-KAROZZI TAL-LINJA

27837. L-ONOR. STEFAN BUONTEMPO  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk hux konxju li l-venda ta' Buġibba mhix kbira biżżejjed sabiex tilqa' fiha l-ammont ta' karozzi tal-linja skedati għaż-żona ta' San Pawl il-Baħar?
ONOR. AUSTIN GATT:  Ninsab infurmat li n-numru ta’ bus bays provduti fil-venda ta’ Buġibba hu meqjus bħala wieħed adegwat għall-ammont ta' karozzi tal-linja skedati.

TRANSPORT MALTA – IMPJEGATI JASSISTU LILL-KLIJENTI TAL-ARRIVA

27845. L-ONOR. ANĠLU FARRUGIA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jikkonferma jekk huwiex minnu li impjegati ta’ Transport Malta spiċċaw jassistu lill-klijenti tal-Arriva? Jista’ jgħid min ħallas għal dan is-servizz li offrew l-impjegati ta’ Transport Malta?
ONOR. AUSTIN GATT:  Ninsab infurmat li numru ta' impjegati ta' Transport Malta kienu assenjati f'numru ta' interchanges u bus stops biex jagħtu informazzjoni lill-pubbliku. Bħala mpjegati ta' Transport Malta dawn il-persuni tħallsu mill-istess awtorità.
MINISTERU TAS-SAĦĦA, L-ANZJANI U L-KURA FIL-KOMUNITÀ – NEFQA FUQ FUEL
27846. L-ONOR. ANĠLU FARRUGIA  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jagħti rendikont dettaljat ta’ kemm intnefaq fuq fuel fid-dekasteri kollha li jaqgħu taħt ir-responsabbiltà tiegħu minn Marzu 2008 sa Awwissu 2011?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
MINISTERU GĦALL-INFRASTRUTTURA, TRASPORT U KOMUNIKAZZJONI - NEFQA FUQ FUEL
27847. L-ONOR. ANĠLU FARRUGIA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jagħti rendikont dettaljat ta’ kemm intnefaq fuq fuel fid-dekasteri kollha li jaqgħu taħt ir-responsabbiltà tiegħu minn Marzu 2008 sa Awwissu 2011?
ONOR. AUSTIN GATT:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
MINISTERU TAL-EDUKAZZJONI, XOGĦOL U L-FAMILJA – NEFQA FUQ FUEL
27848. L-ONOR. ANĠLU FARRUGIA  staqsa lill-Ministru tal-Edukazzjoni, Xogħol u l-Familja: Tista' l-Ministru tagħti rendikont dettaljat ta’ kemm intnefaq fuq fuel fid-dekasteri kollha li jaqgħu taħt ir-responsabbiltà tagħha minn Marzu 2008 sa Awwissu 2011?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
MINISTERU TAL-FINANZI, L-EKONOMIJA U INVESTIMENT – NEFQA FUQ FUEL
27849. L-ONOR. ANĠLU FARRUGIA  staqsa lill-Ministru tal-Finanzi, l-Ekonomija u Investiment: Jista' l-Ministru jagħti rendikont dettaljat ta’ kemm intnefaq fuq fuel fid-dekasteri kollha li jaqgħu taħt ir-responsabbiltà tiegħu minn Marzu 2008 sa Awwissu 2011?
ONOR. TONIO FENECH:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
MINISTERU TAL-AFFARIJIET BARRANIN – NEFQA FUQ FUEL
27850. L-ONOR. ANĠLU FARRUGIA  staqsa lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u Ministru tal-Affarijiet Barranin jagħti rendikont dettaljat ta’ kemm intnefaq fuq fuel fid-dekasteri kollha li jaqgħu taħt ir-responsabbiltà tiegħu minn Marzu 2008 sa Awwissu 2011?
ONOR. TONIO BORG:  Nitlob lill-Onor. Interpellant jirreferi għall-mistoqsijiet parlamentari 5120, 14048, 23484 fejn ingħatat informazzjoni dwar kemm intnefaq fuq fuel matul is-snin 2008, 2009 u 2010 rispettivament. Din is-sena l-ispiża minn Jannar sa Awwissu kienet ta' €50,849.
ĊENTRU SERVIZZ ANZJAN – TWEĠIBA GĦAL E-MAIL
27857. L-ONOR. STEFAN BUONTEMPO  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid għaliex il-customer care tal-anzjani ma rrispondiex e-mail, li d-dettalji tagħha qed jintbagħtu separatament?
ONOR. JOSEPH CASSAR:  Infurmat li ċ-Ċentru Servizz Anzjan ma jirriżultalux li rċieva l-e-mail li qiegħed jirreferi għaliha l-Onor. Interpellant, sakemm din l-e-mail ma daħlitx bħala spam u tkun ġiet imħassra.

L-anzjan imsemmi f’din l-e-mail applika fl-24 ta’ Marzu 2011 biex jidħol fid-Dar tal-Anzjani ta’ Bormla.  Il-Bord tal-Ammissjoni approva dan il-każ bħala high priority fit-12 ta’ Mejju 2011 għar-Residenza San Vinċenz de Paule.  B’hekk dan il-każ ġie mqiegħed fil-lista ta’ stennija tal-high priority għar-Residenza San Vinċenz de Paule.
AWTORITÀ TAD-DJAR - SKEMA NINVESTI FID-DAR TIEGĦI

27861. L-ONOR. STEFAN BUONTEMPO  staqsa lill-Ministru tal-Edukazzjoni, Xogħol u l-Familja: Tista' l-Ministru tpoġġi fuq il-Mejda tal-Kamra l-prezzijiet kummerċjali li l-Awtorità tad-Djar qed titlob fl-iskema 2011 għad-djar ta' abitazzjoni tal-Gvern imħabbra fit-2 ta' Awwissu 2011?
ONOR. DOLORES CRISTINA:  Skont il-kundizzjonijiet tal-Iskema Ninvesti fid-Dar Tiegħi, il-prezz kummerċjali se jkun ikkalkulat fuq il-lokal, id-daqs u t-tqassim tal-bini, l-ambjent tal-madwar u kemm ikun ilu mibni l-post.  Il-valutazzjoni kummerċjali tal-proprjetajiet se jiġu notifikati lill-applikanti wara kull applikazzjoni li tintlaqa’ mill-Awtorità tad-Djar.  Applikanti jkunu eleġibbli għal sussidju kif jidher fit-tabella t’hawn taħt:-

	Ammont ta’ Assi
	Perċentwal ta’ Sussidju

	€0
	-
	€70,000
	45%

	€70,001
	-
	€80,000
	40%

	€80,001
	-
	€90,000
	35%

	€90,001
	-
	€100,000
	25%

	€100,001
	-
	u aktar
	0%


SAN PAWL IL-BAĦAR - IPPARKJAR TA' KARRELLI TAD-DGĦAJJES

27882. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jara li fiż-żona ta' San Pawl il-Baħar ma jibqax isir ipparkjar ta' karrelli tad-dgħajjes għaliex qed ikompli jitnaqqar l-ispazju ta’ parkeġġ għar-residenti?   X'passi qed jieħu l-Kunsill Lokali ta' San Pawl il-Baħar sabiex ma jibqax isir dan it-tip ta' ipparkjar u jinstab parkeġġ alternattiv tad-dgħajjes biex is-sidien ta' dawn id-dgħajjes ikunu kuntenti?
ONOR. LAWRENCE GONZI:  Ninsab infurmat li l-Kunsill Lokali ta’ San Pawl il-Baħar ħatar lis-sotto kumitat sabiex jistudja l-problema li rrefera għaliha l-Onor. Interpellant u jipproponi bye-law għal San Pawl il-Baħar hekk kif hemm f’xi lokalitajiet oħrajn ta’ Malta.

TINDA GĦAŻ-ŻWIEMEL TAL-KAROZZINI

27934. L-ONOR. GINO CAUCHI  staqsa lill-Ministru għar-Riżorsi u Affarijiet Rurali: Jista' l-Ministru jgħid kemm ġiet tiswa l-kirja tat-tinda temporanja li ttellgħet qrib il-cruise liner terminal għall-użu taż-żwiemel tal-karozzini? It-tinda kienet ordnata b’direct order jew wara sejħa għall-offerti? Sakemm se titħalla fejn tinsab din it-tinda?
ONOR. GEORGE PULLICINO:  Filwaqt li nirreferi lill-Onor. Interpellant għat-tweġiba mogħtija għall-mistoqsija parlamentari bil-miktub 415, ninfurmah li sabiex jitħaffef il-proċess ħalli jitnaqqas l-inkonvenjent tal-qilla tax-xemx lil dawn iż-żwiemel, din kienet ordnata b’direct order skont il-proċeduri stabbiliti wara sejħa għal kwotazzjonijiet.
Peress li kif jaf l-Onor. Interpellant dawn it-tined saru b’sostituzzjoni temporanja għal dawk li se jkunu stallati permanenti, ovvjament issa li l-qilla tax-xemx ittaffiet, m’għadx hemmx dik il-ħtieġa u ninsab infurmat li dawn se jiżżarmaw fi żmien qasir.
PBS - KONSULENZI

27935. L-ONOR. GINO CAUCHI  staqsa lill-Ministru tal-Edukazzjoni, Xogħol u l-Familja: Tista’ l-Ministru tagħti lista aġġornata ta’ dawk kollha li qed jagħmlu xi xogħol ta’ konsulenza mal-Public Broadcasting Services u tgħid x’tip ta’ konsulenza kull wieħed minnhom qed jagħti u kemm qed jitħallas għal dan ix-xogħol?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra  waqt il-ħin tat-Tqegħid ta’ Karti.
QASAM TAX-XANDIR - KONSULENTI 

27936. L-ONOR. GINO CAUCHI  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid min huma l-konsulenti tagħha fuq il-qasam tax-Xandir, kemm tħallsu u qed jitħallsu ta' dan ix-xogħol ta’ konsulenza?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra  waqt il-ħin tat-Tqegħid ta’ Karti.
PBS – NEFQA TA’ FONDI

27937. L-ONOR. GINO CAUCHI  staqsa lill-Ministru tal-Edukazzjoni, Xogħol u l-Familja: Tista’ l-Ministru tagħti dettalji dwar kif ġew użati l-fondi mgħoddija lill-Public Broadcasting Services bħala public service obligation għas-sena 2010? 
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra  waqt il-ħin tat-Tqegħid ta’ Karti.
WSC – ĦADDIEMA FIS-SEZZJONI TAD-DEEP SEWERS
27938. L-ONOR. CHARLES BUHAGIAR  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm hemm ħaddiema fis-sezzjoni tad-deep sewers fi ħdan id-Dipartiment tad-Drenaġġ (Korporazzjoni għas-Servizzi tal-Ilma)? Kemm hu t-tul ta' deep sewers li ġew imnaddfa matul dawn l-aħħar 12-il xahar?
ONOR. TONIO FENECH:  Ngħarraf lill-Onor. Interpellant illi l-Korporazzjoni għas-Servizzi tal-Ilma għandha 18-il ħaddiem immexxija minn erba’ team leaders fis-sezzjoni tad-deep sewers ma’ Malta u Għawdex.  F’dawn l-aħħar 12-il xahar, dawn naddfu u għamlu xogħol ta’ manutenzjoni f’14.7 kilometri ta’ mini tad-drenaġġ.
BICC – LQAGĦAT
27939. L-ONOR. CHARLES BUHAGIAR  staqsa lill-Ministru għar-Riżorsi u Affarijiet Rurali: Jista' l-Ministru jgħid kemm-il darba ltaqa' l-bord tal-Building Industry Consultation Committee matul din is-sena 2011? Is-sitwazzjoni tas-suq tal-proprjetà ġiet diskussa f'dawn il-laqgħat?
ONOR. GEORGE PULLICINO:  Ninsab infurmat li l-Bord tal-Building Industry Consultation Committee, sal-lum matul is-sena 2011, iltaqa’ sitt darbiet.  Il-kwistjoni msemmija kien is-suġġett priċipali li kien diskuss fl-aħħar laqgħa.
MARSA POWER STATION 

27944. L-ONOR. OWEN BONNICI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'beħsiebu jagħmel il-gvern fiż-żona li sal-lum tilqa' fiha l-power station tal-Marsa ġaladarba din il-power station tingħalaq? Meta se tingħalaq il-power station tal-Marsa?
ONOR. TONIO FENECH:  Ngħarraf lill-Onor. Interpellant li ladarba tagħlaq il-power station tal-Marsa din il-proprjetà se tiġi mgħoddija lura lill-Gvern Malti bħala parti mir-rifinanzjament tal-Korporazzjoni bl-iSpecial Purpose Vehicle (SPV).  Din se tingħalaq meta jiġi kkummissjonat l-interconnector bejn Malta u Sqallija.
MARSA POWER STATION 

27945. L-ONOR. OWEN BONNICI  staqsa lill-Ministru għar-Riżorsi u Affarijiet Rurali: Jista' l-Ministru jgħid x'beħsiebu jagħmel il-gvern fiż-żona li sal-lum tilqa' fiha l-power station tal-Marsa ġaladarba din il-power station tingħalaq? Meta se tingħalaq il-power station tal-Marsa?
ONOR. GEORGE PULLICINO:  Ninforma lill-Onor. Interpellant li l-proġett imsemmi huwa parti mill-pjan ta’ twettiq tal-Grand Harbour Regeneration Corporation (GHRC) imwaqqfa fi ħdan il-Ministeru għall-Infrastruttura, Trasport u Komunikazzjoni.  Nistieden lill-Onor. Interpellant biex iressaq it-tieni parti tal-mistoqsija tiegħu lill-Ministru responsabbli mill-Finanzi, l-Ekonomija u Investiment.
KWESTJONI TA’ TITLU FUQ ART

27958. L-ONOR. CHARLES BUHAGIAR  staqsa lill-Ministru tal-Finanzi, l-Ekonomija u Investiment: B'referenza għar-risposta mogħtija għall-mistoqsija parlamentari 26925, peress li wara d-data tal-mistoqsija ġiet mogħtija sentenza mill-Qorti li l-art in kwestjoni mhix il-waħda provenjenti mil-legat taż-żwieġ (ta' Giocondu) iżda hija art oħra magħrufa bħala ta' Kasam Sciakak, jista' l-Ministru jgħid jekk id-Dipartiment tal-Artijiet jew l-Uffiċċju Konġunt hux se jneħħi r-reġistrazzjoni minn fuq din l-art, għax din l-art fil-fatt tirriżulta li hi ta' terzi?
ONOR. TONIO FENECH:  Ngħarraf lill-Onor. Interpellant, li l-Qorti ma tat l-ebda sentenza fir-rigward tal-art in kwestjoni, u wisq anqas dwar it-titlu fuq l-art - kulma kien hemm kien digriet dwar kontro-mandat fejn il-Qorti m'għamlet l-ebda indaġni profonda dwar xi provi li setgħu ġew imressqa rigward it-titlu fuq l-art, iżda qieset il-każ biss b'mod prima facie - fid-dawl tal-fatt li hemm numru ta' kawżi pendenti rigward it-titlu fuq l-art mibnija mill-persuna lil min tappartjeni, u jekk dan fil-fatt beniex fuq art li hu akkwista jew fuq art li hi proprjetà tal-Gvern (ġa provenjenti l-entitajiet ekkleżjastiċi), l-Uffiċċju Konġunt hu tal-fehma li tali reġistrazzjoni m'għandhiex titneħħa minn fuq l-art, sakemm il-kawżi numerużi li hemm pendenti (anki ma' terzi li akkwistaw fondi mingħand l-individwu lil min tappartjeni) jkollhom eżitu finali f'forum petitorju, u wara li jitqiesu l-provi kollha li nġiebu quddiem il-Qrati.

SPTAR MATER DEI - STAFF AMMINISTRATTIV

27972. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jagħti r-ratio fin-numru tal-istaff amministrattiv għal dak mediku fl-Isptar Mater Dei u kif ukoll ratio fl-ispiża kull sena u sena b'sena minn meta nfetaħ l-Isptar Mater Dei?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
SPTAR MATER DEI – NEFQA FUQ OVERTIME
27973. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid x'kienet in-nefqa f'overtime minn meta nfetaħ l-Isptar Mater Dei, sena b'sena għall-impjegati fl-amministrazzjoni u dak mediku?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra  waqt il-ħin tat-Tqegħid ta’ Karti.
SPTAR MATER DEI – NEFQA FUQ SERVIZZI PROVDUTI MILL-KUNTRATTURI

27974. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jagħti lista tal-ispejjeż li ntnefqu minn meta nfetaħ l-Isptar Mater Dei għas-servizzi provduti mill-kuntratturi, sena b'sena, kuntrattur, kuntrattur u servizz, servizz?
ONOR. JOSEPH CASSAR: L-informazzjoni mitluba għadha qed tinġabar u tweġiba tingħata f’xi seduta oħra.
SPTAR MATER DEI – NEFQA FUQ OPERAZZJONIJIET

27975. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jagħti l-ispiża tal-operazzjonijiet li saru fl-Isptar Mater Dei, skont il-kategorija u cost centre?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra  waqt il-ħin tat-Tqegħid ta’ Karti.
SPTAR MATER DEI – XOGĦOL FIT-TEATRI TAL-OPERAZZJONIJIET

27976. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm-il siegħa f'xogħol (working hours) twettqu fit-teatri tal-operazzjonijiet fl-Isptar Mater Dei, teatru, teatru matul dawn l-aħħar tliet snin?
ONOR. JOSEPH CASSAR: Infurmat li l-informazzjoni dwar is-sigħat f’xogħol li twettaq f’kull teatru tal-Isptar Mater Dei f’dawn l-aħħar tliet snin mhijiex disponibbli bil-mod mitlub. 

L-informazzjoni miġbura mis-Surgical Operations Register hija dwar il-bidu u t-tmien ta’ kull operazzjoni (actual operation time). Din l-informazzjoni hija dwar il-ħin li jdum l-intervent kirurġiku li jkun qed isir fuq il-pazjent u ma tinkludix il-ħin li l-pazjent iqatta’ fl-operating theatre qabel l-operazzjoni biex jiġi ppreparat għall-operazzjoni u l-ħin li l-pazjent iqatta’ fit-theatres u fir-recovery area  wara l-operazzjoni biex jirkupra mil-loppju. Ix-xogħol fl-operating theatre jinkludi ukoll xogħol biex jiġi ppreparat it-theatre għall-operazzjonijiet, kif ukoll ħin wara l-operazzjoni biex dan jiġi mnaddaf, fost oħrajn.
SPTAR MATER DEI - OPERAZZJONIJIET

27977. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm saru operazzjonijiet kategorija, kategorija matul is-snin minn meta nfetaħ l-Isptar Mater Dei 'l hawn u kemm intużaw teatri biex saru l-operazzjonijiet?
ONOR. JOSEPH CASSAR:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
(Ara dokument Nru. 8118 li tpoġġa fuq il-Mejda tal-Kamra f’Seduta Nru. 392 tat-12.10.11)

PBS - ĦLASIJIET LIL WHERE'S EVERYBODY?

27993. L-ONOR. OWEN BONNICI  staqsa lill-Ministru tal-Edukazzjoni, Xogħol u l-Familja: Tista' l-Ministru tispjega xi ħlasijiet saru mill-Public Broadcasting Services  lid-ditta Where's Everybody?, speċifikament għall-programm Bondiplus matul l-iskeda tax-xitwa tas-sena 2010/2011?  Kemm hu prospettat li jsiru ħlasijiet lill-istess ditta matul l-iskeda tax-xitwa li ġejja, jiġifieri 2011/2012?
ONOR. DOLORES CRISTINA:  Minkejja li l-programm Bondi+, il-programm Xarabank u l-programm Bijografiji prodotti mill-kumpanija Where’s Everybody? għall-Public Broadcasting Services  huma programmi li jwettqu missjoni ta’ servizz ta’ xandir pubbliku (extended public service obligation programmes) fil-fatt m'huma qed jirċievu l-ebda fondi milli jagħti l-gvern għal programmi ta’ dan it-tip.  Bejn il-Public Broadcasting Services  u l-Where's Everybody?, hemm ftehim purament kummerċjali u bħal kull ftehim kummerċjali ieħor li tidħol għalih il-kumpanija huwa kunfidenzjali.
QRATI - APPELLI PENDENTI

28004. L-ONOR. JOSÈ HERRERA  staqsa lill-Ministru tal-Ġustizzja u l-Intern: Jista’ l-Ministru jgħid kemm hemm pendenti appelli kriminali inferjuri u appelli kriminali superjuri? 
ONOR. CARMELO MIFSUD BONNICI:  Ninsab infurmat li quddiem il-Qorti tal-Appell Kriminali kien hemm 578 appell pendenti minn deċiżjonijiet mogħtija mill-Qrati tal-Maġistrati (Malta u Għawdex), u 37 appell pendenti mill-Qorti tal-Appell Kriminali minn deċiżjonijiet mogħtija mill-Qorti Kriminali sal-aħħar ta’ Lulju, 2011.

QRATI - QTUGĦ TA' APPELLI KRIMINALI 

28005. L-ONOR. JOSÈ HERRERA  staqsa lill-Ministru tal-Ġustizzja u l-Intern: Jista’ l-Ministru jgħid kemm inqatgħu appelli kriminali inferjuri u jsemmi imħallef b’imħallef fis-snin 2010 u 2011 u kemm inqatgħu appelli kriminali superjuri fis-snin 2010 u 2011? 
ONOR. CARMELO MIFSUD BONNICI:  Ninsab infurmat illi matul l-2010 sal-aħħar ta` Lulju 2011, ġew deċiżi s-segwenti appelli kriminali minn deċiżjonijiet mogħtija mill-Qrati tal-Maġistrati (Malta u Għawdex):

	Kawżi deċiżi matul is-sena
	2010
	Sal-aħħar ta` Lulju, 2011

	Prim. Imħallef Vincent de Gaetano
	54
	--

	Prim. Imħallef Silvio Camilleri
	--
	7

	Onor. Imħallef J. Galea Debono
	34
	--

	Onor. Imħallef Michael Mallia
	96
	35

	Onor. Imħallef David Scicluna
	149
	75

	Onor. Imħallef Lawrence Quintano
	14
	63

	TOTAL
	347
	180


Rigward it-tieni parti tal-mistoqsija, ninsab infurmat illi matul is-sena 2010 ġew deċiżi 14-il appell waqt li sal-aħħar ta` Lulju, 2011, ġew deċiżi 11-il appell mill-Qorti tal-Appell Kriminali minn deċiżjonijiet mogħtija mill-Qorti Kriminali.

QRATI - KUMPILAZZJONIJIET U INKJESTI PENDENTI

28006. L-ONOR. JOSÈ HERRERA  staqsa lill-Ministru tal-Ġustizzja u l-Intern: Jista’ l-Ministru jgħid kemm hemm pendenti: - 

a)      kumpilazzjonijiet; u

b)      inkjesti u jsemmi maġistrat b’maġistrat?

ONOR. CARMELO MIFSUD BONNICI:  L-informazzjoni mitluba tpoġġiet fuq il-Mejda tal-Kamra  waqt il-ħin tat-Tqegħid ta’ Karti.
QRATI - QTUGĦ TA' KAWŻI LI JIBDEW BĦALA KUMPILAZZJONI

28007. L-ONOR. JOSÈ HERRERA  staqsa lill-Ministru tal-Ġustizzja u l-Intern: Jista’ l-Ministru jgħid kemm inqatgħu kawżi li jkunu bdew bħala kumpilazzjoni fis-snin 2010 u 2011 u jsemmi maġistrat b’maġistrat? 
ONOR. CARMELO MIFSUD BONNICI:  L-informazzjoni mitluba tpoġġiet fuq il-Mejda tal-Kamra  waqt il-ħin tat-Tqegħid ta’ Karti.
QORTI TAL-FAMILJA - KAWŻI DIFFERITI

28008. L-ONOR. JOSÈ HERRERA  staqsa lill-Ministru tal-Ġustizzja u l-Intern: Jista’ l-Ministru jgħid kemm hemm kawżi differiti għas-sentenza quddiem il-Qorti tal-Familja u jgħid quddiem liema mħallef dawn kienu pendenti sal-1 ta’ Mejju 2011? 
ONOR. CARMELO MIFSUD BONNICI:  B’referenza għad-domanda tal-Onor. Membru, ninsab infurmat illi mhuwiex possibbli li tingħata statistika sal-1 ta’ Mejju, 2011, però l-informazzjoni mitluba qed tingħata sal-31 ta’ Awwissu, 2011.

	Qrati tal-Ġustizzja Malta
	

	Imħallef
	Kawżi differiti għas-sentenza

	Abigail Lofaro
	8

	Anna Felice
	75

	Noel Cuschieri
	69

	Joseph Azzopardi
	6

	Total
	158


	Qorti tal-Ġustizzja Għawdex
	

	Imħallef
	Kawżi differiti għas-sentenza

	Paul Coppini
	2

	Josette Demicoli
	3

	Total
	5


Għar-rigward tal-kawżi pendenti quddiem il-Maġistrat Demicoli, sal-1 ta’ Mejju 2011, dawn kienu pendenti quddiem il-Maġistrat Dottor Anthony Ellul, li fit-28 ta’ April 2011 ħa l-ġurament tal-ħatra ta’ Imħallef. 

QRATI - SENTENZI TA' SEPARAZZJONI U ANNULLAMENTI

28009. L-ONOR. JOSÈ HERRERA  staqsa lill-Ministru tal-Ġustizzja u l-Intern: Jista’ l-Ministru jgħid kemm inqatgħu:

a) sentenzi ta’ separazzjoni; u 

b) sentenzi ta’ annullamenti 

quddiem il-Qorti tal-Familja għas-snin 2010 u 2011 u jindika mħallef b’imħallef?
ONOR. CARMELO MIFSUD BONNICI:  L-informazzjoni mitluba mill-Onor. Interpellant hija s-segwenti:-

Qrati tal-Ġustizzja Malta - Sentenzi 2010

	Imħallef
	Separazzjonijiet
	Annullamenti

	Anna Felice
	4
	26

	Noel Cuschieri
	40
	55

	Joseph Azzopardi
	17
	11

	Total
	61
	92


Qrati tal-Ġustizzja Malta - Sentenzi 2011 
(Sal-aħħar ta’ Awwissu)

	Imħallef
	Separazzjonijiet
	Annullamenti

	Anna Felice
	10
	35

	Noel Cuschieri
	34
	50

	Joseph Azzopardi
	1
	1

	Total
	45
	86


Qrati tal-Maġistrati Għawdex - Sentenzi 2010

	Maġistrat
	Separazzjonijiet
	Annullamenti

	Paul Coppini
	1
	5

	Anthony Ellul
	6
	8

	Total
	7
	13


Qrati tal-Maġistrati Għawdex - Sentenzi 2011 (Sal-aħħar ta’ Awissu)

	Maġistrat
	Separazzjonijiet
	Annullamenti

	Paul Coppini
	4
	1

	Anthony Ellul
	1
	1

	Total
	5
	2


MARSA POWER STATION - MULTI MILL-UNJONI EWROPEA

28015. L-ONOR. JEAN PIERRE FARRUGIA  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm jgħoddu s-sigħat pendenti qabel ma jiskattaw multi mill-Unjoni Ewropea fir-rigward tal-Marsa Power Station?
ONOR. TONIO FENECH:  Ngħarraf lill-Onor. Interpellant illi l-multi li jistgħu jiġu imposti mill-Unjoni Ewropea mhumiex awtomatiċi, imma wara proċess li trid tiftaħ il-Kummissjoni Ewropea u li jkun irid iwassal għal deċizjoni mill-Qorti Ewropea tal-Ġustizzja.
STAZZJONIJIET TAT-TV NICHE
28016. L-ONOR. JEAN PIERRE FARRUGIA  staqsa lill-Prim Ministru: Fix-xandir lokali sew permezz tal-operaturi diġitali Melita u Go kif ukoll permezz ta' frekwenzi UHF/VHF, jista' l-Ministru jgħid x'opportunitajiet qed jingħataw lil stazzjonijiet tat-TV niche meta mqabbel ma' dawk b'general interest objective? 
ONOR. LAWRENCE GONZI:  Infurmat li l-qafas leġislattiv li għadu kemm daħal fis-seħħ joffri opportunitajiet indaqs sew għal stazzjonijiet general interest kif ukoll dawk kummerċjali jew niche. Ix-xandir televiżiv jista’ jsir biss fuq it-tliet pjattaformi li jeżistu u ċioè dak imħaddem mill-PBS li ġġorr il-massimu ta’ sitt stazzjonijiet kif ukoll dawk mħaddma mill-Melita u l-GO. Mhuwiex se jibqa’ jsir xandir indipendenti bis-sistema analogue fuq il-UHF/VHF. 
AWTORITÀ TAD-DJAR – SKEMA DWAR APPARTAMENTI TAL-GVERN

28017. L-ONOR. JEAN PIERRE FARRUGIA  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid jekk min kellu applikazzjoni pendenti meta twaqqfet ħesrem l-iskema fl-2008 hux se jerġa' jiġi offrut xi appartament tal-Gvern bħala parti mill-iskema tal-Awtorità tad-Djar?  Meta se terġa’ tiġi estiża din l-iskema mal-bliet u l-irħula kollha  ta' Malta?  Dawn il-persuni jistgħu jingħataw prijorità mingħajr il-ħtiega li jerġgħu jidħlu fi spejjeż ta' applikazzjoni oħra?
ONOR. DOLORES CRISTINA:  Nitlob lill-Onor. Interpellant jindika għal liema skema tal-2008 qed jirreferi minħabba li kien hemm diversi skemi.
DJANJOŻI TA' MEMBRU TAL-FAMILJA LI MIET

28018. L-ONOR. JEAN PIERRE FARRUGIA  staqsa lill-Ministru tas-Saħħa, l-Anzjani u l-Kura fil-Komunità: F'każ li għall-finijiet ta' riskju jkun irid jiġi verifikat id-djanjożi ta' membru tal-familja li miet, jista' l-Ministru jgħid għaliex qed jintalab dokument notarili meta ċertifikat tat-twelid hu biżżejjed biex jikkonferma l-parentela?
ONOR. JOSEPH CASSAR:  Jekk  l-Onor. Interpellant jista’ jgħaddi aktar dettalji dwar il-każ, il-Ministeru jkun jista’ jinvestiga aktar fid-dettall.
IL-BELT VALLETTA – SERVIZZ TA’ TRASPORT

28019. L-ONOR. JEAN PIERRE FARRUGIA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jara li l-kumpanija Arriva tieħu ħsieb li residenti fil-Belt Valletta jkollhom servizz ta' trasport lejn u miċ-Ċentru tas-Saħħa tal-Furjana, kif ukoll lejn u mill-Isptar Karen Grech f'Tal-Pietà?

ONOR. AUSTIN GATT:  Ninsab  infurmat li r-residenti tal-Belt jistgħu jirkbu r-rotta ċirkulari tal-Belt Valletta bin-numru 122, liema rotta tmur fejn l-isptar Karen Grech f’Tal-Pietà.  Din ir-rotta għandha frekwenza ta’ 30 minuta. 

Infurmat ukoll li dawk il-passiġġieri li jkunu jridu jmorru ċ-Ċentru tas-Saħħa tal-Furjana jistgħu jirkbu rotta numru 130 li teħodhom fejn iċ-ċentru tas-Saħħa tal-Furjana, liema rotta għandha frekwenza ta’ 30 minuta waqt peak hours u 60 minuta waqt off-peak hours. 

Intant, infurmat ukoll li qed jitħejjew aġġustamenti għal dawn ir-rotot li se jkunu introdotti f'Novembru 2011. 
ARRIVA - KAROZZI SECOND HAND
28020. L-ONOR. JEAN PIERRE FARRUGIA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid kemm-il xarabank mill-flotta tal-kumpanija Arriva  f'pajjizna:

i)  huma second-hand; u

ii) kellhom mechanical failure fl-aħħar gimgħat mindu nbeda s-servizz?
ONOR. AUSTIN GATT:  Ninsab infurmat li fil-flotta tal-kumpanija Arriva hemm 78 vettura second-hand li minnhom hemm 50 xarabank articulated u 28 xarabank li kienu jintużaw qabel fis-servizz tat-trasport pubbliku. Minħabba l-fatt li dawn it-28 vettura tal-flotta l-antika għadhom mhumiex kollha fis-servizz sabiex jiġu mtejba skont kif mitlub mill-istess ftehim, ġew temporanjament mibdulin ma’ vetturi oħra importati mill-Ingilterra.

Minn mindu beda s-servizz sal-5 ta’ Settembru 2011, l-ammont ta’ ħsarat li fallew fl-operazzjoni tas-servizz kien jammonta għal 144.    
PULIZIJA  - SEHEM F’ATTIVITAJIET SPORTIVI

28024. L-ONOR. GINO CAUCHI  staqsa lill-Ministru tal-Ġustizzja u l-Intern: Jista’ l-Ministru jgħid jekk huwiex minnu li membri tal-korp tal-pulizija mhux permessi li jipprattikaw delizzju bħalma huwa dak ta' refereeing f’partiti tal-football?  Jekk dan huwa minnu, jista’ jispjega meta daħlet fis-seħħ din il-policy? X’kienet ir-raġuni u jekk tistax tiġi riveduta?
ONOR. CARMELO MIFSUD BONNICI:  Ninsab infurmat illi talbiet minn membri tal-Korp tal-Pulizija sabiex jieħdu sehem f’attivitajiet sportivi barra mill-Korp tal-Pulizija, jiġu kkunsidrati fuq il-mertu ta’ kull talba individwali. 
SKEMA TAR-RESIDENTI PERMANENTI

28025. L-ONOR. GINO CAUCHI  staqsa lill-Ministru tal-Finanzi, l-Ekonomija u Investiment: Jista l-Ministru jgħid meta se jerġa' jintroduċi l-iskema tar-residenti permanenti, issa li għaddew ix-xhur minn meta ġiet sospiża?
ONOR. TONIO FENECH:  Ngħarraf lill-Onor. Interpellant illi l-iskema, li issa ġiet riformata fi skema għall-High Net Worth Individuals kienet imnedija fil-15 ta’ Settembru u tinsab fis-seħħ.  Hija għandha l-għan li tattira lejn pajjiżna nies ta’ dħul għoli, filwaqt li titħares ir-reputazzjoni ta’ Malta, u mingħajr riskji żejda għall-obbligi li pajjiżna kien qed jidħol għalihom taħt l-iskema l-qadima. 
PRODUZZJONI TAT-TADAM

28062. L-ONOR. ĊENSU GALEA  staqsa lill-Ministru għar-Riżorsi u Affarijiet Rurali: Jista' l-Ministru jagħti tagħrif dwar jekk kienx hemm problemi partikolari ta' mard f'dak li jikkonċerna t-tkabbir tat-tadam, matul l-istaġun tas-sajf li għadda?
ONOR. GEORGE PULLICINO:  B’sodisfazzjoni nista’ ngħid li l-produzzjoni tat-tadam din is-sena kienet waħda tajba ħafna.  Dan ħareġ minn surveys li saru fi ħdan dan il-Ministeru.  Dawn is-surveys juru li ftit li xejn kien hemm problemi ta’ mard fix-xitel tat-tadam peress li dan kien baxx ħafna (eżempju: fil-każ tat-Tuta Absoluta il-livell naqas b’madwar 40% mill-livell tal-2009 meta feġġet il-marda).
MIDALJA GĦALL-QLUBIJA LIL ASHIH TEKLEAB HAILE

28090. L-ONOR. EVARIST BARTOLO  staqsa lill-Prim Ministru: Billi f'"Il-Mument" tal-31 ta' Lulju, paġni 1 u 2, fl-artiklu "L-Immigranti: Malta eżempju ħaj għall-Ewropa", nkiteb li:

"Il-Prim Ministru Lawrence Gonzi se jirrikkmanda lill-President ta' Malta biex lil Ashih Tekleab Haile, refuġjat li tilef ħajtu biex isalva żagħżugħ Franċiż, jingħata l-Midalja għall-Qlubija" u li l-Gvern kellu "jipproponi emendi fl-Att dwar Ġieħ ir-Repubblika b'mod li l-Midalja għall-Qlubija tkun tista' tingħata ukoll lil persuni li mhumiex ta' nazzjonalità Maltija" jista' l-Prim Ministru jgħid:

a) meta beħsiebu jipproponi l-emendi msemmija; u

b) meta se jirrikkmanda li Ashih Tekleab Haile jingħata l-Midalja għall-Qlubija?
ONOR. LAWRENCE GONZI:  Il-Parlament approva l-liġi mill-istadji kollha fis-seduta tal-bieraħ. Ir-rakkmandazzjoni tista' ssir malli l-liġi tiġi fis-seħħ.
MIA: VIP LOUNGE – UŻU MINN EX AMBAXXATURI

28091. L-ONOR. EVARIST BARTOLO  staqsa lill-Viċi Prim Ministru u Ministru tal-Affarijiet Barranin: Jista' l-Ministru jgħid:

a)  jekk l-ex ambaxaturi għandhomx id-dritt jużaw il-VIP Lounge fl-Ajruport Internazzjonali ta' Malta; u
b)  kemm-il darba użaw il-VIP Lounge mill-1 ta' Jannar 2010 'l hawn, għat-tluq u għall-wasla, l-ex ambaxxaturi li dettalji dwarhom qed jintbagħtu separatament?
ONOR. TONIO BORG:  M'hemm l-ebda arranġament sabiex ex ambaxxaturi jgħaddu mill-ministerial lounge.  Mir-records ma jidhirx li dan intuża minn dawn il-persuni.

Għar-rigward il-La Vallette Lounge, lanqas m'hemm arranġament min-naħa tal-gvern.

WORLD HERITAGE COMMITTEE - KANDIDATI MALTIN

28092. L-ONOR. EVARIST BARTOLO  staqsa lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u Ministru tal-Affarijiet Barranin jgħid: 

a) f'liema perjodi mill-1990 'l hawn Malta kienet membru tal-World Heritage Committee tal-UNESCO;

b) f'liema snin Malta ħarġet kandidat għall-elezzjoni fil-World Heritage Committee; u

ċ) jekk Malta jew xi Malti humiex se jkunu kandidati għall-elezzjoni tal-World Heritage Committee li se ssir aktar tard fl-2011? 
ONOR. TONIO BORG: a) Malta kienet membru tal-World Heritage Committee tal-UNESCO bejn l-1995 u l-2001;

b) Malta ħarġet kandidat għall-elezzjoni tal-World Heritage Comittee tal-UNESCO fl-1995 u l-2007; u

c) Fl-elezzjonijiet li se jsiru aktar tard din is-sena, Malta se tkun kandidata għall-World Heritage Committee permezz tad-Delegat Permanenti ta' Malta għall-UNESCO l-Ambaxxatur Ray Bondin.
BEJGĦ TAL-PETROL U TAD-DIESEL

28113. L-ONOR. EVARIST BARTOLO  staqsa lill-Ministru għar-Riżorsi u Affarijiet Rurali: Jista' l-Ministru jgħid kemm kien il-bejgħ tal-petrol u tad-diesel sepratament f'Lulju u Awwissu 2010 u 2011?
ONOR. GEORGE PULLICINO:  Ninsab infurmat li l-bejgħ tal-petrol u tad-diesel għall-perjodi mitluba kienu kif ġej:

	Xahar
	Bejgħ ta' petrol (litri)
	Bejgħ ta' diesel (litri)

	Lulju 2010
	10,067,075
	10,368,094

	Awwissu 2010
	9,432,500
	10,605,796

	Lulju 2011
	8,256,492
	9,623,301

	Awwissu 2011
	8,801,900
	10,457,020


DELIMARA POWER STATION - PROĠETT TAL-ESTENSJONI

28114. L-ONOR. EVARIST BARTOLO  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm twettaq s'issa mill-proġett tal-bini tal-estensjoni tal-Power Station f'Delimara u jekk dan il-proġett waqax lura, huwiex skont kif ippjanat, jew huwiex avvanzat iżjed minn dak ippjanat?
ONOR. TONIO FENECH:  Ngħarraf lill-Onor. Interpellant illi l-bini tal-estensjoni tal-power station f’Delimara miexi skont il-pjan.
ENEMALTA – FTEHIM MAL-BWSC GĦALL-MANUTENZJONI TAL-POWER STATION
28115. L-ONOR. EVARIST BARTOLO  staqsa lill-Ministru tal-Finanzi, l-Ekonomija u Investiment: Jista' l-Ministru jgħid jekk il-Korporazzjoni Enemalta u l-BWSC iffirmawx il-ftehim għall-manutenzjoni tal-estenzjoni tal-Power Station ta' Delimara?  Jekk iva, kemm se jkun jiswa sena b'sena?

ONOR. TONIO FENECH:  Ngħarraf lill-Onor. Interpellant illi l-Korporazzjoni għadha ma ffirmatx ftehim għall-manutenzjoni tal-estenzjoni.  Il-Korporazzjoni qiegħda tevalwa diversi proposti mill-kuntrattur u l-fabbrikant oriġinali tal-apparat.  

Wara li dan jiġi evalwat, jitressaq rapport formali lid-Dipartiment tal-Kuntratti.
LIĠIJIET TAS-SANITÀ

28136. L-ONOR. OWEN BONNICI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jinforma l-Kamra jekk il-gvern huwiex beħsiebu jaġġorna għaż-żmenijiet tal-lum il-liġijiet tas-sanità?  Jekk iva, f'liema oqsma? Ma jaħsibx li l-liġi - li saret fi żmien meta f'Malta ma kienx hawn elettriku u lanqas sistemi ta' arja kondizzjonata - għandhiex tkun aġġornata għaż-żminijiet tal-lum u jikkonsidra l-iżviluppi li saru fis-sengħa tal-kostruzzjoni u anke fit-teknoloġija, bħal per eżempju sistemi ta' ventilazzjoni mekkanizzati? 

 
ONOR. JOSEPH CASSAR:  Nitlob lill-Onor. Interpellant jagħti aktar informazzjoni fuq liema liġijiet tas-sanità qiegħed jirreferi, dan minħabba n-numru vast ta liġijiet li jeżistu, li jirrigwardaw diversi oqsma bħal ikel, bini u drenaġġ, tipjip, ċimiterji, skart, tpinġija fuq il-ġisem (tattoo) u ħafna oqsma oħra. Ħafna minn dawn il-liġijiet jirriflettu l-iżvilupp li sar u huma tassew aġġornati anke ma’ regoli tal-Unjoni Ewropea. Madankollu, hemm xi oqsma li jrid isir xi tibdil fihom u kien hemm anke abbozzi dwarhom. Jekk l-Onor. Interpellant qed jirreferi għal-liġijiet tal-bini u ventilazzjoni, nixtieq ninfurmah illi għalkemm sar żvilupp kif imsemmi minnu, bla ebda dubju l-ventilazzjoni naturali hija essenzjali. Ta’ min wieħed jinnota li għadu kif inbeda proċess biex dawn ir-regolamenti jiġu riveduti.
SAN PAWL IL-BAĦAR - RAPPORTI TA' LEAKAGES TA' ILMA

28139. L-ONOR. ĊENSU GALEA  staqsa lill-Ministru tal-Finanzi, l-Ekonomija u Investiment: Jista' l-Ministru jagħti dettalji dwar kemm kienu r-rapporti ta' leakages ta' ilma li saru fl-inħawi ta' San Pawl il-Baħar (lokalità sħiħa) fil-perjodu ta' Lulju/Awwissu 2011? Jista' jgħid kemm minn dawn il-leakages ġew irranġati u kemm damu biex ġew irranġati? Kemm hu stmat li kien il-ħela ta' ilma b'riżultat ta' dawn il-leakages?
ONOR. TONIO FENECH:  Ngħarraf lill-Onor. Interpellant illi l-Korporazzjoni għas-Servizzi tal-Ilma rċeviet 105 rapport ta’ ilma ħiereġ f’Lulju u Awwissu ta’ din is-sena.  Dawn il-ħsarat issewwew kollha.  Il-Korporazzjoni ħadet medja ta’ jumejn (55 siegħa) minn meta rċeviet ir-rapporti, biex issewwiet kull ħsara. Mhuwiex possibbli li jiġi stmat kemm kienet il-ħela ta’ ilma minn dawn il-leakages partikolari, peress li ħsarat ikunu qed jinqalgħu l-ħin kollu.
TRANSPORT MALTA U MEPA - KORDINAZZJONI DWAR TOROQ

28140. L-ONOR. ĊENSU GALEA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jagħti tagħrif dwar x'tip ta' kordinazzjoni ssir mal-Awtorità ta' Malta dwar l-Ambjent u l-Ippjanar biex Transport Malta tkun infurmata dwar toroq li fuqhom ikunu bdew joħorġu permessi għall-ewwel darba, biex isir l-ippjanar neċessarju biex tali toroq jiġu asfaltati? 
ONOR. AUSTIN GATT:  Ninsab infurmat li din il-kordinazzjoni bejn l-Awtorità ta' Malta dwar l-Ambjent u l-Ippjanar u Transport Malta ma sseħħx.
QRATI - ŻGĦAŻAGĦ AKKUŻATI B’REATI KRIMINALI

28151. L-ONOR. ĊENSU GALEA  staqsa lill-Ministru tal-Ġustizzja u l-Intern: Jista' l-Ministru jagħti tagħrif dwar kemm kien, matul l-ewwel tmien xhur ta' din is-sena, in-numru ta' żgħażagħ li tressqu fil-Qrati tagħna, akkużati b'reati kriminali mwettqa qabel ma kienu għalqu 18-il sena? Kemm minn dawn iż-żgħażagħ ġew sentenzjati? Minn liema lokalità kienu dawk akkużati u sentenzjati rispettivament?
ONOR. CARMELO MIFSUD BONNICI:  Ninsab infurmat illi matul l-ewwel tmien xhur ta’ din is-sena kien hemm 265 żgħażagħ taħt it-18-il sena li tressqu quddiem il-Qorti.  Minn dawn, 99 kellhom il-każ tagħhom deċiż.  Dawn iż-żgħażagħ huma minn dawn il-lokalitajiet:-

	Attard
	Għaxaq
	Luqa
	Pembroke
	St Pauls Bay

	Balzan
	Għarb
	Marsa
	Qormi
	Tarxien

	B'Buġia
	Għargħur
	Marsascala
	Rabat (Malta)
	Valletta

	Birgu
	Gżira
	Mellieħa
	Safi
	Victoria

	Birkirkara
	Ħamrun
	Mġarr, Malta
	San Ġiljan
	Xewkija

	Birżebuġa
	Ħaż Żabbar
	Mosta
	San Ġwann
	Żejtun

	Bormla
	Ħaż Żebbuġ
	Mqabba
	Sannat
	Żurrieq

	Ecuador
	Isla
	Msida
	Santa Luċija
	

	Fgura
	Kappara
	Mtarfa
	Santa Venera
	

	Floriana
	Kerċem
	Naxxar
	Siġġiewi
	

	Fontana
	Kirkop
	Paola
	Sliema
	


SKEJJEL SEKONDARJI - RIŻULTATI MIKSUBA MILL-ISTUDENTI

28152. L-ONOR. ĊENSU GALEA  staqsa lill-Ministru tal-Edukazzjoni, Xogħol u l-Familja: Tista' l-Ministru tagħti tagħrif dwar x'differenza kien hemm fir-riżultati miksuba minn tfal/żgħażagħ li se jibdew jattendu l-iskola sekondarja din is-sena meta mqabbla mar-riżultati miksuba fil-passat?
ONOR. DOLORES CRISTINA:  L-iskop tal-eżami li sar din is-sena fi tmiem il-primarja huwa totalment differenti minn dak li kellu l-eżami tad-dħul fil-Junior Lyceums.  Dan tal-aħħar kellu l-iskop li jiddetermina t-tip ta’ skola sekondarja (Junior Lyceum jew Area Secondary) li kienu se jmorru fiha t-tfal, filwaqt li l-eżami li sar għall-ewwel darba din is-sena kellu l-għan li jagħti indikazzjoni tal-progress li jkunu għamlu t-tfal fl-erba’ ħiliet diversi tal-lingwi u fil-Matematika biss.  L-eżamijiet tal-Junior Lyceum kienu fuq sistema ta’ pass jew fail mentri l-eżami l-ġdid, hekk imsejjaħ benchmark, mhuwiex fuq l-istess sistema. Għaldaqstant wieħed ma jistax iqabbel ir-riżultati ta’ qabel ma’ dawk ta’ din is-sena.  
BURMARRAD – TISWIJA TA’ TRIQ

28153. L-ONOR. ĊENSU GALEA  staqsa lill-Ministru għall-Infrastruttura, Trasport u Komunikazzjoni: Jista' l-Ministru jassigura li fl-iqsar żmien possibbli jsir ix-xogħol neċessarju ta' titjib fuq il-wiċċ tat-triq prinċipali li minn ħdejn il-Knisja ta' Burmarrad twassal sad-daħla ta' San Pawl il-Baħar?
ONOR. AUSTIN GATT:  Ninsab infurmat li f'din it-triq, sal-aħħar ta' din is-sena, hu ppjanat li jsiru xogħlijiet ta’ patching.
MINISTERU GĦAR-RIŻORSI U AFFARIJIET RURALI - TALBIET GĦAL REDUCED HOURS, TELEWORK U CAREER BREAKS
28171. L-ONOR. JUSTYNE CARUANA  staqsiet lill-Ministru għar-Riżorsi u Affarijiet Rurali: Jista' l-Ministru jgħid kemm hemm talbiet għal reduced hours, telework u career breaks f'kull dipartiment u uffiċċju li jaqa' taħt id-dekasteru tiegħu? Jista' jgħid kemm minn dawk it-talbiet saru minn nisa u kemm minn irgiel? Kemm ilhom pendenti dawn it-talbiet?

ONOR. GEORGE PULLICINO:  Ninsab infurmat li dan il-Ministeru m'għandux talbiet pendenti rigward reduced hours jew career breaks. Bħalissa hemm tliet talbiet pendenti, li qegħdin jiġu proċessati għal telework. Dawn it-talbiet huma mressqa minn żewġ nisa u waħda minn raġel. Tnejn mit-talbiet ilhom pendenti mill-bidu ta’ Awwissu 2011 u oħra minn nofs Lulju 2011. Dawn it-talbiet qed jiġu proċessati u l-proċess se jkun konkluż fi ftit żmien ieħor.
MINISTERU TAL-FINANZI, L-EKONOMIJA U INVESTIMENT - TALBIET GĦAL REDUCED HOURS, TELEWORK U CAREER BREAKS

28172. L-ONOR. JUSTYNE CARUANA  staqsiet lill-Ministru tal-Finanzi, l-Ekonomija u Investiment: Jista' l-Ministru jgħid kemm hemm talbiet għal reduced hours, telework u career breaks f'kull dipartiment u uffiċċju li jaqa' taħt id-dekasteru tiegħu? Jista'  jgħid kemm minn dawk it-talbiet saru minn nisa u kemm minn irgiel? Kemm ilhom pendenti dawn it-talbiet?

ONOR. TONIO FENECH:  Ngħarraf lill-Onor. Interpellant illi l-informazzjoni mitluba tpoġġiet fuq il-Mejda tal-Kamra  waqt il-ħin tat-Tqegħid ta’ Karti.
MINISTERU GĦAL GĦAWDEX - TALBIET GĦAL REDUCED HOURS, TELEWORK U CAREER BREAKS

28173. L-ONOR. JUSTYNE CARUANA  staqsiet lill-Ministru għal Għawdex: Tista' l-Ministru tgħid kemm hemm talbiet għal reduced hours, telework u career breaks f'kull dipartiment u uffiċċju li jaqa' taħt id-dekasteru tagħha? Tista' tgħid kemm minn dawk it-talbiet saru minn nisa u kemm minn irgiel? Kemm ilhom pendenti dawn it-talbiet?

ONOR. GIOVANNA DEBONO:  Ninsab infurmata li l-informazzjoni mitluba mill-Onor. Interpellant hija kif murija fit-tabella li tpoġġiet fuq il-Mejda tal-Kamra  waqt il-ħin tat-Tqegħid ta’ Karti.
MINISTERU TAL-EDUKAZZJONI, XOGĦOL U L-FAMILJA - TALBIET GĦAL REDUCED HOURS, TELEWORK U CAREER BREAKS

28174. L-ONOR. JUSTYNE CARUANA  staqsiet lill-Ministru tal-Edukazzjoni, Xogħol u l-Familja: Tista' l-Ministru tgħid kemm hemm talbiet għal reduced hours, telework u career breaks f'kull dipartiment u uffiċċju li jaqa' taħt id-dekasteru tagħha? Tista'  tgħid kemm minn dawk it-talbiet saru minn nisa u kemm minn irgiel? Kemm ilhom pendenti dawn it-talbiet?

ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra  waqt il-ħin tat-Tqegħid ta’ Karti.
RAPPORTI DWAR GROOMING TA' MINORENNI

28237. L-ONOR. JUSTYNE CARUANA  staqsiet lill-Ministru tal-Ġustizzja u l-Intern: Jista' l-Ministru jgħid kemm kien hemm rapporti dwar grooming ta' minorenni f'din l-aħħar sena u kemm minn dawn il-każijiet tressqu l-Qorti u ġew deċiżi  f'Malta u Għawdex separatament?
ONOR. CARMELO MIFSUD BONNICI:  Il-Kodiċi Kriminali (Kap 9) tal-Liġijiet ta' Malta ma jeżsti ebda reat speċifiku ta' grooming.  Hemm però dak ir-reat ta' "tħajjir ta' persuni ta' taħt l-età" ai termini tal-Artikolu 208AA.  Jekk l-Onor. Interpellant qed jirreferi għal dan ir-reat, ninsab infurmat li ma kienx hemm rapporti fuq akkużi dwar dan.
GĦAWDEX - GĦASES TAL-PULIZIJA

28238. L-ONOR. JUSTYNE CARUANA  staqsiet lill-Ministru tal-Ġustizzja u l-Intern: Jista' l-Ministru jgħid kemm hemm għases f'Għawdex, kemm minnhom huma miftuħa, funzjonabbli u l-ħinijiet?
ONOR. CARMELO MIFSUD BONNICI:  Ninsab infurmat li f’Għawdex hemm 20 għassa tal-pulizija.  L-għases kollha jinżammu miftuħa regolarment, però jista' jkun hemm drabi jew ħinijiet fejn l-esiġenzi tas-servizz ikunu jirrikjedu li l-pulizija li jkun għassa joħroġ fuq xi doveri oħra barra mill-għassa, bil-konsegwenza li l-għassa jkollha tingħalaq temporanjament matul dak il-ħin.

TRASPORT PUBBLIKU – REVIŻJONI TAR-ROTOT 

28309. L-ONOR. OWEN BONNICI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid x'hemm xi jżomm lil Transport Malta biex terġa' tirreverti lura għar-rotot l-antiki tat-trasport pubbliku fl-irħula ta' Wied il-Għajn, Żejtun u l-Fgura li manifestament kienu jaqdu liċ-ċittadini ferm aħjar mir-rotot tal-lum?

ONOR. AUSTIN GATT:  Ninsab infurmat li l-lokalitajiet imsemmija huma moqdija b’servizz dirett kemm għal Mater Dei kif ukoll għall-Belt Valletta.

Għall-Belt Valletta hemm dawn ir-rotot:

M’Skala – 91   Fgura – 91   Żejtun – 81/84

Għal Mater Dei hemm dawn ir-rotot:

M’Skala – 204/135   Fgura – 120  Żejtun – 210/135

Ninsab infurmat ukoll li wħud mid-diffikultajiet li qed jesperjenzaw passiġġieri tat-trasport pubbliku fiż-żoni li qed isemmi l-Onor. Interpellant huma kkawżati minn problemi t’operat bħal regolarità tas-servizz u daqs tal-vetturi użati.  Nifhem li l-operatur qed jaħdem biex dawn id-diffikultajiet  ikunu indirizzati.

Rigward rotot, infakkar lill-Onor. Interpellant li n-nuqqasijiet f’dan ir-rigward qed jiġu indirizzati.
SKEMI GĦAR-RESTAWR TA' TEATRI

28310. L-ONOR. OWEN BONNICI  staqsa lill-Prim Ministru: Jista' l-Prim Ministru jgħid xi skemi hemm ta' għajnuna biex teatri ta' ċertu valur li jinsabu fil-pussess ta' għaqdiet, bħalma huwa t-Teatru Pandora fiż-Żejtun, ikunu jistgħu jiġu restawrati skont is-sengħa u l-arti, u jintużaw għall-ġid tat-tixrid tal-kultura fl-irħula?
ONOR. LAWRENCE GONZI:  Infurmat li l-aktar skema addattata għal din it-tip ta’ għajnuna hija n-National Lotteries Good Cause Fund li bejn l-2008 u l-2010 għen, fost oħrajn, lil iktar minn 150 individwu jew organizzazzjoni li huma attivi fl-oqsma varji tal-kultura b’allokazzjoni ta’ €1.87 miljun. Apparti minn hekk, ir-Regoli tal-2006 dwar Donazzjonijiet (Patrimonju Nazzjonali) (A.L. 266 tal-2006) u r-Regoli tal-2008 dwar Donazzjonijiet li jsiru għal Sport u Kultura (A.L. 159 tal-2008), jipprovdu inċentivi fiskali lil kumpaniji privati sabiex jagħtu donazzjonijiet lil għaqdiet mhux governattivi attivi fil-qasam tal-patrimonju kulturali u lil organizzazzjonijiet kulturali not-for-profit rispettivament. Dawn l-għajnuniet jistgħu jintużaw għal proġetti kulturali li jinkludi restawr u riabilitazzjioni kulturali u artistika ta’ siti u spazji kulturali. 

F’każijiet fejn il-propjetà konċernata hija tal-gvern, Artiklu 48 tal-Att dwar il-Patrimonju Kulturali jippermetti li jsiru guardianship deeds ma’ kunsilli lokali u ma’ għaqdiet mhux governattivi sabiex jikkustodixxu u jamministraw proprjetajiet kulturali. 
LOCAL ENFORCEMENT SYSTEM - RWOL TAL-AUTHORISING OFFICER
28340. L-ONOR. JOE MIZZI  staqsa lill-Prim Ministru: Jista’ l-Prim Ministru jispjega r-rwol tal-authorising officer fil-qafas tal-local enforcement system? Jista’ jgħid jekk l-authorising officer jeħux xi tip ta’ kummissjoni/ħlas ibbażat fuq in-numru ta’ ċitazzjonijiet li joħorġu, li jiġu awtorizzati jew li jitħallsu?
ONOR. LAWRENCE GONZI:  Infurmat li r-rwol tal-uffiċjali awtorizzati ta’ dawk li kienu l-kumitati konġunti kien wieħed amministrattiv.  Ir-responsabbilitajiet kienu jinkludu l-kordinament bejn il-kunsilli lokali membri tal-kumitat konġunt rispettiv, it-tribunali lokali, il-finanzi tal-kumitat konġunt (flimkien maċ-Chairman tal-Kumitat) u l-kontroll tas-servizzi kollha provduti mill-kuntratturi lill-kumitat konġunt, fosthom il-gwardjani lokali.

Barra minn dan, l-uffiċjal awtorizzat kien jirrappreżenta lill-kumitat konġunt f’dak kollu li għandu x’jaqsam mas-Sistema tal-Infurzar Lokali u kien ukoll de facto s-Segretarju Eżekuttiv tal-Kumitat Konġunt. L-uffiċjal awtorizzat kien accountable lejn il-kumitat konġunt tiegħu. 

Bid-dħul fis-seħħ tal-kumitati reġjonali u bid-delega tas-sistema tal-Infurzar Lokali lir-Reġjuni, b’effett mill-1 ta’ Settembru 2011, ħafna mill-funzjonijiet tal-uffiċjali awtorizzati, inkluż il-finanzi tal-kumitati reġjonali, għaddew taħt ir-responsabbiltà tal-presidenti u s-segretarji eżekuttivi tal-kumitati reġjonali rispettivi. Bis-sistema l-ġdida tal-kumitati reġjonali, li ħadu post il-kumitati konġunti, ir-rwol prinċipali tal-uffiċjali awtorizzati huwa li jara li s-sistema titħaddem b’mod effettiv.

Intant l-uffiċjal awtorizzat ma jirċievi l-ebda tip ta’ kummissjoni bbażata fuq in-numru ta’ kontravenzjonijiet li jinħarġu, li jiġu awtorizzati jew li jitħallsu.

ĊIKLIŻMU – POST GĦAT-TAĦRIĠ

28461. L-ONOR. CHRIS AGIUS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid jekk hemmx pjanijiet konkreti sabiex id-delettanti taċ-ċikliżmu xi darba jkollhom post fejn jipprattikaw l-isport tagħhom bla ebda periklu?
ONOR. DOLORES CRISTINA:  Jekk l-Onor. Interpellant qed jirreferi għall-bini ta’ Velodrome ninfurmah li bħalissa m’hemmx pjan biex jinbena kumpless simili fil-futur immedjat.
PIXXINA NAZZJONALI – TISWIJA TAT-TIMER
28462. L-ONOR. CHRIS AGIUS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid jekk hemmx xi pjanijiet li jsir xi ħaġa dwar it-timer (arloġġ) li hemm fil-Pixxina Nazzjonali u dan peress li mhux jaħdem kif suppost?
ONOR. DOLORES CRISTINA:  L-Aquatic Sports Association (ASA) għaddejja b’diskussjonijiet sabiex jinxtara u jiġi stallat scoreboard ġdid li jinkludi wkoll timer.
PLAYING FIELDS

28463. L-ONOR. CHRIS AGIUS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm hawn playing fields f'Malta? F'liema lokalità qagħdin? Tista' tgħid ukoll, għal kull każ, min hu responsabbli għat-tmexxija tagħhom? 
ONOR. DOLORES CRISTINA:  Nitlob lill-Onor. Interpellant jagħmel il-mistoqsija lill-Ministru konċernat.
ETC - DIRECT ORDERS
28464. L-ONOR. CHRIS AGIUS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm ingħataw direct orders ta' 'l fuq minn €5,000 mill-Korporazzjoni għax-Xogħol u Taħriġ minn Jannar 2011 s'issa?
ONOR. DOLORES CRISTINA:  Il-Korporazzjoni għax-Xogħol u Taħriġ minn Jannar 2011 s'issa tat dawn id-direct orders ta' 'l fuq minn €5,000.

1. PBS – Spots fuq it-televizjoni rigward il-fiera tax-Xogħol ETC/EURES Job Fair li saret f’Jannar 2011; 

2. Mediterranean Conference Centre - kiri ta' swali, proviżjoni ta’ dawl u catering għal matul il-fiera tax-xogħol li saret f’Jannar 2011; u  

3. Careers Passport Ltd – Software, Registration database system – huwa il-kontribuzzjoni tal-ETC bħala parteċipant fi proġett tal-Agency for the Welfare of Asylum Seekers (AWAS).  

ETC - WORK PERMITS GĦAL BARRANIN

28465. L-ONOR. CHRIS AGIUS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm kien hemm applikazzjonijiet ta' work permits mal-Korporazzjoni għax-Xogħol u Taħriġ minn Jannar 2011 s'issa minn pajjżi tat-Tielet Dinja? Minn liema pajjiż ikunu? Kemm minn dawn ġew rifjutati? 
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra  waqt il-ħin tat-Tqegħid ta’ Karti.
BORMLA  - DEWMIEN F’XOGĦLIJIET FIĊ-ĊENTRU

28466. L-ONOR. CHRIS AGIUS  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk jaħsibx li x-xogħlijiet fl-area taċ-ċentru ta' Bormla mexjin bil-mod wisq? Jista' jgħid ukoll jekk jaħsibx li din il-parti tal-proġett tkun lesta sal-festa tal-Immakulata fit-8 ta' Diċembru?
ONOR. AUSTIN GATT:  Ninsab infurmat li l-parti l-kbira tax-xogħlijiet fiċ-ċentru ta' Bormla għandhom ikunu lesti sat-8 ta' Diċembru 2011.
FTEHIM TA' ESTRADIZZJONI 

28487. L-ONOR. JOE MIZZI  staqsa lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u Ministru tal-Affarijiet Barranin jagħti lista ta' dawk il-pajjiżi kollha li magħhom Malta għandha ftehim ta' estradizzjoni u f'kull każ, kemm ilu in vigore tali ftehim? 
ONOR. TONIO BORG:  Dan it-tip ta' ftehim jaqa’ taħt ir-responsabbiltà tal-Ministeru tal-Ġustizzja u Intern.
ĊIRKEWWA - NORTH QUAY BERTH
28497. L-ONOR. ANTON REFALO  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid meta mistenni li jitlesta n-North Quay Berth 3 fiċ-Ċirkewwa? X’xogħol sar s’issa  fuq dan l-quay?
ONOR. AUSTIN GATT:  Ninsab infurmat li x-xogħol fuq il-Berth 3 tan-North Quay jifforma parti mix-xogħlijiet ta' inġenerija ċivili tal-proġett tat-terminal taċ-Ċirkewwa, li mistennija li jkunu lesti lejn l-aħħar tas-sena 2012.

Ix-xogħol li sar bħalissa jinkludi xogħol ta' preparazzjoni biex ikunu jistgħu jinbnew il-fender blocks u l-kolonni li se jġorru il-gangway minn fejn se jkunu jistgħu jgħaddu il-passiġġiera
DEPENDENCY RATIOS

28498. L-ONOR. ANTON REFALO  staqsa lill-Ministru tal-Finanzi, l-Ekonomija u Investiment: Jista’ l-Ministru jgħid kemm kienet id-dependency ratio f’Malta u f’Għawdex separatament fl-aħħar ta’ kull sena mill-2006 ‘l hawn?
ONOR. TONIO FENECH:  Ngħarraf lill-Onor. Interpellant li ċ-ċifri ppreżentati fit-tabella li tpoġġiet fuq il-Mejda tal-Kamra waqt il-ħin tat-Tqegħid ta’ Karti juru d-dependency ratios għas-snin 2006-2010.

Dependency ratios għas-snin 2006-2008 ma setgħux jinħadmu għal Malta u Għawdex separatament.
GOZO CHANNEL - VJAĠĠI BEJN L-IMĠARR U SA MAISON

28499. L-ONOR. ANTON REFALO  staqsa lill-Ministru tal-Finanzi, l-Ekonomija u Investiment: Jista’ l-Ministru jgħid kemm kemm-il vjaġġ bir-ritorn sar mill-Gozo Channel bejn l-Imġarr u Sa Maison xahar xahar minn Settembru 2008 sal-lum?
ONOR. TONIO FENECH:  Ngħarraf lill-Onor. Interpellant li l-informazzjoni mitluba tpoġġiet fuq il-Mejda tal-Kamra  waqt il-ħin tat-Tqegħid ta’ Karti.
KUMPANIJA PALUMBO - OBBLIGI KUNTRATTWALI

28500. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista’ l-Ministru jgħid jekk il-gvern huwiex sodisfatt li l-kumpanija Palumbo qed tesegwixxi l-obbligi kuntrattwali tagħha fit-Tarzna? Jista’ jikkonferma jekk il-kumpanija investietx €5.45 miljun fl-ewwel sena ta’ operazzjoni, kif kienet marbuta li tagħmel fil-kuntratt approvat minn din il-Kamra? Jista’ jpoġġi fuq il-Mejda tal-Kamra lista u costings tal-istess investimenti li saru mill-kumpanija matul l-ewwel sena?
ONOR. TONIO FENECH:  Ngħarraf lill-Onor. Interpellant li l-kuntratt li ġie ffirmat mill-kumpanija jagħti lill-gvern id-dritt li jagħmel eżerċizzji ta’ verifika skont il-provvedimenti u l-kundizzjonijiet tal-istess kuntratt.  L-ewwel sena mill-iffirmar tal-kuntratt għalqet f’Ġunju li għadda u bħalissa qed isiru l-preparazzjonijiet kollha meħtieġa biex l-ewwel eżerċizzju ta’ verifika jseħħ.  Huwa maħsub li x-xogħol jibda fil-ġimgħat li ġejjin.

MANIKATA – TRASPORT PUBBLIKU

28501. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid għalfejn il-Manikata għadha mingħajr servizz adegwat ta' trasport pubbliku? Huwa konxju tal-fatt li biex jaslu sal-Belt Valletta, persuni minn dan il-lokal iridu jaqbdu tliet karozzi: mill-Manikata għal Għajn Tuffieħa, minn Għajn Tuffieħa għall-Mosta u mill-Mosta għall-Belt? Huwa konxju li jekk persuna taqbad il-karozza tas-6:00 a.m., tasal il-Belt fid-8:45a.m., l-aktar kmieni?
ONOR. AUSTIN GATT:  Ninsab infurmat li r-residenti tal-Manikata għandhom żewġ alternattivi ta’ trasport pubbliku. 

L-ewwel alternattiva hi li wieħed jaqbad ir-Rotta 102 bi frekwenza ta’ kull siegħa u jieqaf  l-Imġarr fejn wieħed jista’ jaqbad ir-Rotta 23 lejn il-Belt Valletta bi frekwenza ta’ kull 30 minuta. 

It-tieni alternattiva hija li bir-Rotta 102 l-passiġġieri jieqfu l-Mellieħa minflok l-Imġarr u minn hemm jaqbdu karozza għall-Belt Valletta. Ir-rotot li jistgħu jirkbu huma r-rotta 11 u r-rotta 41 li t-tnejn għandhom frekwenza ta’ kull 30 minuta u r-rotta X6 bi frekwenza ta’ kull 45 minuta. Mill-Mellieħa lejn l-isptar Mater Dei u l-Università,  l-passiġġieri jistgħu jirkbu  r-rotta X1 bi frekwenza ta’ kull siegħa. 
MINISTERU GĦAL GĦAWDEX: VOT KAPITALI – NEFQA TAĦT KULL ITEM OF EXPENDITURE
28502. L-ONOR. ANTON REFALO  staqsa lill-Ministru tal-Finanzi, l-Ekonomija u Investiment: Jista’ l-Ministru jgħid x'kienet in-nefqa taħt kull item of expenditure tal-vot kapitali tal-Ministeru għal Għawdex għas-sena 2010 u sal-aħħar ta’ Settembru ta’ din is-sena?
ONOR. TONIO FENECH:  Ngħarraf lill-Onor. Interpellant li r-risposta se tingħata f'xi seduta oħra.
MINISTERU GĦAL GĦAWDEX: VOT RIKORRENTI - VIREMENTS
28503. L-ONOR. ANTON REFALO  staqsa lill-Ministru tal-Finanzi, l-Ekonomija u Investiment: Jista’ l-Ministru jgħid x’virements saru taħt kull standard item of expenditure tal-vot rikorrenti tal-Ministeru għal Għawdex din is-sena sal-aħħar ta’ Settembru?
ONOR. TONIO FENECH:  Nitlob lill-Onor. Interpellant jagħmel id-domanda tiegħu lill-Ministru responsabbli għal Għawdex.
MINISTERU GĦAL GĦAWDEX: VOT KAPITALI  - VIREMENTS
28504. L-ONOR. ANTON REFALO  staqsa lill-Ministru tal-Finanzi, l-Ekonomija u Investiment: Jista’ l-Ministru jgħid x’virements saru taħt kull item of expenditure tal-vot kapitali tal-Ministeru għal Għawdex din is-sena sal-aħħar ta’ Settembru?
ONOR. TONIO FENECH:  Ngħarraf lill-Onor. Interpellant li r-risposta se tingħata f'xi seduta oħra.

MISTOQSIJIET GĦAL TWEĠIBIET 
BIL-MIKTUB

QRATI - PERSUNI DIKJARATI INTERDETTI U INKAPAĊITATI

W437. L-ONOR. JUSTYNE CARUANA  staqsiet lill-Ministru tal-Ġustizzja u l-Intern:  Jista' l-Ministru jgħid kemm hu t-total tal-persuni dikjarati interdetti u inkapaċitati mill-Qorti volontarja f'Għawdex u Malta separatament?
ONOR. CARMELO MIFSUD BONNICI:  Ninsab infurmat li t-total ta' persuni dikjarati interdetti u inkapaċitati huwa ta' 644 u 156 mill-Qorti Ċivili (Sezzjoni Ġurisdizzjoni Volontarja) Malta u dak ta' Għawdex rispettivament.
QORTI VOLONTARJA GĦALL-INTERDIZZJONI - RIKORSI

W438. L-ONOR. JUSTYNE CARUANA  staqsiet lill-Ministru tal-Ġustizzja u l-Intern:  Jista' l-Ministru jgħid kemm daħlu rikorsi fil-Qorti volontarja għall-interdizzjoni u inkapaċitazzjoni f'dawn l-aħħar ħames snin sena b'sena kemm fil-Qorti ta' Għawdex u kemm f'Malta u jindika l-etajiet tal-persuni konċernati?
ONOR. CARMELO MIFSUD BONNICI:  Ninsab infurmat illi n-numri ta' rikorsi li daħlu fil-Qorti volontarja għall-interdizzjoni u inkapaċitazzjoni f'dawn l-aħħar ħames snin fil-Qorti ta' Malta u Għawdex huma s-segwenti:-

	Malta
	Interdizzjonijiet
	Inkapaċitazzjonijiet

	2007
	44
	20

	2008
	51
	14

	2009
	48
	14

	2010
	40
	15

	2011 (sal-4 ta’ Ottubru)
	40
	15

	Total
	223
	78


	Għawdex
	Interdizzjonijiet
	Inkapaċitazzjonijiet

	2007
	4
	1

	2008
	2
	1

	2009
	5
	1

	2010
	3
	4

	2011 (sal-4 ta’ Ottubru)
	2
	3

	Total
	16
	10


Rigward l-età tal-persuni konċernati ninsab infurmat li ma tinżammx statistika kompjuterizzata. 

